
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	МОНГОЛЫН ТӨМӨРЧҮҮД

	Зөвлөлтийн хүүхдийн нэрт зохиолч Аркадий Петрович Гайдар (Голиков) 1940 онд «Төмөр ба түүний команд» гэдэг алдарт зохиолоо бичсэн юм.

	«Төмөр ба түүний команд» тууж «Пионерская правда» сонинд хэвлэгдэж дуусаагүй байтал Зөвлөлт орны өнцөг булан бүрд Төмөрчүүдийн хөдөлгөөн өрнөж эхэлжээ.

	Гайдар хүүхдүүдэд, «Ахмад хүмүүст эцэж цуцахыг мэдэхгүй туслагтун! Тэдний өгсөн үүрэг даалгаврыг үг дуугүй биелүүл! Эх орноо хамгаалах ариун үйлсээс ухарч, манай нийгмийн ажилд саад болсон залхуу, танхай, цагаан гартныг шүүмжлэн илрүүлж тэдэнтэй тэмцэцгээ!» гэж тушаажээ.

	Эх орны аугаа их дайны хүнд жилүүдэд Төмөрчүүдийн олон мянган отряд, команд бий болж фронтынхны ар гэрт туслах, өнчин хоцорсон хүүхдүүдэд цэцэрлэг байгуулж хүмүүжүүлэх, рубль хуримтлуулах, хаягдал төмөр цуглуулах, бөмбөгдөлтийн үед дарагдсан хүн аврах, түймэр унтраах зэрэг ажлыг шаламгайлан хийж байв.

	Аугаа их эх орны дайн дууслаа. Гэвч Төмөрчүүд эх орныхоо бүтээн босголтод хувь нэмрээ оруулах, хүнд туслах сайхан үйлийг хойш тавьсангүй. Төмөрчүүдийн хөдөлгөөн Зөвлөлт орноор зогсохгүй монгол болон ах дүү социалист орон бүхэнд дэлгэрлээ.

	Тавиад оны үед Төмөрчүүдийн хөдөлгөөн монголын пионер сурагчдын дунд дэлгэрч байсан тухай Зохиолч Л. Бадарч «Октябрийн туяа» гэдэг өгүүллэгтээ тодорхой дүрслэн харуулсан билээ.

	1973 оны аравдугаар сард Хар тэнгисийн эрэг дэх олон улсын пионерын «Артек» зусланд зөвлөлтийн Төмөрчүүдийн гурван үеийнхний уулзалт болж Төмөрчүүдийн улаан таван хошуу цэнхэр туг Артекийн тэнгэрт намирсан юм.

	Монголын пионер сурагчид хүүхдийн цэцэрлэг, багачуудыг халамжлах, танхай залхуутай тэмцэх, хөдөө аж ахуй, үйлдвэрт туслах янз бүрийн насны хүүхдийн бүлэг, хүүхдийн театр ухуулах бригад ажиллуулах, хаягдал ноос, төмөр, үр тариа цуглуулах, байгаль хамгаалах, эмийн ургамал түүх, өндөр настныг асарч халамжлах, гал түймрээс хамгаалах, сурагч шуудан хороо, үйлчлэх товчоо, сайн дурын номын санчаар ажиллах, хөшөө дурсгалын газар хамгаалах, хүндэтгэлийн самбар босгох, эрэн сурвалжлагч клуб, хэсэг байгуулж хүүхэд ахуй насандаа эрэлхэг гавьяа байгуулсан хүмүүсийг олж алдаршуулах, хүүхдийн эмнэлэг, хөдөөгийн сургуульд туслах зэрэг Төмөрчүүдийн эрхэлдэг хорин ажлыг хийж заншиж байна.

	Одоо манай орны пионерын бүлгэм бүхэнд Төмөрчүүд ажиллаж сайн үйл бүтээж байна.

	Монголын Пионерын Байгууллагын 50 жилийн ойгоор Төмөрчүүдийн хөдөлгөөн өрнүүлж тэдний эрхэлдэг 15—20 ажлыг хийж хэрэгжүүлж байгаа хамт олныг шалгаруулахад нийслэлийн 18 дугаар бүлгэм, нийслэлийн 25 дугаар бүлгэм, Төв аймгийн Баяндэлгэр сумын 14 дүгээр бүлгэм, Дундговь аймгийн Гурван сайхан сумын пионерын бүлгэмийн гуравдугаар бүлэг, нийслэлийн 14 дүгээр бүлгэм, Өмнөговь аймгийн төвийн бага сургуулийн 2-ын «а» ангийн дэргэдэх Буянцэцэг даргатай Төмөрчүүдийн команд, отряд зэрэг арван хамт олон бусдыгаа хошуучлан байр эзэллээ.

	Пионер сурагчид Аркадий Гайдарын «Төмөр ба түүний команд» номноос ихийг сурч орчин тойрондоо сайн сайхныг түгээж байгаа тухайгаа «Пионерын үнэн» сонин, «Залгамжлагч» сэтгүүлдээ байнга бичиж байдаг юм. Нийслэлийн 18 дугаар сургуулийн 7-гийн В, 6-гийн А ангийн сурагч X. Сэржмядаг, Баярсайхан, Хосе Мартигийн нэрэмжит нийслэлийн 52 дугаар дунд сургуулийн 9 дүгээр ангийн сурагч Ц. Сарантуяа, Баянхонгор аймгийн Галуут сумын 8 жилийн сургуулийн сурагч Д. Төмөрбаатар, Булган аймгийн Баян-Агт сумын дунд сургуулийн 3-ын Б ангийн сурагч Ш. Эрдэнэбилэг нарын олон пионер сурагч Төмөрчүүдийн хөдөлгөөн анги, сургууль дээр нь өрнөж нөхдийнх нь сурлага хүмүүжил сайжирч, хамтач тусч сайн заншилтай болж байгаа тухайгаа бичиж ирүүлсэн юм.

	Ховд аймгийн төвийн 10 жилийн сургуулийн дэргэдэх пионерын нэгдүгээр бүлгэм дайсан хил нэвтэрч байгаа тухай түгшүүрт мэдээг дайсны сумтай амь өрсөн цэргийн ангидаа хүргэсэн арван таван настай Дэнзэний Дүгэрсэдийг эрэн сурвалжилж олсон байна.

	Ийнхүү монголын Төмөрчүүд хүнд тустай, нийгэмд ашигтай сайн үйл бүтээж байна.

	Хүүхдүүд ээ! А. П. Гайдарын хүү Төмөр одоо «Правда» сонины цэргийн хэлтсийн эрхлэгчээр ажилладаг юм. Гайдар Төмөр саяхан «Пионерская правда» сонины 50 жилийн ойн дугаарт «Миний эцгийн зохиолч болсон зам бүр эхнээсээ «Пионерская правда» сонинтой салшгүй холбоотой байлаа... Өсвөр үеийнхэн Аркадий Гайдарын хэзээ ч хуучиршгүй номыг уншиж насан туршийн үнэнч найдвартай сайн нөхдөө олж авдаг юм» гэж бичсэн байна. Гурван арван жил өнгөрсөн боловч Гайдарын зохиолын хайртай баатар Төмөр, Женя хоёр олон орны охид хөвгүүдийг хүмүүжүүлсээр байна.

	Манай пионерын бүлэг, пионер бүр Төмөрчүүдийн хөдөлгөөнд идэвхтэй оролцож ахмад үеийнхний хувьсгалт дайчин, хөдөлмөрч баатарлаг үйлсээс сурч орчин тойрондоо сайн сайхныг түгээн чөлөөт цагаа соёлч боловсон өнгөрүүлж занших нь дамжиггүй ээ.

	 

	МПБ-ын Төв Зөвлөлийн дарга Ж. ХОРЛОО

	1974 оны 10 дугаар сарын 14



	



	ТӨМӨР БА ТҮҮНИЙ КОМАНД

	Хуягт дивизоны дарга, хурандаа Александров гэрээс гарсаар аль хэдийн гурван сар болжээ. Фронт дээр байсан хэрэг биз.

	Тэр дарга зуны дундуур Ольга, Женя хоёр охиндоо цахилгаан ирүүлсний дотор амралтынхаа үлдсэн хоногийг Москвагийн ойролцоох зусландаа өнгөрөөнө биз гэсэн байжээ.

	Женя эрээн хангис алчуураа ар шил рүүгээ болгож, хялгасан шүүрийн иш тулаад Ольга эгчийнхээ өмнө хөмсөг зангидан зогсоход эгч нь өгүүлрүүн:

	— Би юмаа аваад явлаа. Чи байраа янзлаарай. Хөмсгөө бүү зангид, хөмхийгөө битгий зуу. Тэгээд үүдээ цоожлоорой. Номын сангийн ном аваачиж өг. Найз охидынхоороо хэсэлгүй, чигээрээ галт тэрэгний буудал дээр яваад очоорой. Тэндээс энэ цахилгааныг аавд явуул. Дараа нь галт тэргэнд суугаад зусландаа яваад хариарай. Бид эгч дүү хоёр болохоор Евгений чи миний үгэнд орох ёстой шүү гэсэнд Женя дүү нь

	— Би ч бас чамтай эгч дүү хоёр мөн шүү гэсэнд

	— Тийм нь ч тийм. Гэхдээ би эгч чинь шүү... Ер нь тэгээд аав чамайг миний үгэнд орж бай гэсэн шүү гэжээ.

	Тийнхүү Ольга явж, хашаан дотор холдож байгаа машины дуу гарахад Женя санаа алдаж, эргэцүүлэн харвал эргэн тойронд ханхай, хамаг юм нь хөглөрсөн байжээ. Женя эсрэг хананд өлгөөстэй эцгийн нь хөрөг тусч харагдан байгаа, тоосонд дарагдсан толин тийш очлоо.

	За яах вэ! Ольга насаар эгч, одоохондоо түүний үгийг би дуулах ёстой байг! Гэхдээ миний хамар, ам, хөмсөг, яг л аавынхтай адил. Тэгэхлээр зан байдал минь ч бас аавынхтай адил болж таарна гэж бодно.

	Тэр охин хангисаар1 үсээ засаж боолоо. Тэгснээ сарзгар шаахайгаа тайлж хаяад шалны алчуур авлаа. Ширээний бүтээлгийг хуу татаж, усны цорго дор хувин тосоод, хялгасан шүүр авуут баахан хог босгоны зүг туужуурдаж гарчээ.

	Удалгүй керосины халаагуур хуухитнаж эхлээд шуугин асжээ.

	Шалыг усаар цавдсан2 ажээ. Дотууж3 угаадаг цагаан төмөр тэвшинд савангийн хөөс сагсайж, шажигнан хагарч байлаа.

	Гуравдугаар давхрын цонхны ирмэг дээр хөл нүцгэн зогсоод, нээлттэй цонхны шилийг арчин угааж байгаа улаан сарафантай, зүрхтэй энэ охиныг гудамжаар зорчигчид гайхан, бахдан харцгааж байжээ.

	 

	* * *

	 

	Наранд гиймэл өргөн саруул замаар ачааны машин хурдалж явлаа. Ольга түшлэгтэй сүлжмэл сандалд сууж, хөвхөн хайрцаг4 дээр хөлөө тавиад боодолтой зөөлөн юм налжээ. Түүний өвдөг дээр шар муур хэвтээд сарвуугаараа зэс цэцгийн баглааг самардаж байв.

	Гучдагч километр дээр тэднийг улаан цэргийн моторт ангийн цуваа гүйцэж ирэв. Улаан цэргүүд модон вандан сандал дээр эгнээ эгнээгээр сууж, винтов бууныхаа амыг тэнгэр өөд харуулан барьж, хоолой нийлүүлэн дуулж явав.

	Энэ дууны нүргээн сонсогдоход урц байшингийн хаалга, цонх цэлийтэл цэлийтэл нээгдэж, хүн амьтан сонирхоцгооно. Хашаа хорооны цаанаас, хайсан хаалгаар баяр хөөр болсон багачууд гүйлдэн гарч иржээ. Тэд улаан цэрэгт баяр хүргэж гар гозгонуулж, хараахан болж гүйцээгүй алим шидэлж, бас хойноос нь «Ура» хашхирч авай.

	Тэгснээ тэд байлдаан тулалдаан сэдэж, морин цэргийн шуурхай дайралтаар довтлон орж, агь, халгай хяргаж гарчээ.

	Өнөөх ачааны машин зуслангийн суурин руу эргэж, асдаг ургамлаар хучигдсан зуслангийн багахан байшингийн үүдэнд хүрч ирээд зогслоо.

	Жолооч туслахынхаа хамт машины тэвшийг нээж, юм хумыг буулгаж эхлэхэд Ольга зуслангийн байшингийн шилэн нүүртэй сэрүүн асраа онгойлгов.

	Эндээс зэрлэгшин орхигдсон их цэцэрлэг үзэгдэх ажээ. Түүний гүнд хоёр давхар, эв хавгүй саравч сэхийн үзэгдэж, энэхүү саравчны дээвэр дээр жижигхэн улаан далбаа намилзан хийсэж авай.

	Ольга машин руугаа эргэж очлоо.

	Тэгтэл нэг гавшгай авгай угтан хүрч ирсэн нь зэргэлдээх хашааны сүү зардаг авгай байжээ. Тэр авгай зуслангийн нь байшинг янзлалцаж, цонх, хана, шалыг угаалцаж өгөхөөр иржээ.

	Хөрш авгайг тийнхүү, төмпөн, алчуур зэхэж байх зуур Ольга шар мийгээ (муураа) авч цэцэрлэг дотуур явлаа.

	Бор шувуунд тоншуулж гүйцсэн интоорын модны гол иш дээр хайлмал давирхай гялтганаж байлаа. Хар мод, балжингарам цэцэг, агийн үнэр анхилан авай. Саравчны хаг хөвдөд хучигдсан дээвэрт олон цоорхойтой байсан бөгөөд тэдгээр нүхнээс олон нарийн утсан олс өөдөө татагдан зурайгаад өтгөн навчсын дунд далд оржээ.

	Ольга шид моддын дундуур явж өнгөрөхдөө нүүрт нь наалдсан аалзны шүлсийг шудран арчив.

	Юу вэ? Дээвэр дээрх улаан далбаа алга болж, иш мод нь л ёрдойж байдаг нь юу бил ээ?

	Тэгтэл түгшүүртэйеэ түргэн түргэн шивнэлдэх дуу Ольга сонсжээ. Бас саравчны цонх өөд түшүүлээтэй байсан хүнд шат ханын дагуу гулган бууж хуурай мөчир шад пад хугалан, цоорын навч дарж, лүгхийтэл уналаа. Дээвэр дээрх өнөөх олсон утаснууд салганан чичгэнэж байв. Мийн зулзага Ольгагийн гарыг самардан, халгай дотор тонгорцоглон унав. Ольга мэл гайхаж, зогтусаад, эргэцүүлэн харж, чимээ чагнавал ногоон навчсын дунд айлын хашааны цаана, саравчны цонхны дөрвөлжин хар тэг дотор ер хаа ч юу ч үзэгдэхгүй, сонсогдохгүй ажээ.

	Ольга үүдний гонх5 руугаа ирвэл сүү зардаг авгай түүнд тайлбарлан хэлэхдээ:

	— Багачууд л айлын цэцэрлэгт төрхгүйтэж байгаа нь энэ. Өчигдөр манай зэргэлдээх айлын алимын хоёр модыг сэгсчиж, лийрийн модыг нь хугалсан гэнэ лээ. Хулигаан (танхайчууд) гэж нэг амьтад гараад ирж дээ. Би гэдэг чинь, хонгор минь, улаан цэрэгт хүүгээ үдэж мордуулсан хүн. Тэр минь нь цэрэгт мордохдоо хүртэл зөөлөн дарс ч амсаагүй байсан. «Ээж минь баяртай» гэж хэлээд, хөөрхий минь, исгэчээд л яваад өгсөн дөө. Би ч үдэш болохоор л сэтгэл эвдрээд уйлж гаралгүй яах вэ. Харин шөнө нэг сэрсэн чинь хашаан дотуур нэг хүн өлөв долов гээд хөлхөөд байх шиг санагдлаа. За даа би ч одоо гань ганцаараа хүн аж даа. Өмөг түшгийн хүн ч байх биш. Хөгшин намайг юухан байх билээ. Туйпуугаар толгой руу минь л түншиж орхивол өнгөрөө биз гэж бодлоо. Тэгтэл тэнгэр өршөөгөө юм байгаа, хулгайлсан юм л алга шиг. Хөлхөж хөлхөж л яваад өглөө дөө. Манайд хоёр хүн ч хөдөлгөж дийлэмгүй нэг царсан агаруу ган байдаг юм. Түүнийг минь хашааны хаалга уруу хориод алхам өнхрүүлчихсэн байна лээ дээ. Чухам ямар улс юм, яах ч гэсэн юм, бүү мэд... гэж ярив.

	Цэвэрлэгээ дуусаж, бүрэнхий болоход Ольга үүднийхээ шатан дээр гарлаа. Тэгээд цагаан тана гялбалзсан баян хуураа илгэн гэрнээс нь нямбайлан гаргаж ирсэн нь төрсөн өдрийн нь ойгоор эцгийн нь бэлэглэсэн бэлэг ажээ. Тэр бүсгүй баян хуураа өвдөг дээрээ тавьж, олмыг нь мөрөндөө углаад, саявтар олж сонссон дараах дууны үгэнд тааруулж, даруулыг дарахыг оролдож эхэлсэн аж:

	 

	Би таныг дахин нэг хараасай 

	Би таныг дахин дахин хараасай 

	Үүр цайтал хүлээснийг минь 

	Ойлгож та минь мэдээсэй 

	 

	Түргэн онгоцоор нисэхдээ 

	Тухайлж та минь мэдээсэй 

	Нисэгч та нар бөмбөгөө зэхээд 

	Нэг тийшээ алсад нислээ 

	 

	Хэзээ та нарын эргэж ирэхийг 

	Хэлж би ер мэдэхгүй юм 

	Эрт орой нэгэн цагт л

	Эргээд ирэхийг чинь ерөөе!

	 

	гэсэн дууны аяыг олж ядан дарж оролдож байлаа. Тийнхүү хөгжим оролдож суухдаа Ольга хашаан дотор хайсны дэргэд ургасан сүглэгэр бараан бутны зүг сэжиглэн болгоомжилсон зөөлөн харцаар хэдэнтээ ширвэн харсан бөлгөө.

	Хөгжимдөж дуусаад бүсгүй босож, бутны зүг эргэж: 

	— Хүүеэ, ээ! Та юунд тэнд нуугдаа вэ? Танд юу хэрэгтэй вэ? гэж өндөр дуугаар асуулаа.

	Бутны цаанаас ердийн цагаан хувцас өмссөн хүн гарч ирээд мэхэсхийн ёсолж эелдэг найрсгаар:

	— Би нуугдсан юм биш. Би өөрөө жүжигчин шүү хүн болохоор танд саад болохоос болгоомжилж энд зогсоод чагнасан юм.

	— Тэгвэл та хашааны гаднаас чагнаж бололгүй дээ. Юунд хайс давж орж ирсэн юм бэ?

	— Би юу? Хайс давлаа гэж үү? Уучлаарай, би мий биш шүү! Тэр хашааны буланд банз нь хугараад онгойчихсон байхаар нь шургаад орсон юм гэж гоморхсон янзтай хариулав.

	— Ойлголоо! За тэгвэл үүд энэ байна. Та түүгээр буцаад гарч болно биз дээ гэхэд тэр хүн дуулгавартай нь аргагүй үг дуугүй явж явган хаалгаар гараад хайсыг хамхисан нь Олягийн сэтгэлд таашаагдсан тул Оля шат гишгүүрээр доошлуут түүнийг зогсоон:

	— Байзнаарай. Та юун хүн бэ? Жүжигчин гэл үү? гэж асуусанд,

	— Үгүй! Би инженер-механикч хүн. Харин зав чөлөөндөө заводын сайн дурынхны аялгуут жүжигт хааяа дуулж хөгжимддөг юм гэхэд бүсгүй гэнэтхэн санаандгүй санал гаргаж:

	— Хүүе, би дүүгээ хүлээж байгаа юм сан. Та намайг галт тэрэгний буудалд хүргээд өгнө үү? Харанхуй ч болчхож. Дүү минь алга. Би айж байгаа ч юм биш. Ганцхан эндэхийн газрыг мэдэхгүйдээ л тэгж байна. Хашааны гадаа намайг хүлээж бай л даа гээд хөгжмөө тавихаар явахдаа эргэж хараад, — Байз! Та юунд хашааны хаалгыг онгойлгоно вэ? Хашааны гадаа хүлээж бай л даа гээд гэртээ оржээ.

	Удсан ч үгүй Ольга баян хуураа байшиндаа тавиад мөрөн дээгүүрээ алчуур хэдрээд, шүүдэр чийг, цэцгийн үнэр сэнгэнэсэн харанхуй гудамжнаа гарч иржээ.

	 

	* * *

	 

	Женяд уурласнаас болж Оля хажуудаа яваа хүнтэй олон юм ярьсангүй. Тэр хүн ч Ольгад нэр минь Гараев Георгий гэдэг Автомашины заводод инженер механикч хийдэг гэхээс өөр юм хэлсэнгүй.

	Тэр хоёр Женяг хүлээсээр хоёр удаагийн галт тэрэг өнгөрөөв. Адаг сүүлд нь гурав дахь сүүлчийн галт тэрэг явж өнгөрлөө.

	— Энэ үл бүтэх охиноос болж би ч аль муугаа үзэх нь байна. Би гуч юм уу, дөч хүрсэн ч болоосой. Би одоо дөнгөж арван наймтай болохоор арван гуравтай дүү минь миний үгэнд орохгүй юм гэсэнд цаад хүн нь:

	— Дөч хүрээд яах юм. Арван наймтай гэдэг чинь хаа зүйртэй сайхан юм. Та бүү бачимд. Дүү тань маргааш өглөө эрт л ирэх байлгүй дээ гэж хэлэв.

	Буудлын хүлээх тавцан хүнгүй эл хуль болох үед Георгий хайрцагтай тамхи татахаар гаргав. Тэгтэл хэвлүү байрын хоёр жаал хүрч ирээд тамхи гаргаж, гал гаргахыг нь хүлээн зогсоход Георгий чүдэнз зурж арай ахмад бололтой нэгний нь нүүрийг гэрэлтүүлээд:

	— Залуу минь, тамхи асаахаасаа өмнө надтай мэндлэх учиртай. Би чамайг цэцэрлэгийн шинэ хашааны банзыг хугалж байхад чинь танилцаагүй бил үү? Та чинь Квакины Михайл гэдэг байх аа? Үгүй бил үү? гэхэд нөгөөдүүл гөлөлзөн ухарчээ. 

	Георгий чүдэнзээ унтрааж Ольгаг сугадаад гэрт нь хүргэж өгөхөөр явжээ.

	Тэднийг явсан хойно нөгөөдөх жаал нь:

	— Энэ чинь бас юун сурталдагч нь гараад ирэв? Эндэхийн хүн үү? гэж асуусанд Квакин дурамжханаар

	— Аа эндэхийн л юм. Гараевийн Төмөөгийн авга ах нь. Төмөрийг нэг барьж авбал нанчих хэрэгтэй байна. Цаадах чинь нэг бүлэг цуглуулсан даг. Бидний эсрэг хөдөлгөх санаатай даг шүү гэжээ.

	Хоёр найз буудлын зогсоолын нөгөө үзүүрийн гэрэлтэй шатаар таяг тулан бууж яваа нутгийн догь байрын хөгшнийг олж харжээ. Тэр нь доктор Ф. Г. Колокольчик гуай мөн байжээ. Өнөөх хоёр түүний хойноос гүйж хүрээд гал байна уу? гэж хашхиран асуужээ. Гэтэл тэдний байр байдал, дуу шуу нь цэмцгэр өвгөнд таашаагдсангүй тул өвгөн эргэж булдруутай таяг далайж сүрдүүлээд их л төв ихэмсгээр эргэж мөрөө хөөн оджээ.

	 

	* * *

	 

	Женя Москвагийн өртөөн дээрээс аавдаа цахилгаан явуулж амжаагүй учир зуслангийн галт тэрэгнээс буумагц энэ суурины шууданг эрэхээр явжээ.

	Хуучин цэцэрлэг дундуур хонхон цэцэг түүн явж шувтлаад, цэцэрлэг хашлагатай хоёр гудамжны уулзвар дээр гараад ирвэл их л эл хуль үзэгдэх тул зорьсон газраа ирээгүй гэдэг нь ил болов. Тэгээд ойролцоохон нэг шалмаг охин хараал тавьж, зожиг ямаа эвэрдэн чирч явахыг үзүүт:

	— Найз аа, эндээс шуудан тийш яаж очих вэ? хэлж өгөөч! гэж хашхирлаа.

	Гэтэл ямаа эврээ сэжлэн ухасхийж алдуулаад цэцэрлэг дундуур хулжин зугтаасанд охин дуу тавин хойноос нь жирийлээ. Женя ийш тийш харвал бүрэнхий болж, эргэн тойронд хүн амьтан ер үзэгдэхгүй аж.

	Женя нэг айлын зуслангийн хоёр давхар байшингийн хайсны хаалгыг нээж, нарийхан зөргөөр явж, үүдний гонх руу нь очлоо. Тэгээд үүдийг таталгүй гаднаас нь:

	— Эндээс шуудан руу хаагуур явж очдогийг хэлж өгөөч гэж их л эелдэг мөртөө чангаар хашхиран асуулаа.

	Хариу алга. Женя бодосхийж, хэсэг зуур түдэн зогссоноо хаалгыг татаж байшингийн хонгилоор нь явж өрөөнд оров. Тэр айл эзгүй байжээ. Охин санаа зовсхийж буцаад гарахаар эргэтэл ширээн дороос том цагаан шарга нохой сэмхэн мөлхөн гарч ирэв ээ. Тэр нохой сандран тэвдсэн охиныг сүрхий ажиглаж, аяархан архиран, үүдний дэргэд зам хөндөлдөн хэвтжээ.

	Женя айн хирдхийж, арван хуруугаа арзайлгаад:

	— Тэнэг минь! Би хулгайч биш. Танайхаас юу ч аваагүй, хар аа! Энэ бол манай байрны түлхүүр. Энэ аавд явуулах цахилгааны үг. Миний аав цэргийн дарга. Мэдэв үү? гэж хашхирлаа.

	Нохой дуугүй, хөдлөх ч үгүй л байлаа. Женя нээлттэй цонх руу сэмхэн дөхөх зуур:

	— За чи тэгээд хэвтээд л байна уу? Хэвтэж л бай! Их сайн нохой... Хараажаар ийм ухаантай, аятайхан амьтан... гэжээ.

	 

	[image: Image]

	 

	Гэтэл Женягийн гар цонхны доод тавиур модонд дөнгөж хүрэхтэй зэрэг өнөөх ухаантай аятайхан нохой нь сүртэй архиран ухасхийн боссонд Женя айхдаа диван дээр үсэрч гараад хөлөө хумхин суучихжээ. 

	Охин уйлахыг шахаж:

	— Аа яасан хачин юм бэ? Чи тэр дээрэмчин, тагнуулаа л барь. Харин би бол энгийн хүн. Тийм биз дээ, гээд тэр нохойд хэлээ гарган үзүүлж, — Тэнэг минь! гэлээ.

	Женя түлхүүр, цахилгаан явуулах бичиг хоёроо ширээний ирмэг дээр тавив. Гэрийн эзнийг иртэл хүлээхээс өөр аргагүй болжээ. Нэг цаг, дахиад бас нэг цаг өнгөрлөө. Харанхуй ч боллоо. Нээлттэй цонхоор алсаас усан онгоцны яндангийн хүнгэнэх, нохой хуцах, гар бөмбөг пид пад цохих чимээ сонстож байлаа. Бас хаа нэгтээ гитар хөгжим наадах нь дуулдаж байв. Ганцхан энд зуслангийн бор байшингийн хавьд л юм бүхэн ажин түжин6, эл хуль хэвээр авай.

	Женя диваны хатуу бөөрөнхий жинтүү дээр толгойгоо тавин уйлж гарлаа. Тэгж байгаад бөх гэгч унтаж орхижээ.

	 

	* * *

	 

	Тэгээд өглөө болсон хойно л сая сэржээ. Цонхны цаана бороонд норсон өтгөн навчис шуугина. Холгүй худгийн эргүүлэг хүрд эргэлдэн чахарч байв. Хаа нэгтээ түлээ хөрөөдөж авай. Ганцхан энд л нам гүм хэвээр ажээ.

	Женягийн толгой дор зөөлөн дэр тавьж, хөлийг нимгэн цагаан даавуугаар хучсан байлаа. Мөнөөхөн нохой шалан дээр алга. Ингэхлээр, янз нь шөнө хүн орж иржээ!

	Женя ухасхийн босож, үсээ хойш хаяж, бошинзоо засаад ширээн дээрээс түлхүүр, явуулаагүй цахилгааны бичиг хоёроо шүүрч аваад гарч зугтаах гэв.

	Гэтэл ширээн дээр зурвас харагдав. Авч үзвэл хөх будгийн харандаагаар том том үсгээр бичсэн нь: Охин чи гараад явахдаа үүд сайн хаагаарай гээд дор, нь Төмөр гэж гарын үсэг зуржээ.

	«Төмөр гэнэ ээ? Ямар хүн юм бол? Энэ хүнтэй уулзаж, талархал илэрхийлэх хэрэгтэй байна» гэж бодлоо.

	Охин зэргэлдээ өрөө рүү нь шагайлаа. Тэнд бичгийн ширээ байна. Түүний дээр бэх, тамхины үнсний сав, жижигхэн толь харагдана. Баруун гар талд нь автомашины илгэн бээлий орчим холторхой будагтай гар буу хэвтэж байв. Мөн тэр ширээний дэргэд хагарч элтэрхий болсон хуйтай турк тахир сэлэм түшүүлээтэй байв. Женя түлхүүр, цахилгаан мэдээ хоёроо ширээн дээр тавьж, сэлмийг авч хуйнаас нь сугалаад тахир сэлэм толгой дээрээ өргөж, толинд харлаа.

	Догшин сүртэй нь аргагүй үзэгдэнэ. Ингэж фото зураг татуулаад, тэр зургаа сургууль дээр аваачих юм сан. Тэгвэл аав намайг нэг удаа фронт дээр аваачсан юм гэж цахиж байсан ч болно. Зүүн гартаа бас гар буу баривал ч болно. Тэгвэл бүр ч гоё! Охин хөмсгөө байдгаар нь зангидаж хөмхий зууж, толь руу шагайж байгаад бууны гохыг дарж орхилоо.

	Өрөө тасалгаагаар нэг панхийлээ. Утаа манарч цонх бүрхлээ. Тамхины үнсний сав дээр ширээний толь няр буув. Тэвдсэн Женя түлхүүр, цахилгаан утасны үг хоёроо ширээн дээр орхисон чигээрээ энэ аймшгийн жигтэйхэн байшингаас год үсрэн гарч зугтаажээ.

	 

	* * *

	 

	Женя нэг л мэдэхэд голын эрэг дээр ирчихсэн байлаа. Одоо түүнд Москвагийн байрны түлхүүр, цахилгаан утас, түүнийг явуулсан бичгийн аль нь ч алга. Иймд Ольга эгчдээ нохойд хоригдож, зуслангийн эзгүй байшинд унтсан, турк сэлмээр оролдон, буу алдсан тухай бултыг тоочин ярихаас өөр мэхгүй болжээ. Заяа нь! Аав байсан бол ч ойлгох сон! Ольга ойлгохгүй л дээ. Харин уурлана байх. Аягүйдвэл уйлах ч биз. Уйлах нь бүр ч долоон дор. Женя өөрөө ч уйлж чадна. Гэвч Олягийн уйлахыг үзэхээрээ Женя бухимдаж, цахилгаан утасны шон, өндөр мод юм уу, байшингийн дээвэр ч хамаагүй авирч гармаар санагддаг билээ.

	Женя зүрх зориг орох гэж усанд орлоо. Тэгээд зуслангийн байшингаа эрэхээр оджээ.

	Түүнийг үүднийхээ шатаар өгсөх үед Ольга гал тогооны өрөөнд зогсоод примус7 галлаж байжээ. Хөлийн чимээгээр нь Ольга эргэж харуут жигшсэн янзтай дуугүй гөлрөн ширтэв.

	Женя шатны дээд гишгүүр дээр саатан зогсож, инээвхийлэхийг оролдож:

	— Оля, сайн байна уу? Чи намайг аашлахгүй биз гэсэнд Оля:

	— Загнана даа гэж дүүгээсээ харц салгалгүй хэлсэнд:

	— За загнавал загна даа гэж Женя хүлцэнгүйгээр зөвшөөрөөд, — Аан гэж бай. Их хөгийн хачин юм болов оо, чи минь. Оля минь, чи бүү намжирд л даа. Сүртэй юм алга. Би зүгээр л байрныхаа түлхүүрийг хаячхаад, аавд цахилгаан явуулж чадсангүй ирлээ гэв.

	Женя хамаг үнэнээ дуржигнатал ярихаар зэхэж, нүдээ ирмэчин түр азнатал байшингийн өмнөх хашааны хаалга сүр пар нээгдэж цул лошго, зангуу болсон сэгсгэр үстэй ямаа орж ирээд эврээ духайлган цэцэрлэгийн гүн рүү харайлгав. Түүний хойноос Женягийн хэдийн таньдаг болсон өнөөх хөл нүцгэн охин чавхдан элджээ.

	Энэ аян шалтгийг далимдуулан Женя өнөөх аюултай яриагаа таслаад, ямааг хашаанаас хөөж гаргахаар цэцэрлэг рүү гүйжээ. Жаал охин ямаагаа эвэрдэж аваад сүйлхийлэн амьсгаадаж байхад нь Женя хүрч очлоо.

	Тэр охин ямаагаа балбах зуур:

	— Охин чи юмаа хаяагүй биз? гэж шүднийхээ завсраар сийгүүлэн түргэн хэлж Женягаас асуусанд цаадах нь учрыг ололгүй дэмий л:

	— Үгүй! гэж хариулав.

	— Тэгвэл энэ хэний юм бэ? Чинийх биш үү? гээд тэр охин Москвагийн байрны нь түлхүүрийг гаргаж харуулжээ.

	— Минийх байна гэж Женя шивнэн дуугараад үүдний шилэн саравчит тагтны8 зүг аймтгайгаар хялам хийж билээ.

	— Май, түлхүүр, зурвас, цахилгаан явуулсан бичгээ ав! Цахилгааныг чинь явуулсан гэж өнөөх охин аанай л шүднийхээ завсраар сийгүүлэн дуржигнуулж хэлэв.

	Тэгээд Женягийн гарт цаасанд боодолтой юм атгуулаад ямаагаа дахин нударгалан зодов.

	Ямаа хайсны хаалга тийш ум хумгүй зугтаахад хөл нүцгэн охин өргөс сондуу, халгай дундуур туучин, сүүдэр мэт даган гүйв. Тэгээд ямаа охин хоёр хаалгаар гараад алга болов.

	Ямааг биш, өөрийг нь зодсон юм шиг Женя мөрөө хавчин байж цаасанд боодолтойг задлав.

	— Энэ түлхүүр. Энэ цахилгаан явуулсан бичиг. Тэгэхлээр тэр цахилгааныг аавд нэг хүн явуулсан байж таарах нь. Хэн явуул аа бол? Энд нэг зурвас байна. Юу юм бол? гэжээ.

	Уул зурваст хөх харандаагаар том том таварган бичсэн нь: 

	«Охин чи гэрийнхнээсээ битгий ай! Цөм зүгээр өнгөрнө. Надаас хэн ч юу ч олж мэдэхгүй» гэжээ. Дор нь Төмөр гэж гарын үсэг зурсан байв.

	Женя ихэд гайхан бахархаж, зурвасыг халаасан өвөртөө сэм хийгээд, дал мөрөө тэнийлгэж Ольга руу санаа амар алхлав. 

	Эгч нь аанай л хуучин байрандаа асаагүй примусийн дэргэд зогсож, нүдэнд нь нулимс цийлгэнэж байв. Тэгэхэд нь Женя гаслан дуу алдаж:

	— Оля! Би тоглосон юм. Чи надад юу гэж уурлав? Би байраа цөмийг нь янзалсан, цонхоо угаасан. Бүх бөс даавуу, хамаг шалаа угаагаад хичээж чармайж л байлаа шүү дээ. Түлхүүр энэ байна. Аавд цахилгаан явуулсан бичиг энэ. Ингээд би чамайгаа үнсье. Би чамд хэчнээн хайртай гэж санана! Би чинийхээ төлөө байшин дээрээс халгай дотор дэвхрэх үү? Тэгэх үү?

	Ингэж хэлээд Ольгаг хариу хэлж амжаагүй байтал нь Женя ухасхийн хүзүүгээр нь тэврэн авчээ.

	— За тийм байж... Гэхдээ би санаа зовлоо шүү дээ. Чиний тоглоом гэж дандаа л нэг балай юм байх юм. Аав надад захихдаа... Женя чи боль. Миний гар нуль керосин... Чи зүгээр сэнжтэй савд сүү хийгээд халаагуур дээр тавьсан чинь дээр гэв.

	Оляг угаагуурын дэргэд очиж зогсоход Женя:

	— Би тоглоом тохуугүй байж чадашгүй гэж амандаа бөвтнөжээ. 

	Женя сүүтэй сав примус дээр тавхийтэл тавиад, халаасан өвөр доторх зурвасыг тэмтрэн байж асуусан нь:

	— Оля, богд тэнгэр гэж бий юу? гэсэнд;

	— Байхгүй гэж хариулангуут Ольга угаагуурын гоожуур доогуур толгойгоо шургуулав.

	— Тэгвэл юу байж таарах вэ? гэсэнд Оля:

	— Боль л доо! гэж яршигшаан, — Юу ч байхгүй гэв. 

	Женя хэсэг зуур дуугүй байснаа дахин асуухдаа:

	— Оля, Төмөр гэдэг хэн байж таарах вэ? гэсэнд 

	— Тэр чинь тэнгэр бурхан биш, харин нэг хаан. Дундад зууны түүхийн нэг харгис хэрцгий, доголон хүн гэж гар нүүрээ угаах зуур дурамжхан хэлжээ.

	— Хэрэв харгис биш, дундад зууны биш бол ямар хүн байж таарах вэ? гэвэл:

	— Тэгвэл би мэдэхгүй! Боль доо, чи! Чамд тэр Төмөр ямар хэрэгтэй юм бэ? гэсэнд

	— Ямар хэрэгтэй вэ гэвэл би тэр хүнд хайртай юм шиг санагдаад байх юм гэсэнд

	— Хэнд гэнэ?! гэж Ольга гайхахдаа савангийн хөөс сагсайсан нүүрээ өөд болгож: — Чи одоо юу гэж дэмий юм санаанаасаа зохион шал шал гээд нүүр гар угаалгахгүй байгаа юм бэ? Гайгүй ээ! Аав хүрээд ирнэ. Тэгээд чиний тэр хайрын учрыг олно байх гэж уцаарлав.

	— Аа, аав уу! гэж Женя гуниглангуй дуу алдаад: — Хэрвээ тэр ирвэл ч түр зуур л ирнэ дээ! Тэгээд тэр ирвэл ч өмөг түшиггүй өнчин ганцаар хүнийг ч гомдоохгүй л дээ гэсэнд:

	— Өнчин ганц нь тэгээд чи болж байна уу? гэж Оля эргэлзэн гайхаж асуугаад, — Аяа Женя минь, чи минь ер хэнийгээ дуурайж төрсөн амьтан бэ? Би ер мэдэхээ байлаа! гэв.

	Женя толгойгоо бөхийлгөж, никель цайртай данхны гялгар бөөрөнд нүүрээ тольдон хараад юу ч бодолгүй:

	— Аавыгаа... Ганцхан л аавыгаа дуурайж төрсөн юм... Өөр хэнийг ч дуурайгаагүй л дээ гэж омог бардам хариулж билээ.

	 

	* * *

	 

	Ф. Г. Колокольчиков доктор гэдэг хижээл насны цэмцгэр өвгөн цэцэрлэгтээ суугаад ханын цаг засаж байв.

	Түүний өмнө ач хүү Коля нь уйдаж урвайсан царайтай зогсож байжээ. Тэр хүү өвгөн аавынхаа ажилд тусалж байгаа нэртэй. Гэтэл үнэндээ нэг халив барьж, өвгөн аавд нь энэ багаж хэзээ хэрэг болохыг хүлээн бүтэн цаг зогсож байгаа ажээ. Гэтэл байранд нь оруулбал зохих шураг хэлбэрт ган пүрш харилт хэт ихтэйн учир байрандаа орж өгөхгүй байсны дээр өвгөн ч удтал оролдох мундахгүй тэвчээртэй хүн санжээ. Иймд өвгөнд халив хэзээ хэрэг болохыг хүлээхэд эцэс хязгаар байхгүй мэт байжээ. Ялангуяа хажуугийн хашааны цаанаас шалбалзуур бөгөөд учир мэдэх хүний нэг болох Симаков Симагийн сэгсгэр толгой хэдэнтээ шоволзон цухуйсны улмаас ийнхүү хүлээхэд улам ч хэцүү бэрхшээлтэй байжээ. Тэр Симаков овогт хүү хэл, толгой, гараараа Коляд их л гайхалтай хачин дохио байн байн өгөөд байжээ. Үүнийг залхууран сунаж хэвтсэн нохойн аманд лошго чихэх гэж оролдон, далдуу модны дор сууж байсан Колягийн дүү таван настай Татьяна хүртэл ажиглаад, гэнэт дуу алдаж өвгөн аавынхаа өмднөөс татчихсанд Симаков Симагийн толгой тэр даруйхан далд орчхож билээ.

	Адаг сүүлд нь өнөөх пүрш, ашгүй, байрандаа орохчоо болжээ. Мөнөөхөн цэмцгэр буурал хүн Колокольчиков сая хөлс дааварласан духаа өргөж, Коляд хандаж сургамжлах аястай хэлэхдээ:

	— Хүн хөдөлмөрлөх ёстой. Чиний царайг харвал тосон туулга уулгачихсан юм шиг урвайчихсан байх юм. Халиваа аль, бахь ав. Хөдөлмөр хүнийг ариутгана. Чамд бол яг л сэтгэлийн ариун чанар дутагдаад байна. Жишээлбэл, чи өчигдөр дөрвөн мөхөөлдөс идсэн байтлаа дүү охинтойгоо хуваалцахгүй байна! гэсэнд энэ зэмлэл доромжлолыг хүлээсэн Коля, Татьянка руу ууртай ширвэн харж:

	— Худлаа хэлж байгаа юм. Өөдгүй амьтан. Би үүнд гурван удаа хоёр хоёр хазуулсан юм байхгүй юу. Тэгээд наадах чинь намайг ховлох гээд явсан юм. Тэгэхдээ бас ээжийн ширээн дээрээс дөрвөн мөнгө дэгээдсэнийг нь яана гэв.

	— Аа, чи өөрөө цонхоор олсоор буудаг байж. Чиний дэрэн доор чинь гар чийдэн байдаг шүү. Өчигдөр нэг танхай жаал бидний унтдаг өрөөний цонхоор чулуу шидсэн. Шидээд шүгэлдээд л байсан шүү гэж Татьянка дүү нь шулганав.

	Энэ шинжгүй Татьянкагийн улайм цайм үгийг сонсоод Колокольчиковын Колягийн дотор палхийж, зулайнаас ул хүртэл хөвчин бие нь зарсхийгээд явчихсан билээ. Аз болоход ажилдаа улайрсан өвөө аав нь тэр аюултай гүтгэлгийг анхаарч үзээгүй юм уу, эсвэл дуулаагүй бололтой. Цавхийтэл энэ үеэр сүү зардаг авгай бидонтой сүүгээ барьж, цэцэрлэгт орж ирээд, сэнжтэй аягаар сүү хэмжих зуур гомдол мэдүүлж гарч билээ.

	— Петр Григорьевич гуай минь, хулгайч нар шөнө манай царсан агарууг золтой л хашаанаас минь аваад гарчихсангүй. Аав минь. Харин тэгэх нь ээ нь үүр тэмдгэрэх үеэр манай байшингийн яндан дээр хоёр хүн сандайлж суугаад, хөлөө санжгануулж байсан гэж өнөөдөр хэлэлцэж байна лээ гэсэнд:

	— Юу гэнэ? Яндан дээр суудаг нь яаж байгаа юм? Ямар зорилгоор, яаж байгаа нь тэр юм бол? гэж эрхэм хүн гайхан асууж гарчээ.

	Тэгтэл тахианы хоргоны цаанаас төмөр жингэнэж дохио хангинах сонстож билээ. Эрхэмсэг буурал өвгөний гар дахь халив чичгэнээд, хатуу пүрш нь хоногоосоо мулт үсрээд, төмөр дээвэр дээр жингэнэн буух нь тэр. Татьянкагаас аваад бултаараа тэр битгий хэл залхуу нохой хүртэл хаа юу дуугарч, юу болсныг ойлгож ядан цөм зэрэг эргэн харцгааж билээ. Харин Колокольчиковын Коля үг хэлэлгүй туулай мэт дэгдэн одож, шар луувангийн зураанууд дээгүүр дүүлэн гүйж, хашааны цаагуур далд орлоо.

	Тэр хүү үнээний саравчны дэргэд сая зогсов. Саравчны дотроос аанай л тахианы хорго дотроос сонсогдсоны адил чанга чимээ гарсан нь хэн нэгэн хүн төмөр туухайгаар зам төмөр нүдсэн мэт жингэнэх ажээ. Коля энд Симаков Симатай дайралдаад түүнээс сэтгэл догдлон асуусан нь:

	— Хүүе, би ойлгохгүй байна. Энэ чинь одоо юу вэ? Түгшүүрийн дохио юу? гэсэнд цаадах нь:

	— Биш дээ биш. Энэ чинь дуудан цуглуулах ерөнхий дохионы нэгдүгээр маягт шиг л байна гэжээ.

	Тэд хашаан дээгүүр дүүлэн гарцгааж цэцэрлэгийн хайсны онгорхой зайгаар шурган орцгоов. Энд тэдэнтэй ханхар цээжтэй бахим чийрэг Гейка тулгарав. Хойноос нь Ладигин Василий үсрэн гарч ирэв. Тэр мэтээр цааш нь хэн хэн ч ирэв, бүү мэд.

	Тэгээд тэд зорьсон нэг зүгтээ өөрсдийнхөө л мэддэг нууц замаар чимээгүй бөгөөд шалмагаар гүйлдэхийн зуур:

	— Энэ чинь түгшүүр үү?

	— Биш дээ! Дуудан цуглуулах ерөнхий дохионы нэгдүгээр л байх.

	— Юуны чинь дуудан цуглуулах вэ? Энэ чинь «гурав цохиод зогсолт», «гурав цохиод зогсолт» биш байна шүү дээ. Энэ чинь нэг мангар нь дугуй жолоог эргүүлж, даруй даруйгаар арав хорь цохиж байна.

	— Одоо очоод үзье л дээ!

	— За шалгаад үзье.

	— Урагшаа Цахилгаанчлаад! гэлцэнэ.

	 

	* * *

	 

	Энэ үед өнөөх Женягийн унтсан өрөөнд энгэрт нь улаан таван хошуу шагласан мухар ханцуйтай хар хөх цамц, богино өмд өмссөн, арван гурав орчим насны хархан үстэй өндөр гозгор жаал хүү зогсож байжээ.

	Өргөн шуумагтай өмд нь урагдаж нөхөөс болсон, бас нэлээд больсон цамцтай, солгой хөлийнхөө өвдөгт эв хавгүй модон хөл сураар торгож уясан сэгсгэр буурал үстэй өвгөн тэр хүүд ойртон очоод:

	— «Охин чи явахдаа хаалга сайн хаагаарай!» гэнэ ээ? гэж өвгөн даажинтай уншаад, — Өнгөрсөн шөнө манай диван дээр хэн унтсаныг чи надад хэлнэ биз дээ? гэхэд саях жаал дурамжханаар

	— Нэг таньдаг охин унтсан юм. Намайг байхгүйд нохой маань хоргоогоод явуулаагүй байна лээ гэв.

	Өвгөн уурсаж:

	— Худлаа хэл! Таньдаг юм бол чи зурваст нэрийг нь бичихгүй яадаг юм бэ? гэхэд,

	— Би үүнийг бичиж байхдаа мэдээгүй байсан юм, харин одоо бол мэднэ гэхэд

	— Чи мэдэхгүй танихгүй мөртөө түүнийг юунд байшиндаа ганцаарыг нь орхив? Хүү минь чамд ер нь өвчин туссан байх. Чамайг эмнэлэгт хүргэвэл таарна. Тэр гайхал чинь толь, тамхины үнсний сав хоёрыг минь эвджээ. Гар буу цаасан цэнэгтэй байсан нь яамай болж. Харин байлдааны сумтай байсан бол яана? Гэсэнд 

	— Авга ах минь, танд байлдааны сум байдаггүй шүү дээ. Дайсан чинь модон буу сэлэмтэй болохоор... гэвэл өвгөн инээвхийлэх шиг болсон боловч арзгар толгойгоо сэгсрэн хатуу чандаар:

	— Сайхан л мэдээрэй. Би ажаад байгаа шүү. Миний үзэхэд чиний явдал нэг л сэжигтэй байна шүү. Тэгээд байвал чамайг ээж рүү чинь буцаах л болох бий вий.

	Ингэж хэлээд өвгөн модон хөлөөр тог тог гишгэлэн шатаар өөдөө өгслөө. Өвгөнийг далд ороход жаал хүү дэвхцэж, тасалгаанд гүйн орж ирсэн нохойнхоо тавхайг шүүрч аваад хоншоор дээр нь үнсэж:

	— Ай Рита минь, чи бид хоёр баригдах дөхлөө дөө! Харин ч гайгүй; Манай хүн өнөөдөр тайван байна. Өнөөдөр дуурьд дуулах юм чинь, гэлээ.

	Нээрэн төдий л удалгүй өвгөний ханиаж хоолойгоо засах дуулдаад амандаа хүнгэнэн аялж эхэлснээ намхан баргил хоолойгоор

	 

	Намайг гурав хоног нойргүй хонуулж зовоогоод

	Нам гүмд хөл хөдөлгөөн дэгдэх шиг санагдаад

	 

	гэж аялж гарчээ.

	— Уухай! Галзуу улиа минь, чи намайг хааш нь чирч өмдийг минь урна вэ? гэж Төмөр нохойгоо зандарснаа дээшээ өвгөний өрөө өөд гардаг хаалгыг хавхийтэл хаагаад нохойгоо дагаж хонгилоор явж сэрүүн саравчит тагтандаа гарч ирвэл жижигхэн телефон утасны дэргэд дүүжилсэн хүрэл хонх үсчин чичрэн туурга нүдэж байлаа. Жаал хүү түүнийг барьж аваад олсон оосрыг нь хадаасанд ороолоо. Татагдаад байсан оосор нь одоо сулрахыг үзвэл хаа нэгэнтээ тасарчихлаа бололтой. Тэгэхлээр уурлах, гайхах зэрэгцсэн хүү утсан харилцуурын чагнуурыг шүүрэн авлаа.

	 

	* * *

	 

	Энэ бүхнийг болохоос цагийн өмнө Ольга ширээний ард сууж байжээ. Өмнө нь физикийн сурах бичиг дэлгээстэй байв.

	Женя орж ирүүт цүндгэр шилтэй иод гаргаж ирэв.

	— Женя, наад мөрөө юунд шалбалчих аа вэ? гэж эгч нь сэтгэл дундуурхан асуутал

	— Харин би явж байтал... замд минь нэг, хурц үзүүртэй юм тааралдаад зурчихлаа гэсэнд:

	— Тэгвэл яагаад миний замд тийм өргөстэй үзүүртэй юм дайралдаагүй бил ээ? гэж Оля ёжлонгуй асуув.

	— Худал аа! Чиний замд чинь тооны шалгалт байж байна. Тэр чинь үзүүртэй, өргөстэй. Харж л байгаарай, чи бөндийнө9 дөө. Чи инженерийн ангид битгий ор. Эмчийн ангид ор гэж Женя ам нээгээд ширээний толь авч Олягийн урд аваачиж бариад, — За чи хар! Чи инженер болох юм? Инженер гэдэг чинь ийм, ийм, бас ийм байна гэж Женя нүдээ эргэлдүүлж, хөмсгөө өргөөд их л урьхнаар инээмсэглэн үзүүлжээ.

	Ольга дүүгээ үнсэж:

	— Ээ тэнэг минь! Холд! Женя минь, чи бүү садаа бол? Ингэж байсанд орвол худаг руу гүйгээд ус авчирвал чинь дээр шүү гэв.

	Женя тавгаас алим авч үмхлээд цонхны дэргэд очиж, баян хуурын бүрээсний товчийг тайлуут:

	— Оля, аан гэж бай! Өнөөдөр над дээр нэг танихгүй ах хүрээд ирлээ. Цагаан царайтай, цагаан хувцастай, яах вэ, зүгээр л хүн байна лээ. Тэгээд тэр хүн «Охин, нэр чинь хэн бил ээ?» гэж асуухаар нь би «Женя» гэлээ.

	— Женя, бүү саад хий. Хөгжим битгий оролд л доо гэж Оля эргэж харалгүй, бас номоосоо нүд салгалгүй хэллээ.

	Женя дуулаагүй юм шиг баян хуур гэрнээс нь гаргаж авах зуур цааш нь ярихдаа:

	— Харин эгчийг чинь Оля гэдэг байх аа? гэнэ.

	Оля дүүгийнхээ үгийг өөрийн эрхгүй чагнахын зуур

	— Женя минь, бүү саад бол! Хөгжим бүү оролд гэж байна шүү гэж давтан хэлэв.

	— Эгч чинь их сайхан хөгжимддөг юм билээ. Хөгжмийн дээд сургуульд орохгүй болов уу? (Женя баян хуурыг гарган авч мөрөвчийг мөрөндөө углах зуур) гэнэ. Тэгэхлээр нь би «Үгүй шүү. Эгч төмөр бетоны мэргэжилд суралцаж байгаа» гэлээ. Тэр хүн а-а! (гээд Женя баян хуурыг нэг товчийг дарж) гэнэ. Тэгэхлээр нь би түүнд «Бэ-э» (хуурын өөр нэг товчийг дарж) гэлээ гэсэнд Оля огло үсрэн босож:

	— Өөдгүй амьтан! Наад хуураа байранд нь тавь! Чамайг хэн танихгүй хүнтэй хамаагүй ярь гэсэн юм гэж хашхирав. 

	Женя гомдоллож:

	— За за тавилаа. Би яриагүй. Тэр чинь өөрөө ярьсан юм. Цаашхыг ярьюу гэсэн. Одоо харин болилоо. Гайгүй, аав нэг ирнэ, Чамайг нэг болгож тавина даа гэж Женя гоморхсонд

	— Намайг уу? Гайгүй байлгүй. Харин чамайг л болгоно байх. Чи хичээл хийлгэхгүй саад хийнэ гэнэ? гэж Оля хэлжээ.

	Женя хоосон хувин шүүрч аваад үүдний гонхноос эргэж:

	— Үгүй. Чамайг... аавд хэлнэ. Чи намайг өдөртөө үй түмэн удаа ус авчир, керосин авчир, саван авчир гэж хөөдөг. Би ямар чиний морь биш, ачааны машин биш, трактор чинь биш! гэж хашхираад: Женя ус авчирч хувинтайгаа тавиур дээр тавьсан боловч Ольга түүнийг анзаарсан шинжгүй ном шагайн суух тул гоморхсон охин гүйн гарч цэцэрлэгт оржээ.

	Хоёр давхар, хуучин саравчны өмнөх нугад гарч ирээд Женя халаасан өврөөсөө чавх гаргаж сунадгийг нь татаж харвасанд хатуу цаасаар хийсэн бяцхан шүхэрчин тэнгэр өөд цойлон хөөрөв. Тэр тоглоомын шүхэрчин хөлөөрөө өөдөө цойлон нисэж явснаа гэнэт тонгорцоглон эргэтэл толгой нь өөдөө харж дээр нь цэнхэр цаасан шүхэр задарч бөмбийлөө. Гэнэт салхи хуйсганан үлээж, шүхэрчийг хажуу тийш нь хийсгэн бяцхан шүхэрчин саравчны дээврийн цонхны нүхээр ороод алга болов.

	Аюул, осол! Хөөрхий цаасан хүнийг аврах хэрэгтэй байлаа. Дээврийн цоорхой нүх бүрээс нарийн утсан шугам зүг бүрд тарж зурайсан тэр саравчийг Женя тойрон явж харлаа. Өмхөрсөн өгөр шатыг аваачиж, цонх руу нь түшүүлээд түүгээр авирч дээврийн хонгилын шалан дээр цонхоор нь үсрэн буув.

	Юутай жигтэй бил ээ? Хонгилд хүн суудаг бололтой. Туурганд нь ороож эвхсэн түүдэг утас, зөрүүлж хатгасан мэдээ дохионы дарцаг, үл ухагдах элдэв тэмдгээр эрээлж орхисон энэ суурины дэвсгэрийн зураг байв. Буланд таар шуудайгаар бүтээсэн сүрэл дэвсгэр хэвтэнэ. Түүний дэргэд нимгэн наамал банзан хайрцаг хөмрөөтэй байна. Хаг ургасан цоорхой дээврийн орчим хөлөг онгоцны залууртай төстэй том дугуй хүрд ёрдойн харагдана. Тэр хүрдний дээхэн гар хийцийн харилцуур утас өлгөөстэй байна.

	Женя дээврийн завсар заалхайгаар гадагш шагайн харвал өтгөн цэцэрлэгийн ногоон навчис тэнгисийн давлагаа адил долгилон харагдана. Тэнгэрт тагтаа наадан ниснэ. Үүнийг хараад Женя: тагтаанууд нь цахлай юм гэлээ. Энэ саравч нь дэнлүү олс утас, дохионы дарцаг сэлттэйгээ том хөлөг онгоц гэлээ. Охин өөрийгөө онгоцны ахмад гэлээ гэж бодов.

	Охинд их л зугаатай болсон тул өнөөх залуурын хүрдийг эргүүлж гарлаа. Чавхдан татагдсан олсон утаснууд чичгэнэн татагдаж шүнгэнэлээ. Салхи исгэрэн ногоон долгиод давлуулж байлаа. Энэ нь охинд түүний саравч - хөлөг онгоц долгион дундуур аажуухан тухтайгаар эргэж байх шиг санагдан авай.

	— Жолоог зүүн тийшээ! гэж чанга дуугаар командлаад хүнд хүрд дээр бүх биеэрээ даран эргүүлэв.

	Дээврийн нүх сүвээр нарны туяа шурган ороод охины нүүр хувцас хунар дээр туссан байв. Женя үүнийг дайсны хөлөг онгоцны гэрэлтүүлэгч өөрийн нь онгоцыг тэмтрэн эрж байгаа нь энэ гэлээ гэж сэтгээд хариу тулалдаан хийхээр шийджээ.

	Тэр охин командын үг захирангуй хашхичиж, онгоцоо баруун зүүн тийш нь бултуулан чахран дуугарах залуурын хүрдийг хүчлэн эргүүлж залав.

	Нарны хурц гэрэл бүүдийгээд ирлээ. Энэ нь Женяд нар үүлний цаана далд орсон төдий хэрэг биш, харин дайсны бут ниргүүлсэн хөлөг онгоцны цуваа живж байгаа нь мэдээж билээ.

	Тулалдаан шувтарлаа. Женя шороо болсон алгаараа хөлсөө арчиж суутал туурган дахь харилцуур утасны хонх гэнэт торчигнон дуугарчээ. Женя энэ утсыг жирийн тоглоомын утас гэж бодож байсан болохоор ингэж дуугарахын чинээ бодоогүй бөлгөө. Иймд аягүй санагдаад дэмий л харилцуурыг авч чагнавал:

	— Байна уу? Байна уу? Хариу хэлээч! Ямар үхэр нь утаснууд тасалж, үл ойлгогдох тэнэг дохио өгөөд байна аа? гэж хурц тод дуугаар [image: Image]эрс тулган асууж байв. 

	Үүнд гайхсан Женя:

	— Үхэр биш ээ. Женя байна. Би Женя байна гэж бөвтнөв.

	Гэтэл цаад хүний дуу:

	— Солиотой охин минь! Залуурын хүрдийг орхиод зугтаа! Одоо улс гүйж очоод чамайг зодно гэж бараг л айн хирдхийсэн янзтай огцомхон хашхирах дуулджээ.

	Женя харилцуурыг хаяад зугтах гэтэл хожимджээ. Саравчны цонхны онгорхойн гэгээнд нэг хүний толгой шоволзон цухуйсан нь Гейка байжээ. Түүний араас Симаков Сима, Колокольчик Коля, бас цаанаас нь өдий төдий жаалууд ороод иржээ.

	Женя айхдаа цонхноос холдон ухруут:

	— Та нар юун улс вэ? гэж асуугаад, — Зайлцгаа! Энэ чинь манай цэцэрлэг. Та нарыг би урьж дуудаагүй шүү гэлээ.

	Багачууд шахцалдан, мөр зэрэгцэн эгнээд Женя руу давшсанд мухарт шахагдсан охин чарлав.

	Энэхэн агшинд цонхны онгорхойгоор бас нэг хүний бараа бөртөлзөн үзэгдээд энгэр дээрээ улаан таван хошуу шагласан мухар ханцуйтай хөх цамц, богинохон шалбуур өмдтэй, гялтганасан хар үстэй, гозгор өндөр хүү гарч ирээд:

	— Женя аяар! Чарлах хэрэггүй. Чамд хэн ч гар хүрэхгүй. Чи бид хоёр чинь танил улс биш үү? Би Төмөр байна гэж өндөр дуугаар хэллээ.

	— Чи Төмөр мөн гэж үү? гэж Женя нулимс мэлтгэнэсэн нүдээ бүлтийлгэн эргэлзэнгүй дуу алдаад: — Намайг шөнө цагаан даавуугаар хучсан хүн чи юу? Надад ширээн дээр зурвас чи орхисон уу? Фронт дээр байгаа аавд минь цахилгааныг минь чи явуулсан уу? гэж асуусанд тэр хүү Женяд тулж ирээд түүний гарыг барингуут

	— Чи бидэнтэй хамт үлд л дээ. Наашаа суугаад сонсож бай. Тэгвэл бултыг ойлгох болно гэжээ.

	 

	* * *

	 

	Энэ суурины газрын зургийг өмнөө дэлгэж тавьсан Төмөрийг тойроод өнөөх багачууд шуудайгаар бүтээсэн сүрэл дээгүүр байраа эзлэн суув. Дээвэр дор цонхны нүхнээс дээхэн нь өлгөөстэй дүүжин модон дээр хянагч харуул сууж байв. Түүний хүзүүнд шийний хуучин дуран зүүлттэй байжээ. Төмөрийн ойролцоо Женя суугаад энд хэнд ч илэрч мэдэгдмээргүй нууц штабын зөвлөгөөн дээр юу болж байгааг ажиж, чагнаж суужээ.

	 

	 

	 

	— Маргааш үүрээр хүн амьтныг унтаж байхад Колокольчик бид хоёр (Женягийн зүг дохиж) үүний тасалсан утсыг засъя гэж Төмөрийн хэлэхэд

	— Наадах чинь унтаж орхино оо! Өглөөний цайнаас хойш, үдийн хоолоор л сэрдэг хүн дээ гэж усан цэргийн хувцас өмссөн, зантгар толгойт Гейка уурсангуй дүнсийж хөндлөнгөөс орсонд

	— Худлаа! Би өглөөний нарны анхны туяатай уралдаад босдог гэж Колокольчикийн Коля дуу алдан хашхирч, ээрэн ухасхийн босвол:

	— Нарны туяаны чухам аль нь анхны аль нь сүүлчийнх болохыг би мэдэхгүй. Тэгэхдээ наад Коля чинь унтчихаад заавал хожимдоно гэж Гейка зүтгэв.

	Тэгтэл олсон дүүжин дээр санжганаж суусан хянагч харуул шүгэлдсэнд багачууд ухасхийн босцгоов.

	Замын тоосон дунд их бууны морин дивизон хурдлан яваа харагдана. Суран хөмөлдрөг, хударга, төмөр хуяг болсон тэнхээт хүлэг морьд сумны урт ногоон хайрцаг, бор бүтээлэгтэй их буунууд чирч хурдлан авай. Нар салхинд борлосон морьтнууд эмээлдээ бат сууж, байшингийн булангаар тойрч, батарей, батарейгаараа шугуйд шурган далд орж байлаа. Дивизон тийнхүү давхин өнгөрлөө.

	— Эд төмөр замын буудал руу ачаа ачихаар явж байгаа юм. Би эднийг хувцсаар нь сургууль, жагсаал, ер хаашаа юунд явж байгааг нь андахгүй гэж Коляг хэлэхэд Гейка:

	— Дуугүй л хараад бай! гэж түүнийг хориглоод, — Бид ч бас нүдтэй шүү. Энэ чалчаа чинь улаан армид оргож очих санаатай даг шүү, та минь гэхэд:

	— Болохгүй шүү. Энэ чинь шал дэмий бодол гэж хөндлөнгөөс Төмөр оролцов.

	— Яагаад болохгүй гэж? Тэгвэл урьд хүүхдүүд фронтод яагаад оргож очдог байсан юм бэ? гэж Коля царай улайн асуужээ.

	— Тэр бол урьдын хэрэг. Одоо бол манай хүүхдүүдийг фронтоос шилбүүрдэн хөөж бай гэж бүх дарга нарт тушаасан юм гэж Төмөрийг хэлэхэд:

	— Шилбүүрдэнэ гэдэг чинь юу гэсэн үг вэ? Өөрсдийнхнийгөө юү? гэж Колокольчик овогт Коля царай час улайн шалгаасанд Төмөр санаа алдаж:

	— За тийм ээ, өөрсдийнхнийгөө ч тэр!.. За багачууд аа, ажилдаа оръё гэжээ.

	Хүүхдүүд байр байрандаа сууцгаалаа.

	— Мурий гэдэг хөндлөн гудамжны гучин дөрөвдүгээр байшингийн цэцэрлэгийн алимын модыг үл таних хүүхдүүд сэгсчээд хамаг алимыг цөлмөсөн байна. Бас хоёр мөчир хугалаад цэцгийн мандлыг гишгэчихсэн байна гэж Колокольчикийн Коля гомдол мэдүүлсэнд Төмөр:

	— Хэнийх бил ээ? гэж хулдмал хавтастай дэвтэрт хараад, — Улаан цэргийн Крюковынх юм байна. Манайхнаас хэн маань хүний цэцэрлэг алимын мод цөлмөх талаар туршлагатай бил ээ? гэж асуусанд:

	— Би гэж зовнисхийсэн дуу гарав.

	— Үүнийг хэн ингэсэн байж таарах вэ? гэж түүнээс лавласанд

	— Энэ чинь Квакийн Михиал, түүний туслах Фигур хочтой жаал хоёроос өөр гарцаагүй л дээ. Тэр хоёр мэдээж хэрэг, Мичуриний гаргасан «Алтан шимүүс» үүлдрийн модноос шилж хугалаа л даа гэсэнд Төмөр:

	— Аанай л Квакин! Гейка, чи түүнтэй уулзаж ярилцсан явдал байна уу, үгүй юу? гэсэнд:

	— Бий шүү.

	— Тэгээд юу болсон бэ?

	— Шилэн дундуур нь хоёр удаа өгчилгөсөн дөө.

	— Цаадах чинь яаж байна?

	— Тэр ч бас намайг хоёр удаа байлгасан л даа.

	— Чи ч дандаа л «өгчилгөсөн», «байлгасан» гэх. Авмаар ч юм алга. За яах вэ? Квакийн хэргийг жичид нь болъё. Цааш нь ярь гэсэнд булангаас нэг нь:

	— Хорин тавдугаар байшингийн сүү зардаг эмгэний хүүг морин цэрэгт татсан байна лээ гэж мэдэгдсэнд Төмөр зэмлэнгүй толгой сэгсрээд:

	— Ээ чааваас! Тэр айлын хаалган дээр манай тэмдэг бий болсоор гурав хонох нь хонож л байна. Харин тэр тэмдгийг хэн хийсэн бэ? Колокольчик, чи хийсэн үү? гэсэнд Коля:

	— Тийм ээ, би гэвэл:

	— Тийм бол чиний тэр таван хошууны зүүн дээд үзүүр яахлаараа хануурын хорхой шиг муруй юм болдог байна? Ажил хийвэл хийсэн шиг хийж бай. Хүн үзээд шоолно шүү дээ. За цааш нь? гэхэд:

	— Пушкарёвын гудамжны тавин дөрөвдүгээр хашааны ямаа нь алга болжээ. Очоод хартал хөгшин авгай жаал охиныг зодож байна лээ. Тэгэхлээр нь би:

	— «Эгч ээ, зодох хуульгүй шүү» гэж хашхирсан минь «Муу золиг ямаа алдчихаад» гэж байна. «Ямаа тань хаашаа алга бол оо вэ?» гэсэн «Энүүхэн цагдуулын цаана жалгад далдууны хальс мэрж байснаа чоно идчихсэн юм шиг л алга» гэнэ.

	— Байз тэр хэнийх вэ? гэвэл

	— Гурьевийн Павел гэдэг байлдагчийнх. Охин нь түүний охин Нюрка шүү дээ. Зодож байгаа авгайн нэрийг бүү мэд. Харин ямаа нь осолгүй Манька гэдэг хар бараан голтой саарал ямаа юм даг гэсэнд:

	— Ямааг эрж олно оо! Дөрвөн хүнтэй хэсэг эрэлд гарна. Чи, чи, чи, бас чи яв! гэж Төмөр хатуу чанд тушаагаад, — За гүйцээ юу, хүүхдүүд ээ? гэсэнд:

	— Хорин хоёрдугаар байшинд жаалхан охин уйлж байна лээ гэж Гейка дурамжхан мэт дуулгасанд:

	— Яагаад уйл аа юм бол? гэвэл

	— Асуухад дуугарахгүй л юм гэв.

	— Олигтойхон асуухгүй дээ! Хүн зодож шоглоогүй байгаа? гэвэл:

	— Асуухад дуугарахгүй л юм.

	— Том болсон охин уу?

	— Дөрвөн настай л юм

	— Тэгвэл ч бүр хэрэг биш болж дээ. Том юм бол ч яах вэ. Гэтэл дөрөвхөн настай байдаг. Байз, тэр чинь хэнийх бил ээ?

	— Хил дээр саяхан алагдсан дэслэгч Павловынх шүү гэсэнд Төмөр хөмсөг зангидан бодол болж азнасхийснээ, — За яах вэ? Би өөрөө учрыг олъё. Та нар бүү оролц гэлээ.

	— Тэнд Квакийн Мишка гараад ирлээ. Гудамжны нөгөө талаар явж байна. Төмөр өө, балбаж түншүүлэхээр бүлэг явуулах уу? гэж ажиглагч харуул мэдээлбэл.

	— Хэрэггүй! Та нар эндээ байж бай. Бид мөд эргээд ирье!

	Ингэж хэлээд Төмөр дээврийн цонхоор гарч шатаар үсэрч буугаад бутан дундуур далд оров.

	Ажиглагч харуул дахин мэдээлэхдээ:

	— Миний нүдэнд үзэгдэж байгаа хайсны дэргэд сайхан царайтай бүсгүй сав барин, сүү авч байна. Энэ зуслангийн эзэгтэй мөн байх.

	— Тэр чинь чиний эгч биз? гэж асуугаад хариу өгөхгүй болохоор: — Чи түүндээ эндээс хашхирна гэж санаагүй биз? гэсэнд Женя:

	— Суу гэм! гэж ханцуйгаа угзчаад, — Чи надад бас нэг дарга гараад ирэх нь үү? гэж даажинтайгаар асуужээ. 

	Үүнд Гейка, Коляг дооглон

	— Наадахаа бүү өд. Наад охин чинь чамайг нүдчихнэ шүү гэсэнд, 

	— Намайг уу? гэж Коля гоморхон асуугаад, — Энэ чинь хумстай л биз. Харин би бол хөл гартаа булчинтай шүү? гэсэнд

	— Наадах чинь чамайг хөл гарын булчинтай чинь цуг балбаж орхино гэм. Хүүхдүүд ээ, мэдээтэй байгаарай! Төмөр маань Квакинтай уулзлаа гэж харуулын жаал дуулгав.

	 

	* * *

	 

	Хугарсан мөчир барьж, Төмөр Квакины замыг хөндөлсөн угтаж очлоо. Үүнийг олж үзээд Квакин зогслоо. Түүний хавтгай шар царайд гайхсан шинж огт алга. Тэр жаал толгойгоо гилжийж:

	— Сайн уу, комиссар аа! Хаашаа ингэж яараа вэ? гэсэнд

	— Сайн. Сайн уу, атаман! Чамтай уулзах гэж яарлаа гэж Төмөрийн хэлэхэд:

	— Айлчин ирсэнд баяртай байна. Юугаар дайлдаг бил ээ? Ядахдаа үүгээр ч болсон дайлдаг юм бил үү гэж өвөртөө гараа шургуулж алим гаргаж өгөхөд Төмөр түүнийг нь амсаж үзүүт:

	— Хулгайлсан л эд биз дээ? гэж асуувал:

	— Тэгэлгүй яах вэ? «Алтан шимүүс» үүлдрийн л жимс дээ. Гэм нь жаахан түүхий л юм гэж тайлбарласанд

	— Тэгнэ тэр, даанч гашуун байсан юм, гэж алимыг шидэнгүүт Төмөр энгэр дээрх таван хошуугаа Квакинд харуулж

	— Хөө чи гучин дөрөвдүгээр байшингийн хаалган дээр ийм тэмдэг байхыг харсан уу? гэсэнд Квакин сэжиглэсхийж:

	— Харса-ан! Би ер нь өдөр ч шөнө ч ялгаагүй хамаг юмыг хардаг л хүн шүү, нөхөр минь.

	— За тийм бол чи өдөр ч шөнө ч хаа нэгтээ л ийм тэмдэг дахиад харсан байвал халуун усаар шүршүүлсэн юм шиг түүнээс зугтааж яваарай! гэсэнд

	— Ай комиссар, чи чинь яасан ширүүн эд вэ? Боллоо, яриа дууслаа гэж Квакин үгээ сунжруулан хэлсэнд

	— Ай атаман, чи яасан гөжүүд юм бэ? Энэ бол та бидний сүүлчийн яриа гэдгийг өөрөө ойлгоод цаад дээрэмчдэдээ хэлж үз гэж Төмөр дуугаа өндөр болголгүй тайвнаар хариулжээ.

	Хажуугаас нь харсан хэн ч гэсэн энэ хоёрыг халуун дотно нөхөд биш, хоёр дайсан этгээд уулзаад ярьж байна гэж ажиг сэжиг авахын аргагүй байжээ. Иймд зэргэлдээ байшингийн үүдэнд зогсоод сүү худалдан авч байсан Ольга сүү зардаг авгайгаас балмад жаал Квакинтай зөвлөлдөөд байгаа энэ жаал хүү хэн болохыг асуусанд сүү зардаг авгай:

	— Бүү мэд ээ! Аанай л бас танхай балмад жаал биз. Энэ жаал танай хавиар эргэлдээд байх болж. Дүүг чинь зодох вий, хүү минь! Мэдээтэй л байгаарай гэж үнэн сэтгэлээс сэтгэл зовнин захив.

	Сэтгэл түгшин зовсон Ольга хоёр жаалын дэргэдүүр муухай харан өнгөрч, савтай сүүгээ оруулж гэртээ тавиад бүтэн хоёр цагийн турш гэртээ үзэгдээгүй Женяг эрэхээр гарч, үүдээ цоожилжээ.

	 

	* * *

	 

	Төмөр буцаж ирээд Квакинтай уулзсан тухайгаа нөхдөдөө яриад маргааш түүний дээрэмчин бүлэгт тулган шаардах бичиг гардуулахаар тогтсон багачууд дээврийн хонгил дороос сэм бууцгааж, хайсан хашааны нүхээр шургах нь шургаж, хайсан дээгүүр харайх нь харайж орон гэртээ тарцгаажээ.

	— За чи одоо цөмийг ойлгов уу? гэж Төмөрийн асуухад

	— Бас л гүйцэд ойлгоогүй байна шүү. Надад чи энгийн амархнаар хэлээд өг л дөө гэвэл

	— Тэгвэл доошоо буугаад миний хойноос дагаад яв. Тэртэй тэргүй эгч чинь гэртээ байхгүй дээ гэв.

	Хоёул доош буумагц Төмөр шатаа унагаж хураав.

	Харанхуй болж байсан боловч Женя Төмөрийн хойноос итгэлтэй дагаж явав.

	Тэгээд сүү зардаг хөгшний бяцхан байшингийн дэргэд очоод зогсов. Төмөр ийш тийш харвал ойр хавьд хүнгүй байв. Төмөр өврөөсөө тугалган бортого савтай тосон будаг гаргаж, хаалганд тулж очив. Хаалган дээр зурсан таван хошуу тэмдгийн зүүн дээд үзүүр нь үнэхээр хануурын хорхой шиг муруй болсон байжээ. Төмөр түүнийг чадмагаар тэгшлэн хурц шулуун үзүүр болгож, будан засав.

	— Энэ чинь юу вэ? Ямар учиртай юм бэ? Учрыг надад жирийн үгээр ярьж өгөөч гэж Женя гуйлаа. 

	Төмөр савтай будгаа өвөртлөөд будаг болсон гар хуруугаа цоорын далбагар навчаар арчиж Женягийн өөдөөс эгц ширтэж:

	— Энэ бол тэр айлаас хүн цэрэгт явсны тэмдэг. Тэгээд тэмдэг тавьсан цагаас эхлээд энэ айл манай өмгөөлөл хамгаалалд орлоо гэсэн үг. Чиний эцэг армид бий юу? гэж асуусанд

	— Бий. Дарга хүн шүү дээ Женягийн сэтгэл догдолж омог бахархалтай хэлэхэд:

	— Тэгвэл чи ч бас, ялгаагүй бидний хамгаалалд байх ёстой гэжээ.

	Тэд зуслангийн өөр нэг байшингийн үүдэнд очлоо. Хаалган дээр нь таван хошуу зурсны гэрэл бадарсан эгц үзүүрийг хар хүрээгээр хүрээлсэн байв. Төмөр:

	— Энэ бол цэрэгт яваад нас барсан дэслэгч Павловынх юм. Энэ хүн саявтар фронт дээр амь эрсэдсэн юм. Охин нь өнөөх Гейкагийн үг дуугаргаж чадаагүй охин шүү дээ. Энд түүний гэргий, жаалхан охин хоёр нь суудаг юм. Энэ охин юунаас болж уйлаад байгааг сайхан сэтгэлт Гейка олж мэдэж чадаагүй байна лээ. Женя чи дашрам гарвал энэ охинд тустай сайн юм хийгээрэй гэв.

	Төмөр энэ бүхнийг их л энгийн хар үгээр хэлсэн боловч Женягийн сэтгэл уяран, бие нь хөрзийх шиг болжээ. Гэтэл тэр бол дулаахнаар барахгүй бүгчим халуун үдэш байсан билээ.

	Охин толгой унжуулан дуугүй зогсож байв. Тэгээд ямар нэг юм эрхбиш хэлмээр болж дэмий л:

	— Гейка сайхан сэтгэлтэй хүү юу? гэж асуувал,

	— Тийм шүү. Тэр чинь тэнгисчин, усан цэргийн хүү. Биеэ магтамтхай Колокольчик мэтийн жаалуудыг дандаа аашилж загнаж байдаг боловч тэднийг хаана хэзээ боловч ямагт өмгөөлж хамгаалж явдаг юм гэв.

	Гэнэт огцом, ууртай, дуугаар хашхиран дуудах дуу гарахад эргэж харвал Ольга нь ойрхон зогсож байжээ.

	Женя Төмөрийг хөтлөн аваачиж, Ольгатай танилцуулъя юу гэж гарт нь хүрсэн боловч энэ үеэр Олягийн ёозгүй хэрцгийгээр зандрах дуу дахин дуулдсан тулд больжээ.

	Тэгээд Женя Төмөрийн зүг гэмшингүй толгой дохиод гайхахдаа дэмий л мөрөө хавчин эгч рүүгээ алхав

	Амьсгаа нь давхцан бухимдсан Ольга уйлах шахсан дуугаар

	— Женя, чи энэ жаалтай бүү ярилцаж бай! Би хатуу хориглож байна. Мэдэв үү чи! гэсэнд

	— Оля минь, чи юу болчих оо вэ? гэж амандаа бөвтнөв.

	— Чи энэ жаалд бүү ойрт! Чи арван гурван настай. Гэтэл би бол арван найман настай, чиний эгч чинь байна. Насаар чамаас эгчмэд... Тэгээд ч ер аав явахдаа... гэвэл

	— Гэхдээ Оля чи юу ч мэдэхгүй байна! гэж Женя цөхрөн дуу алдаад бие нь чичирч, байдаг учраа тоочиж, биеэ зөвтгөх гэсэн боловч чадсангүй. Дүү охинд тийм эрх алга. Охин гараа цэрвэн зангаад эгчдээ дахиад юу ч дуугарсангүй билээ.

	Хариад даруй орондоо орж хэвтсэн боловч Женя удтал унтаж бас чадсангүй. Тэгж тэгж унтаж орхиод шөнө хүн ирж цонхыг нь балбаж, ааваас нь ирүүлсэн цахилгаан утсыг авчирч өгснийг ч мэдсэнгүй ажээ.

	 

	* * *

	 

	Үүр цайж, малчин хүний дуу шуу болж, цуурын дуугарах үеэр сүү зардаг авгай хашааныхаа хаалгыг онгойлгож, үнээ малаа бэлчээж байлаа. Түүнийг булан тойрч далд ормогц хуайс модны бутны цаанаас хоосон хувингаа хангинуулахаас болгоомжлон гэтсэн таван жаал худаг руу ухасхийлээ.

	— Эргүүл!

	— Аль вэ?

	— Бариад ав? гэлцэн худгаас ус татаж, хувинтай ус нүцгэн шилбэ хөл рүүгээ асган цутган хашаа руу гүйж царсан агар ганд юүлж, түдэлгүй эргэж ирж байлаа.

	Худгийн эргүүлгийг чөлөө завгүй эргүүлж байгаа Сима Симаков дээр Төмөр гүйн очиж:

	— Колокольчикийн Коляг харав уу? Ирээгүй юу? Цаадах чинь унтаж орхиж дээ. Та нар бушуулж үз. Хөгшин одоо удахгүй буцаад ирнэ шүү гэлээ.

	Төмөр Колокольчикийн зуслангийн байшингийн өмнөх цэцэрлэгт хүрээд, модон дээр зогсон шүгэлдэв. Хариу хүлээж ядаад тэр жаал модонд авиран гарч, байшингийн цонхоор ажиглав. Модон дээрээс харахад нь цонхны тавиур мод тийш тулгаж зассан орны хагас, мөн хөнжилд хучаастай хүний хөл төдий л юм харагдаж байв. Төмөр цонхоор нь холтосны өөдөс ор луу шидэж:

	— Коля бос! Коля! гэж аяархан дуудлаа.

	Унтаж байгаа хүн хөдөлсөнгүй. Тэгэхлээр Төмөр хутгаа гаргаж модны урт нарийн мөчир огтолж аваад, гишүү салааны үзүүрийг нь шөвхөлж, цонхны нь тавиур дээгүүр явуулж, хөнжлийг гохдон татсанд нимгэн хөнжил цонхны тавиур модон дээгүүр гулган гарч ирсэнд цочин сэрсэн эрхэмсэг буурал өвгөний сөөнгө хоолойгоор дуу алдах сонстоод, тэр өвгөн дотуур хувцастайгаа орноос огло үсрэн босож, гулган гарч яваа хөнжлөө шүүрэн авч, цонх руу ухасхийлээ.

	Хүндтэй өвгөнтэй халз тулгараад Төмөр модон дээрээс үсрэн бууж зугтаалаа.

	Эрхэмсэг буурал өвгөн тэмцэж хамгаалсан хөнжлөө ор дэвсгэр дээрээ шидээд, хананаас хоёр амтай, шувууны буу шүүрэн авч, яаран нүдний шил зүүгээд, бууныхаа амыг цонхоор цухуйлгаж, тэнгэр өөд чиглүүлж байгаад нүдээ анин буудаж орхижээ.

	Сандарч тэвдсэн Төмөр худаг хүрч сая зогслоо. Төмөр унтаж байсан цэмцгэр өвгөнийг Коля гэж эндүүрэн боджээ. Гэтэл буурал өвгөн Төмөрийг дээрэмчин луйварчин гэж бодсон нь лавтай.

	Хувин дүүжилсэн дамнуурга мөрөн дээрээ тавьсан эмгэн ус авахаар хашаанаасаа гарч ирэхийг Төмөр үзэв. Жаал хүү хуайс модны ард нуугдаад, эмгэний яахыг ажиглав. Худгаас ус аваад буцсан хөгшин хариад хувинтай усаа царсан агар гандаа хөнтөрч орхитол бялхам дүүрэн устай агаруу гангаас ус палхийн цацагдаж, хальж асгарсанд эмгэн огло үсэрч байгаа харагдана.

	Эмгэн гайхан шогшрон ийшээ тийшээ харж, гантай усаа тойрч үзэж байв. Тэгээд гараа усанд дүрж, хамартаа аваачин үнэрлэж үзсэнээ үүдний цуурга цоож бүтэн эсэхийг үзэхээр гонх руугаа гүйлээ. Адаг сүүлд нь яахаа мэдэхээ байгаад дэмий л хөрш айлынхаа цонхыг очиж балбав.

	Төмөр инээд нь хүрч хоргодсон газраасаа гарч явлаа. 

	Нар хэдийн дээр хөөрсөн боловч Коля нь алга. Тасарсан утас ч засагдаагүй хэвээр байсан болохоор яаралгүй болохгүй болжээ.

	 

	* * *

	 

	Төмөр саравч руу нэвтэрч, цэцэрлэг талын нээлттэй цонхоор шагайжээ. Женя орны дэргэдэх ширээний ард цээживч, богино өмдтэй сууж, дух руу нь унжин орж ирэх туг үсээ байн байн ар тийш шидэж, нэг юм бичиж байв.

	Женя Төмөрийг олж хараад айж хирдхийсэн ч үгүй, тэр байтугай гайхсан ч үгүй. Тэр охин Ольгаг сэрээв ээ гэж хуруугаараа занган занаад бичиж дуусгаагүй захидлаа хайрцагт хийж, өлмийгөөрөө цөмцгөнөн явж, өрөөнөөс гарч иржээ.

	Энэ өдөр Төмөрт ямар гайтай явдал тохиолдсоныг дуулмагц тэр охин Ольгагийн сургамжлан захисан бүхнийг ор тас мартаад өөрийн тасалсан утсаа засалцахад тусална гэсэн билээ.

	Ажил дуусаад Төмөр хэдийн хайсны гадаа гарч зогссон хойно Женя түүнд:

	— Яалаа гэж тэгдгийг бүү мэд, миний эгч чамайг нэг нүдээр үзэхгүй юм гэсэнд

	— Миний авга ах ч бас чамайг адилхан гээч! гэж Төмөр унтууцан хэлээд эргэж явах гэхэд нь Женя түүнийг зогсоож:

	— Байз, үс чинь өнөөдөр бүр сэгсийчихжээ. Самна гэж самаа Төмөрт өгөх гэтэл араас нь цонхны тэндээс:

	— Женя чи яаж байна? гэж Ольгагийн дургүйцсэн дуу гарчээ.

	 

	 

	Эгч дүү хоёр шилэн нүүртэй сэрүүн асартаа зогсож байлаа.

	— Би ямар таны ямар хүнтэй танилцахыг чинь зааж сонгож өгсөн биш. Ямар вэ гэвэл их л энгийн нэг цагаан хувцастай хүн л байна лээ. Эгч чинь яасан сайхан хөгжимддөг вэ?! гэж байсан. Эгчийн яасан сайхан харааж загнаж байхыг нь дуулсан бол дээр санж. Энэ бүхний чинь тухай аавд бичнэ дээ, харж л байгаарай гэж Женя арга баран биеэ өмөөрч хэллээ.

	— Евгения, энэ жаал чинь танхай хүүхэд, чи өөрөө тэнэг. Дуртай бол чи аавд бичиж л бай. Юу ч гэсэн чамайг дахиад энэ хүүхэдтэй уулзаад нүдэнд үзэгдэх юм бол би тэр дороо Москва руу буцна. Хэлсэн үгэндээ эзэн болдгийг минь чи мэднэ биз гэж Ольга тайван байгаа байдалтай харагдахыг хичээж хүйтнээр зэмлэн буруушаасанд Женя:

	— Мэднэ ээ мэднэ, тамлагч минь! гэсэнд

	— Май үүнийг унш! гэж Ольга эцгээс нь ирсэн цахилгааныг авч өгөөд гадагшаа гараад явчихжээ. 

	Тэр цахилгаан утсанд бичсэн нь:

	 

	Удахгүй Москвагаар дайрч хэдэн цаг болоод өнгөрнө цг10

	Өдөр цагийг жич зааж цахилгаан өгнө цг

	Аав чинь 

	 

	гэжээ.

	Женя нулимсаа арчиж, цахилгаан мэдээг уруулдаа наагаад

	— Аав минь түргэн ирж үз! Аав минь! Женькад чинь тун хэцүү байна даа гэж аман дотроо аяархан бөвтнөж билээ.

	 

	* * *

	 

	Ямаа алдлаа гэж цовоо охин Нюркаг зодож байсан авгайн хашаанд хоёр тэрэг түлээ иржээ.

	Ажил анхиагүй морь тэрэгчний хөндлөн гудас хаялчихсан түлээг эмгэн уухилж, харааж, ёолж, гасалсаар заамлаар зэрэглэн хурааж эхлэв. Энэ нь эмгэний хүч хүрэх ажил биш байжээ. Эмгэн бүгшүүлэн ханиалгаж, шатны гишгүүр дээр сууж амьсгаагаа дарзнаад услуур авч ногооныхоо хашаа руу зүглэв. Одоо тэр хашаанд Нюркагийн дүү, гурван настай жаал ганцаар үлдсэн бөгөөд хөгшний дөнгөж далд ормогц саваа барьж аваад, сандал хөмөрсөн тэвш хоёрыг балбаж гарахыг үзвэл ажилд дуртай, эрчимтэй эр хүн бололтой. Саяхан энэтхэгийн бараас дутуугүй уул хадаар дүүлэн зугтааж явсан ямааг эрж олсон Сима Симаков командаасаа нэг хүүхдийг хашааны хаалган дээр харуулд үлдээж, хашаанд бусад нөхдийнхөө хамт хуй салхи шиг шуугин орлоо.

	Симаков Сима жаал хүүгийн аманд чимх гүзээлзгэнэ хийж, алагтууны далавчны гялтганасан өд гарт нь бариулаад, дөрвөн хүүхэд түлээг зэрэглэн хураах ажилд шамдан орлоо.

	Сымаковын Сима өөрөө энэ хооронд эмгэнийг ногооны хашаанд хоргоож байх гэж хашааны гадуур тойрон гүйж одов. Алимын болон интоорын мод шахаж ургасан хашааны тэрхэн хэсгийн дэргэд очиж зогсоод, завсраар нь шагайн харлаа.

	Эмгэн өргөст хэмх хормойлж аваад хашаанд эргэхээр завдаж байв.

	Симаков Сима хашааны банзыг аяархан балбаж туршив.

	Эмгэн сэрэмжлэн сэрдхийхэд нь Сима саваагаа өргөж алимын мөчрийг хөдөлгөв.

	Хэн нэгэн хүн алим авах гэж хашаа өөд авирч байх шиг эмгэнд даруй санагдаад явчихжээ. Эмгэн өргөст хэмхээ зурвасын хооронд асгаж, халгайн бут тасалж бариад, сэмхэн гэтэн ойртож хашааны ёроолд нуугджээ.

	Сима хашааны завсраар шагайсан боловч эмгэнийг олж харж чадсангүй. Тэвдэхдээ тэр хүү үсэрсхийж хашааны оройгоос шүүрч аваад болгоомжтой өөдөө авирав.

	Гэтэл яг энэ үеэр эмгэн баяртайгаар хашхиран, нуугдсан халхаасаа гарч ирээд, Симаков Симагийн гар дундуур халгайгаар сүрхий шаламгай ороолгов.

	Халгайд түлэгдсэн гараа сарвагануулсаар Симаковын Сима ажлаа дуусгасан дөрвөн жаалын гүйн гарч ирж байсан хаалганы зүг гүйжээ.

	Хашаан дотор дахиад л өнөөх жаахан жаал ганцаараа үлдэв. Тэр жаал газраас зомгол авч зааж зэрэглэн хураасан түлээний ирмэг дээр тавиад, бас жаахан үйсний өөдөс тийш нь чирч аваачив.

	Энэ ажлыг хийж байхад нь ногооны хашаанаас буцаж ирсэн эмгэн түүнтэй дайралджээ. Тэр эмгэн нямбай гэгч зэрэглэн хураасан түлээний өмнө нүд бүлтийн гайхан зогсоод:

	— Намайг байхгүйд хэн ингэж ажил хийгээ вэ? гэж асуув.

	Жаал хүү үйсээ хураалттай түлээн дээр тавингуут,

	— Эмээ, хар аа би хийж байна шүү дээ гэжээ.

	Тэдний хашаанд сүү зардаг авгай орж ирээд, тэр хоёр эмгэн ус, түлээ хоёрынхоо гайхалтай явдлыг их шагшин хэлэлцэж авай. Жаал хүүгээс хэчнээн шалгаан асуувч олигтой юм олж мэдсэнгүй. Хаалгаар хэдэн хүн орж ирээд аманд нь амттай гүзээлзгэнэ үмхүүлээд, өд өгөөд бас хоёр чихтэй дөрвөн хөлтэй туулай барьж өгнө гэж ам өгсөн. Дараа нь тэд мод шидээд байснаа гүйж гарцгаасан гэж жаал хүү шулганажээ.

	Хайсан хашаанд Нюрка охин орж ирэв. Түүнээс эмгэн:

	— Сая манай хашаанд ямар улс орж ирснийг харав уу гэж асуувал:

	— Би өглөөнөөс хойш ой мод, гуу жалгаар гүйж ямаагаа эрлээ шүү дээ гэж охин цөхрөнгүй байдалтай хэлжээ.

	— Хулгай авчээ гэж эмгэн сүү зардаг авгайд гаслан шогшрон гомдоллож хэлэхдээ: — Ямар ямаа байсан гэж санана. Ямаа биш согоо л гэсэн үг.

	Нюрка эмгэнээс зэвүүцэн айж дөлсхийгээд:

	— Согоо гэнэ! Эврээрээ сэжлээд гарахаар нь гайхшаа бардаг сан. Согоо чинь хэзээ эвэртэй байлаа даа.

	— Алмай минь чи дуугаа аяд! гэж эмгэн хашхичаад, — Жаахан ааштай л ямаа байсан юм. Би тэр муу ямаагаа худалъя юу гэсэн юм сан, хайран юм, ингээд алдчихлаа гэж гасална.

	Тэгтэл хайсан хашааны хаалга нээгдээд ямаа нь эврээ духайлгаад орж ирүүт, сүү зардаг авгай уруу шууд гүйж очив. Тэр авгай хүнд том бидоноо шүүрч авуут, айн чарлаж үүдний довжоон дээр үсрэн гарав. Харин ямаа нь байшингийн туурга эврээрээ мөргөөд зогсов.

	Гэтэл тэр ямааны эвэрт сүрхий бөхлөн зүүсэн наамал банзан самбар дээр:

	 

	Амьтан бүхнийг айлгадаг 

	Айхавтар ямаа би байна.

	Нюркаг зодсон хүн ч 

	Нүглээ эдлэх болно.

	 

	гэж том том таварган бичсэн байхыг бултаар сая харцгаажээ.

	Гэтэл хашааны гадаа буланд бах нь ханасан хүүхэд багачууд инээлдэж байв.

	Газарт саваа хатгаж, түүнийгээ тойрон дэвслэн бүжиж, Симаков, Сима ийн дуулсан үүнд:

	 

	Бид

	Дээрэм хулгайн бүлэг ч биш 

	Дэггүй жаалын цуглаан ч биш 

	Цогтой пионер багачуудын 

	Цовоо сэргэлэн команд байна. 

	Ай даа мөн дөө!

	 

	гэж дуулцгаалаа.

	Тэгснээ гэнэт сүрэг хараацай дэрхийн нисэх мэт нүд ирмэх зуур гялсхийж, чимээгүй хурдан зайлан алга болов.

	 

	* * *

	 

	Өнөөдрийн ажил мундахгүй их байсан бөгөөд хамгийн гол нь Квакины Мишад даруй ультиматум хэмээх тулган шаардах бичиг зохион бичиж явуулах хэрэгтэй байлаа.

	Ультиматум яаж бичдэгийг мэдэх хүн тэдний дотор байхгүй тул Төмөр авга ахаасаа энэ тухай асуусанд

	— Ультиматумийг улс орон бүхэн тус тусын маягаар бичдэг боловч харин эцэст нь найрсаг ёсыг баримталж Таныг туйлаар хичээнгүйлэн хүндэтгэснийг минь эрхэмсэг ноён, сайд та тогтоон соёрхоно уу гэж бичих учиртай гэж тайлбарлаж өгчээ.

	Дараагаар нь ультиматумийг тэр улсаас тохоон томилогдон ирж тухайн улсад суусан элчин сайдаар дамжуулан дайсагнагч гүрний засгийн газарт хүргэдэг юм гэжээ.

	Гэтэл энэ хэрэг Төмөр болон түүний командынхны санаанд нийлэлцсэнгүй. Нэгд, тэд танхай жаал Квакин овогтод ямар ч нэгэн хүндэтгэл үзүүлэхийг хүсэхгүй байжээ. Хоёрт, тэдний дэргэд Квакины дээрэмчин бүлгийн зүгээс байнгын элчин битгий хэл, түр томилогдон ирсэн хүн ч байсангүй. Тэгээд шүүмжлэн хэлэлцсэний эцэст Запорожийнхнаас (ө. х.: Босгын тэртээхийн) Туркийн султан хаанд явуулсан захидлын маягаар энгийн байдлаар бичихээр тогтсон ажээ. Эрэлхэг зоригтон хасгууд турк, татар, ляхуудтай хэрхэн тэмцэлдэж байсан тухай номоосоо уншихдаа тийнхүү захидал явуулж байгаа зургийг багачууд цөм олж үзсэн ажээ.

	 

	* * *

	 

	Хар улаан хүрээтэй таван хошуу тэмдэгтэй бор хаалганы цаана Ольга, Женя хоёрын сууж байгаа зуслангийн харгалдаах байшингийн сүүдэрлэг цэцэрлэг дотор хоёр талаар нь мод тарьж элс асгасан нарийн замаар цайвар царай зүстэй бяцхан охин явж байлаа. Түүний эх залуу сайхан бүсгүй боловч гунигтай, тонхилдуу царай зүстэй харагдах бөгөөд талын сайхан цэцгийн баглаа тавьсан цонхны орчим тонголзуур сандалд сууж байлаа. Түүний өмнө төрөл садан, найз нөхөд, таних танихгүй хүмүүсээс ирүүлсэн бөөн захидал цахилгаан задгай хөглөрөн хэвтэнэ. Цахилгаан, захидлын үгс элэгсэг халуун дотно үгээр бичигдсэн ажээ. Тэдгээр нь аян замын хүнийг хааш нь ч уриалан даллахгүй юу ч амлахгүй мөртөө харанхуй шугуйд чи ганцаараа биш, улс амьтан ойр шүү гэж сэм шивнэх мэт урамсыг хөгжөөдөг ой шугуйн цуурай адил алсаас хангинаж байжээ. Хүүхэлдэйгээ модон гар, утсан үс гэзгээр нь элсэн дээгүүр чирч, уруу харуулан барьсан цайвар зүст охин хашааны өмнө зогсов. Наамал банзнаас огтолж авч өнгө ялган будсан туулай хашааны дээрээс бууж иржээ. Тэр туулай, зурмал баллайка хөгжмийн утсан дээгүүр царвуугаа сарвагануулан шудран дугаргаж байжээ. Туулайн хошуу хоншоор нь гунигтайхан болоод инээдмийн янзтай ажээ.

	Орчлон дээр хосгүй бөгөөд тайлбарлаж болшгүй гайхамшгийн тийм юмыг үзэж сэтгэл нь хөгжсөн охин хүүхэлдэйгээ гээж орхиод, хашаанд ойртож очвол сайхан сэтгэлт туулай түүний улаан гар дээр дуулгавартайгаар буугаад иржээ.

	Тэгтэл туулайн араас Женягийн залирхаг сэргэлэн бөгөөд сэтгэл ханамжтай нүүр царай цухуйгаад иржээ.

	Охин Женяг хараад гайхан:

	— Чи надтай тоглож байгаа юм уу? гэж асуусанд,

	— Тийм ээ, чи дуртай байвал чинь би хашаа давж ороод чамтай тоглоё гэж Женяг хэлэхэд жаахан охин бодосхийснээ:

	— Энд халгайтай шүү. Энд би өчигдөр гараа түлчихсэн шүү гэж сэрэмжлэн хэлэхэд Женя хашаан дээрээс үсрэн буух зуур:

	— Зүгээр! Би айхгүй. Аль вэ, ямар халгай өчигдөр чамайг түлсэн бэ? Заагаарай! Энэ үү? За харж бай! Би түүнийг суга татаж авлаа, чулуудлаа, дээр нь дэвслээд нулимж орхилоо. Одоо хоёулаа тоглоё. Чи туулайг барь, би хүүхэлдэйг чинь авъя гээжээ.

	 

	Танихгүй айлын хашааны дэргэд Женягийн эргэлдээд байхыг Оля шилэн нүүрт асрынхаа үүдний цонхноосоо харсан боловч аль өглөөнөөс аваад зоргодоо уйлсан дүү охиноо өрөвдөөд, боль гэж хориглох гэсэнгүй. Харин түүнийг хашаа өөд нь авирч гараад, айлын цэцэрлэг рүү харайж орохыг үзээд сэтгэл зовсон Оля гэрээсээ гүйн гарч, тэр хашааны хаалганд ойртон хайсан үүдийг нээж оров.

	Женя, охин хоёр одоо бүр цонхны дэргэд үзэсгэлэнт бүсгүйн тушаа очсон байв. Гуниг инээдэм хосолсон царайтай, наамал банзан туулай хэрхэн баллайка хөгжим наадаж байгааг жаал охин нь түүнд харуулахад тэр бүсгүй инээмсэглэж байжээ.

	Гэвч Женягийн царай хувьсхийхэд цаанаас нь цэцэрлэгт орж ирж байгаа Оля эгчийн нь дурамжхан байгааг гадарлажээ.

	 

	 

	— Та дүүдээ битгий уурлаарай. Наадах чинь зүгээр л охинтой минь тоглож байгаа юм гэж тэр эмэгтэй Ольгад намхан дуугаар хэлээд, — Бид энд гаслан хагацал болоод... гэж дуугүй болсноо би уйлж байна. Харин энэ маань гэж өөдсийн чинээ охиноо заагаад эцгийг нь хил дээр саяхан алсныг мэдэхгүй байгаа амьтан гэж аяархан нэмж хэлжээ.

	Тэгэхлээр Ольгагийн сэтгэл зовж, харин Женя эгчийгээ холоос гашуудалтай бөгөөд зэмлэнгүй янзтай харж зогслоо.

	— Би ганцаараа амьтан гэж тэр эмэгтэй үргэлжлүүлэн хэлснээ, — Эх минь холын хол уул тайгад байдаг. Дүү нар минь цэрэгт, эгч дүү бүсгүй гэх юмгүй хүн гэв.

	Тэр бүсгүй тулж очсон Женягийн мөрийг илж, цонх өөдөө заагаад:

	— Охин минь, чи шөнө энэ цэцгийн баглааг манай үүдний гонхон дээр тавиагүй биз? гэж асуусанд Женя: 

	— Үгүй, би биш. Гэхдээ үүнийг манайхны хэн нэг нь тавь аа байх гэж дуржигнуулан хариу хэлэхэд:

	— Хэн гэнэ ээ? гээд Ольга Женяг алмайран гайхаж харжээ.

	Женя хирдхийн цочиж:

	— Би мэдэхгүй. Би л лав биш. Би юу ч мэдээгүй. Хараач, наашаа улс ирлээ гэж булзааруулан хэлэв.

	Хашааны хаалганы гадаа машин хүржигнэн дуугараад, хайсан хаалганаас дотогш зассан явган замаар хоёр нисгэгч дарга ирж явна. 

	Тэр эмэгтэй:

	— Надтай, уулзахаар ирлээ. Цаадуул чинь бас л Крым, Кавказ рашаан, амралтын аль нэгэнд та явж үз гэх биз... гэжээ.

	Цэргийн хоёр дарга хүрч ирээд гараа малгайн тус газар өргөн ёсолж эмэгтэйн сая хэлснийг дуулсан бололтой ахмад цолтой ахлагч нэг нь:

	— Крым, Кавказ, амралт рашааны аль нь ч биш ээ. Та ээжтэйгээ уулзах гэсэн үү? Танай ээж өнөөдөр наашаа зорьж, Эрхүү хотоос галт тэргээр гарна. Эрхүү хот хүртэл эхийг тань тусгай онгоцоор хүргэсэн юм.

	— Хэн хүргэ ээ вэ? Та нар уу? гэж тэр эмэгтэй баярлан тэвдэн дуу алдав. 

	— Үгүй, манай болон таны нөхөд хүргэсэн юм гэж нисгэгч ахмад хариулжээ.

	Жаалхан охин нь гүйн дөхөж ирээд ирэгсдийг зоригтойгоор ширтсэн бөгөөд үзтэл энэ цэнхэр дүрэмт хувцас түүнд нэг л танил зүйл байгаа бололтой. 

	Тэр охин:

	— Ээж ээ, та надад дүүжин хийж өгөөч. Би наашаа цаашаа нисэж байх болно. Аав шиг алсын алсад ниснэ гэсэнд

	— Хүүе байг. Аав шигээ... тийм алс хол битгий нис, хүү минь! гэж тэр бүсгүй дуу алдан шүүрч аваад охиноо элгэндээ нааж энхрийлэн тэвэрч билээ.

	 

	* * *

	 

	Үсэрхэг сүртэй өвгөд хийгээд сахал самбайгаа мулз хуссан ангелууд11 давирхай буцалгасан тогоонууд хийгээд адтай шаламгай чөтгөр тэргүүтэн сэлттэй эрлэгийн шүүхийн ховхорч үлтэрсэн ширдмэл зурагтай мөргөлийн сүмийн ард бага Гангын эрэг дээр балжингарам цэцэг дэлгэрсэн нугад Квакины Мишагийн бүлгийн хүүхдүүд хөзөр тоглож байв.

	Тоглоомчид мөрий тавих мөнгөгүй тул хожсон нь хожигдсоноо цохдох, «няслах», талийгаачийг амь оруулах «зэргээр мөрийцөн тоглоно». Хожигдсон нэгнийхээ нүдийг боож, зүлэг ногоон дээр гэдрэг нь харуулж хэвтүүлээд, гарт нь зул лаа гэлээ гэж урт саваа бариулна. Энэ саваагаар тэр хүн, мажийсан нөхрийгөө өрөвдөхдөө амь оруулах гэж, нүцгэн өвдөг булчин ул руу нь халгайгаар шавхуурдаж байгаа сайн сэтгэлтэн ах дүү нараасаа нүдэн балайгаар биеэ хамгаалах учиртай аж.

	Тоглоом ид дундаа орж байтал хэрмийн гадаа дохионы бүрээний дуу тасхийжээ.

	Штабын бүрээч Колокольчиковын Коля гартаа гялалзсан зэс бүрээ барьж, хөл нүцгэн, ширүүн дориун Гейк цаасаар битүүмжлэн наасан дугтуйтай бичиг барьж зогсов.

	— За энэ чинь бас юун цирк, ший жүжиг бил ээ? гэж Фигүр гэдэг хүү хэрмэн дээгүүр өлийж гайхан харснаа эргэж:

	— Мишка, хөзрөө орхи. Энд чамд ямар нэг ёслолын улс ирлээ гэж хашхирсанд:

	— Энд байна би! гэж Квакин овогт хариу хэлүүт хэрэм туурга өөд авирч, — За Гейка, сайн? Чи чинь бас юун улцгай нялцгайгаа дагуулаад ирэв? гэсэнд Гейка түүнд ультиматум бичгээ сарвайж:

	— Май, дугтуйтай бичиг ав! Бодох хугацаа тань хорин дөрвөн цаг шүү. Маргааш яг энэ цагт хариу авахаар ирнэ гэжээ.

	Улцгай нялцгайгаа дуудуулж хорсон гомдсон штабын бүрээч Колокольчикийн Коля бүрээгээ өөд нь өлийлгөж, хацраа бумбайлгаж байгаад, буцах дохионы бүрээг байдгаараа чанга чанга үлээв. Тэгээд энэ элчин төлөөлөгчид дахиад нэг ч үг дуугарсангүй, хэрэм туурган дээгүүр тарж ярайсан жаалуудын сонирхон ажих нүдний шөргөн гал дундуур төв ихэмсгээр холдон оджээ.

	Квакин дугтуйтай бичгийг эргүүлж тойруулж үзээд, гайхаж ангайн зогссон жаалуудаа хэсүүлэн хараад,

	— Энэ чинь одоо юу гэгч нь вэ? Хүн болж хүзүү сээр залгасаар үзээгүй юмаа үзэж, үхэр цамаа харайх нь шив. Нэг мэдсэн чинь гэнэт бүрээ мүрээ, аянга аадар! Анжгай нь юу ч мэдэхээ байлаа, та минь! гэжээ.

	Тэгээд битүүмжийг задалж хэрмэн хашаан дээрээс буулгүй уншиж гарлаа.

	— Бусдын цэцэрлэгийг цөлмөгч дээрэмчин бүлгийн атаман Квакин Михаилд. «Энэ чинь бүрэн цол, ёс төртэйгөө надад л хамаатай юм байна» гэж өндөр дуугаар тайлбарлаад цааш уншсан нь болон түүний туслах жигшүүрт муугаараа нэрд гарсан заримдаа зүгээр л Фигур хэмээгдэх Пятаков Петрт, — Энэ чамайг хэлж байна гэж Квакин Фигурт сэтгэл ханамжтай тайлбарлаж «жигшүүрт муугаараа нэрд гарсан» гэж тэд муухай хэлж дээ. Зүгээр л тэнэг гэвэл болох байтал юун ч сүртэй сүндэртэй хэлдэг билээ.

	«... Энэ жигшүүрт бүлгийн бүх гишүүдэд тулган шаардах ультиматум» бичиг гэнэ. Энэ нь бас юу юм, бүү мэд! Бодвол хараал зүхэл юм уу, эсвэл тиймэрхүү л юм байх гэж Квакин хэлээд инээд хүрэм тайлбарлажээ.

	— Тэр чинь олон улсын үг л дээ. Зодно гэж байгаа юм гэж Фигурийн дэргэд зогсож байсан үсээ хусуулсан мулзан толгойтой Алёшка гэдэг жаал тайлбарлав.

	— Тэгээд л бичвэл бол оо биз! гэж Квакин хэлээд, — Цааш нь уншъя. Нэгдүгээр зүйл. Шөнийн цагаар энгийн номхон оршин суугчдын цэцэрлэгийг дайрч, манай тэмдэг улаан таван хошуу тавьсан хаалгатай хашаа ч, тэр битгий хэл гашуудлын хар хүрээтэй таван хошуу тэмдэгтэй айлын хашаанд ч халдлага хийж байгаа тулд үл бүтэх хулчгарууд та нарт тушаах нь...

	— Ноход чинь мөн сайхан боорлож байна шүү, хараач! гэж Квакин сандарч мэгдсэн боловч инээвхийлэхийг хичээн цаашаа ямар үг найруулга, ямар цэг тэмдэг байна гэж санана! Мөн дөө.

	Тушаах нь: Маргааш өглөөнөөс хожимдолгүй манай элч төлөөлөгчийн заасан газарт Михаил Квакин, бузар жигшүүрт этгээд Фигур нар танай бузар дээрэмчин бүлгийн бүх гишүүдийн нэрсийн жагсаалтыг барьж ир.

	— Харин татгалзвал бид яахыгаа өөрснөө бүрнээ чөлөөтэй мэднэ гэнэ.

	— Чөлөөт гэдэг нь ямар утгатай үг вэ? Бид тэдний одоогоор хаана ч түгжиж хориогүй шиг санагдах юм гэж Квакин аанай л асууж шалгаасанд:

	— Энэ чинь бас олон улсын үг. Зодох л гэсэн үг гэж мулзан толгойт Алёшка дахиад л тайлбарлав.

	— Тийм юм бол тэгээд л хэлбэл бол оо биз! гэж Квакин хорсон өгүүлээд, — Гейка явчихсан нь харамсалтай. Цаадах чинь үзтэл аль хэдийнээс уйлж үзээгүй шиг байна гэсэнд

	— Тэр уйлахгүй л дээ. Түүний ах нь тэнгисчин хүн юм чинь гэж мулзан толгойт өгүүлэв.

	— Тэгээд яагаа вэ?

	— Эцэг нь ч бас тэнгисчин байсан юм. Тэр жаал уйлахгүй.

	— Тэр чамд ямар хүртээлтэй юм бэ?

	— Хүртээлтэй. Миний авга ах бас усан цэрэг байсан юм.

	— Хар тэнэг чинь залхаачихлаа. Эцэг нь, ах нь, авга нь ч гэх шиг. Тэгээд юу гэх гээд байгаа нь бүү мэд. Алёша чи үсээ ургуул. Тэгэхгүй бол наадах чинь наранд бүр түлэгдэж орхино. Харин Фигур чи тэнд юу гэж мөөрмөөр байна?

	— Элчнийг нь маргааш барьж авах хэрэгтэй байна. Төмөрийг болон түүний бүлгийг балбана гэж ультиматум тулгуулж гомдон хорссон Фигур товчхон бөгөөд дүнсгэр хариулж билээ.

	Тэгэхээр ч тэд тогтжээ. Сүм дуганы сүүдэрт зайлж гараад шөрмөслөг шаламгай чөтгөр орь дуу тавин цахлагч нүгэлтнийг халуун хайруулд чадамгай чирч аваачиж байгааг дүрсэлсэн зургийн орчим тэд хоёулхнаа үлдээд Квакин Фигурээс асуусан нь:

	— Хүүеэ, чи эцэг нь алагдсан охины суудаг зуслангийн цэцэрлэгт давж орсон юм уу? гэсэнд

	— Тийм ээ, би орсон гэхэд

	— За тэгвэл... гэж Квакин хуруугаараа сүмийн хана руу хатгачин байж, — Тимкагийн тавиулсан тэмдгийг би шал тоохгүй, бас өөрийг нь ч дандаа зодно доо!..

	— За зүйтэй гэж Фигур санал нийлээд: — Харин тэгэхдээ чи яагаад надад чөтгөрийн зураг чичилж заагаад байна? гэсэнд

	— Фигур, чи миний найз боловч хүнтэй огт адилгүй. Харин энэ муу ёрын бүдүүн чөтгөртэй л илүү төстэй болохоор чинь тэгж байна гэжээ.

	 

	* * *

	 

	... Сүү зардаг авгайн гэрт өнөө өглөө байнгын гурван худалдан авагч нь ирсэнгүй. Сүүгээ зах гаргая гэхэд нэгэнт оройтжээ. Иймд тэр авгай савтай сүүгээ үүрээд айлуудаар хэсэв.

	Удтал гүйлгээгүй дэмий явсны эцэст тэр авгай Төмөрийн суудаг зуслангийн дэргэд хүрч иржээ.

	Хүрч ирвэл хашаан дотор нэг эвлэгхэн баргил хоолойтой хүн намуухан дуу аялж байгаа сонстоно. Гэрийн эзэд гэртээ байх шиг тул сүү авч магадгүй гэж бодоод хайсан хаалгаар нь оронгуут:

	— Сүү авах уу? Сүү байна! гэж уянгалуулан гууглав.

	— Хоёр аяга авна! гэж баргил хоолойгоор хариулах нь дуулдав.

	 

	* * *

	 

	Сүү зардаг авгай савтай сүүгээ буулгаад эргэж харвал сэгсгэр үстэй, салбагар хувцастай доголон өвгөн гартаа хуйгүй тахир сэлэм бариад бут сөөг дотроос гарч ирэхийг үзээд мэгдэн ухарсхийж:

	— Өвгөн гуай, би таныг сүү авах болов уу л гэсэн юм. Эцэг минь, та чинь харахад ямар сүрдмээр юм. Сэлмээр өвс хадаж байна уу даа, та чинь?

	— Хоёр аяга авна. Ширээн дээр сав байгаа гэж өвгөн товчхон хариулаад сэлмээ үзүүрээр нь газар шаав.

	— Өвөө минь, та хадуур худалдаж авмаар юм гэж сүү зардаг авгай гүцэнд сүү хийх зуур өвгөнийг сүрдэн айсан янзтай харсаар, — Сэлмээ хаячмаар юм. Ийм сэлмээр энгийн улсыг үхтэл айлгаж ч мэднэ.

	— Хэдэн мөнгө төлөх бил ээ? гэж өргөтгөж зассан өмднийхөө халаасан өвөрт гараа шургуулж өвгөн асуусанд:

	— Улсын жишгээр л өгнө. Рубль 40 мөнгөөр л бодоод хоёр наяыг өгнө. Илүү юм надад хэрэггүй гэв.

	Өвгөн өврөө ухаж байснаа будаг нь холторсон том гар буу гаргаж иржээ.

	— Өвөө минь, би дараа болъё... гэж сүү зардаг авгай бидоноо шүүрч аваад яаран холдохдоо, — Эрхэм минь та бүү төвөг уд! гэж алхаагаа нэмж, зогсолтгүй эргэн хялалзсаар:

	— Би мөнгө гэж яарахгүй, хэрэггүй гэв.

	Авгай хайсан хаалганы цаана харайж гаруут хаалгыг хааж аваад гудамжнаас ууртай хашхирсан нь:

	— Хөгшин чөтгөр чамайг эмнэлэгт хүргэвэл таарна. Гадагш нь гаргахгүй цоожилж, эмнэлэгт хорьж байвал таарна даа, таарна гэжээ. 

	Өвгөн гайхаж мөрөө хавчаад өврөөсөө гаргаж ирсэн гуравтын дэвсгэртийг буцааж өвөрлөн цэцэрлэгт нь хижээл насны эрхэмсэг хүн Ф. Г. Колокольчик доктор орж ирсэн тул гар буугаа ардаа нуув.

	Тэр доктор таяг тулж, гүн бодол болсон хүний сүрхий царайтай, жаахан хэг ёг гэсэн шулуун алхаагаар элс асгасан замаар алхлан айсуй.

	Сонин содон өвгөнийг үзээд тэр эрхэмсэг цэмцгэр хүн ханиаж, нүдний шилээ засаад:

	— Энэ зуслангийн эзнийг хаанаас олж уулзахыг эрхэм надад хэлж өгнө үү? гэж асуусанд:

	— Энэ зусланд чинь би байдаг хүн дээ гэж өвгөн хариулав.

	Тэр эрхэм хүн сийрсэн малгайнхаа тус газар гар хүргэн ёслоод:

	— Тийм бол Гарайн Төмөр гэдэг нэг хүү таны ямар хамаатан болохыг хэлж өгч болох сон болов уу? гэсэнд

	— Тийм ээ, тэр нэг жаал гэдэг чинь миний ач санаатай хүн гэсэнд эрхэмсэг хүн ханиалгаж, газар зоолттой ёрдойж байгаа сэлмийг гайхан хялайж харуут:

	— Надад их харамсалтай байна. Гэвч таны ач өчигдөр өглөө манайхыг дээрэмдэх гэж оролдсон доо гэсэнд өвгөн гайхаж

	— Юу гэнэ ээ? Төмөр чинь танай гэрийг дээрэмдэх гэсэн гэв үү?

	— Тийм ээ, та бод л доо гээд, — Эрхэмсэг хүн, өвгөний ар талаар шагайж харан сэтгэл нь догдлон үргэлжлүүлэхдээ:

	— Тэр хүү намайг унтаж хэвтэхэд минь миний хучсан зөөлөн ноосон хөнжлийг хулгайлах гэж оролдсон шүү гэсэнд өвгөн тэвдэж:

	— Хэн тэр вэ? Төмөр, таныг дээрэмдсэн гэж үү? Зөөлөн ноосон хөнжил хулгайлсан гэж үү? гээд ардаа нууж байсан гар буутай гар нь өөрийн эрхгүй унжаад иржээ.

	Эрхэм хүний сэтгэл улам дэнсэлж эхлээд гарах хаалганы зүг төв ихэмсгээр ухрангуут;

	— Би ч хаанаас арай тэгж хэлэх вэ л дээ. Гэхдээ баримт: Өршөөлт эзэн минь! Эрхэм та надад бүү ойртооч гэж танаас гуйя. Чухам юу ч гэмээр юм, би мэдэхгүй байна. Гэхдээ таны байдал хачин зан ааш... гэсэнд өвгөн эрхэмсэг хүнд ойртож:

	— Та аан гэж бай! Энэ бүхэн чинь үзтэл эндүүрэл байлгүй гэжээ.

	— Өршөөлт нөхөр минь! гэж эрхэм хүн түүний гар буунаас харц шилжүүлэлгүй ширтэж ухарсаар, — Та бидний яриа нэг л эвгүй, бидний насны улсад нийцэмгүй гэмээр өнгөтэй болчихлоо гэж хэлээд гүйн гарах зуур

	— Нэг л хүсмээргүй, нийцгүй чигтэй болчихлоо! гэж үглэсээр цааш оджээ.

	Усанд орохоор гарч явсан Ольга эрхэмсэг хүнтэй зэрэгцэж ирэх яг тэр үед өнөөх өвгөн хайсан хаалгандаа тулж иржээ.

	Тэгтэл өвгөн гэнэт гараар занган Ольгаг зогс гэж хашхирчээ. Гэтэл эрхэмсэг хүн ямаа мэт шаламгайлан суваг дээгүүр харайж гараад Ольгагийн гараас шүүрч аваад тэр хоёул хоромхон зуур булан тойрон далд оржээ.

	Тэгэхэд нь өвгөн инээж гарчээ. Сэтгэл нь хөөрч, баярласан өвгөн модон хөлөөрөө чадмаг дэвслэн тогшиж 

	 

	Үүрийн гэгээ тустал

	Үнэн сэтгэлээс хүлээснийг минь

	Түргэн онгоцон, дээрээ 

	Тухайлж та ойлгохгүй дээ 

	Ойлгохгүй! 

	 

	гэж аялан дуулжээ.

	Тэр өвгөн өвдөгт модон хөл торгосон суран олмоо тайлж хөлөө ногоон дээр авч шидээд сахал, хиймэл үс хоёроо явуут авч, гэр өөдөө гүйжээ.

	Арван минутын дараа баясгалантай залуу инженер Гараев Георгий үүднийхээ гонхноос гүйн гарч, пингээс мотоцикл гаргаад Рита гэдэг нохойдоо гэрээ харж бай гэж тушаагаад, моторыг асаан эмээл дээр нь үсрэн гарч саяхан өөрийн айлгаж сандраасан Ольгаг эрж олохоор голын зүг хурдлуулж билээ.

	 

	* * *

	
 

	Арван нэгэн цагт Гейка, Колокольчикийн Коля хоёр ультиматумийн хариу авахаар явлаа. 

	Гейка Коляд:

	— Аль вэ зэрэгцээд яваач. Жигдхэн хөнгөхөн алх л даа. Өт хорхой түүж яваа дэгдээхэй шиг л ухас ухасхийгээд явах юм. Ийм сайхан өмд цамц, гутал хувцастай байж яасан тусгүй явдаг юм бэ? Битгий надад гомдоорой, би чамд тустай юм хэлж байна шүү. Жишээлэхэд чи явахдаа хэлээ бултгануулдаг чинь одоо яаж байгаа юм. Хэл чинь амандаа байрандаа л байг... гэж зааварлана. Замыг нь хөндөлсөөд гэнэт гарч ирсэн Симаков Симаг үзээд 

	— Чи юу гэж ирэв? гэж Гейка асуусанд:

	— Намайг холбоо барь гэж Төмөр явууллаа. Чи юу ч мэдэхгүй байна, тэгэх л учиртай л даа. Би тусгай ажилтай, та нар ч тусдаа ажилтай шүү дээ. Коля бүрээгээ аль, би нэг үлээе. Чи ч өнөөдөр бүр их байх шив дээ. Гейка, чи, солиот минь, ийм чухал ажилд явж байж гутал, шаахай өмсөхөө яана вэ? Элчнүүд чинь хөл нүцгэн явдаг бил үү? За яах вэ, та нар тийшээ, би ийшээ тов тов! Баяртай гээд одсонд Гейка толгойгоо сэгсэрч: 

	— Чалчаа амьтан! Энэ олон үгийн оронд дөрөвхөн үг хэлж болох байтал... Коля бүрээгээ үлээ. Хашаа хэрэм нь энэ байна.

	Квакины Михаилаа дээш нь гарга гэж Гейка хашаан дээрээс өнгийж харсан жаалд хэлэв. 

	Хэрмэн хашааны цаанаас Квакин:

	— Баруун хаалгаар ороод ир. Та нарт зориуд гаргасан хаалга тэнд байгаа гэж хашхирчээ.

	Коля Гейкагийн ханцуйнаас таталж:

	— Битгий ор. Цаадуул чинь биднийг барьж аваад зодох гэж байгаа юм гэж шивнэсэнд:

	— Бултаараа хоёрхон хүнийг үү? гэж Гейка маадгар асууснаа Николай чи бүрээгээ чанга үлээ. Манай командынханд хаа ч зам нээлттэй гэжээ.

	Тэр хоёр зэвтэй төмөр хайсан хаалгаар орж Фигур, Квакин хоёрын урд нь гарч зогссон бүлэг хүүхдийн өмнө очлоо.

	— Захидлын хариу аль гэж Гейкаг хатуу шаардан хэлэхэд

	Квакин инээвхийлж, Фигур нь хөмсөг зангиджээ.

	— Бүү яар, суу, ярилцъя гэж Квакин хэллээ.

	— Захидлын хариу л аль гэж Гейка хүйтнээр давтан хэлээд, — Та нартай бид дараа ярилцана гэв.

	Царай нь барайсан жижигхэн бүрээч дагуулсан энэ усан цэргийн бие барьсан цамцтай загзгар том хүүгийн үнэнээсээ юм уу, тоглоом шоглоомоор хэлж байгаа алин болохыг тааж мэдэх аргагүй хачин байжээ.

	Хурц бор нүдээ онийлгосон ханхар цээжтэй, хөл нүцгэн жаал үнэн хэрэг дээрээ эрх хүчиндээ итгээд хариу шаардаж байгаа ч юм уу, бүү мэд байжээ.

	— Май ав гээд Квакин нэг цаас гаргаж өглөө.

	Гейка цаасыг задалбал хараал зүхлийн үг дор нь бичсэн болхи зурсан салаавчны зураг байжээ. Гейка царай зүсээ ч хувиргалгүй тайвнаар түүнийг нь урж хаялаа. Тэгтэл ч Гейка Коля хоёрыг дал мөр, гар бугуйнаас нь барьж авчээ.

	Тэр хоёр ч эсэргүүцсэнгүй.

	Квакин Гейкад ойртон ирж тэр ультиматумийн чинь төлөө хүзүүг чинь мөлт цохивол таарах сан. Гэвч бид сайхан сэтгэлтэй улс. Шөнө болтол та нарыг энд хорино гэж хуучин сүмийг заагаад харин шөнө болохоор бид хорин дөрөвдүгээр зуслангийн цэцэрлэгийг хоосон болтол цөлмөнө дөө гэв.

	— Тэгж чадахгүй л дээ та нар гэж Гейка жигдхэн дуугаар хэлэв.

	— Чадна даа гэж хэлээд Фигур Гейкагийн шилэн хүзүүн дундуур дэлсээд авлаа.

	— Хэд л бол хэд цохь л доо гэж нүдээ аньсан Гейка нүдээ нээхдээ хэлээд Коля! гэж түүнийг зоригжуулан тайтгаруулж, — Чи битгий ай. Өнөөдөр манай нийтийг зарлан дуудах нэгдүгээр маягийн дохио хангинана гэж би мэдэж байна гэлээ.

	Олзлогдогсдыг цонхны төмөр хаалтаар бин битүүлсэн бяцхан сүмд түлхэн оруулж хорив. Хоёр хаалгыг тэдний араас хааж, цүүг цүүлж, гогцоонд нь модон шаантаг шааж орхив. Тэгээд Фигура хаалганд тулж очоод амандаа гараараа халх хийж хашхирсан нь: 

	— За ямар вэ? Одоо яах вэ? Та нарынхаар болох уу, биднийхээр болох уу гэж хашхирсанд хаалганы дотроос:

	— Үгүй тэнэгүүд минь, одоо та нарын дийлдэг ч гонж болж дээ гэх нь дуулдахтай үгүйтэй сонстов.

	Фигура хордон нулимсанд

	— Түүний чинь ах усан цэрэг гэж мулзан толгойт Алёшка дүнсгэр царайлан тайлбарлахдаа: — Тэр нь миний авга ахтай нэг онгоцон дээр ажиллаж байсан юм.

	— За за! Чи тэгээд юу юм бэ? Ахмад нь уу? гэж Фигура сүр бадруулахад:

	— Чи гар нь хүлэгтэй хүнийг зодож байдаг чинь сайн хэрэг үү?

	— Тэгвэл чи ч бас хувиа хүрт гээд уурласан Фигура Алёшкаг гараа далайн нударгалжээ.

	Тэгээд хоёр жаал ногоон дээгүүр ноололдож гарчээ. Тэднийг бусад нь гар хөлөөс нь татаж чангааж салгав.

	Тэгээд хашааны гадна ойрхон ургасан далдуу модны өтгөн навчсын дотор Симаков Симагийн нүүр улалзаж байсныг хэн ч дээшээ ажиглаж харсангүй болой.

	Сима модноос мурилзан гулган бууж, гол дээр байгаа Төмөр болон нөхдөдөө хэл хүргэхээр айлын ногооны хашаан дундуур шулуухан гүйжээ.

	 

	* * *

	 

	Ольга нойтон алчуураар толгойгоо халхлан голын бие шардаг халуун элсэн дээр хэвтэн, ном уншиж байв. Женя нь усанд орж байв. Гэнэт санаандгүй байтал хэн нэг хүн түүнийг мөрөөр тэвэрчээ. Эргэж харвал:

	— Сайн байна уу? гэж өндөр, хар нүдтэй охин мэндлээд, — Төмөр намайг явууллаа. Намайг Таня гэдэг. Би бас түүний командын хүүхэд. Тэр өөрөөсөө болж чамайг эгчдээ зэмлүүлсэнд өрөвдөж байна лээ. Чиний эгч чинь их ууртай хүн юм аа даа гэсэнд нүүр нь улайсан Женя:

	— Төмөр намайг өрөвдөхөө болиг! Ольга тийм ч их ууртай биш. Тэр чинь тийм зантай л юм гэж гараар ус самардаад цөхөрсөн янзтай, — Эгч, эгч, эгч л гэнэ! За гайгүй аавыг ирэхээр гэж арайхан нэмж хэлэв.

	Хоёр охин уснаас гарч өндөр эрэг өөд авиран гарлаа. Энд тэд Нюркатай дайралдав. Нюрка сурсан зангаараа шүднийхээ завсраар сийгүүлэн дуржигнуулж:

	— Охин чи намайг таньсан уу? Таньсан биз? Би чамайг тэр дороо л таньсан гээд хувцсаа чулуудаж хүүхэд бужигнан шавсан нөгөө эргийг зааж: — Төмөр тэр байна! Хэн манай ямааг олж барьж өгсөн, хэн манай түлээг хурааж, миний дүүд хэн гүзээлзгэнэ өгснийг би мэднэ ээ, андахгүй гээд бас Таня руу эргэж, — Би бас чамайг ч мэднэ. Чи нэг удаа ногооны зурвас мөрөн дээр суугаад уйлж байсан. Чи битгий уйл. Ямар тус байх вэ? гэснээ бут сөөгөөс уяатай байсан ямаандаа, — Чаа! Золиг минь хэвтэж байхгүй бол чамайг гол руу шидэж орхино шүү гэж занаад, — Охид оо, ус руу харайцгаая! гэж билээ.

	Женя, Таня хоёр бие биеэ харцгаав, Энэ борлож, цыган охинтой төстэй болсон жаалхан Нюрка охин их л инээдтэй харагдаж байжээ.

	— Тэгье. Харайцгаая! гэлдэж тэр гурав зэрэг ус руу үсэрч орсон билээ.

	Гэтэл тэднийг усанд шумбаж ч амжаагүй байтал тэдний араас бас хэн нэгэн дөрөв дэх хүн цүл гээд усанд ороод иржээ.

	Сарзгар улавч, богино өмд, хантааз элгэвчтэй явдаг зантай Симаков Сима гүйхүүцээ ирээд усанд харайж оржээ. Тэгээд усанд зулмайсан үсээ сэгсрэн хахан цацан сэлж эргээс холдоод гараа хол даллан сэлж, нөгөө эрэгт сэлж гарав.

	Тэндээс эргэж:

	— Женя, аюул болсон, аюул болсон. Гейка, Коля хоёрыг отож байгаад барьж авлаа гэж хашхирчээ.

	 

	* * *

	 

	Ольга ном уншсаар уул өөд авирлаа. Тэнд уулын эгц зөрөг гол зам хөндлөн огтолдог газар мотоциклын дэргэд зогсож байсан Георгийтэй дайралдав.

	— Би үүгээр явж байтал та ирж яваа харагдлаа. Хүлээе, хэрэв зам дагуу бол хүргэж өгье гэж бодлоо гэж Георгий учирлан хэлбэл:

	— Худлаа! гэж Оля түүний үгэнд эс итгэн, — Та зориуд зогсож намайг хүлээсэн гэсэнд Георгий зөвшөөрөн хүлээж

	— Тэр үнэн. Би худлаа хэлэх гэсэн болж өгсөнгүй. Би таныг өглөө айлгасныхаа бурууг хүлээх гэсэн юм. Хайсны дэргэд зогсож байсан доголон өвгөн чинь би байсан юм, та мэдсэн үү? Би будаг тавиад жүжигт тоглох сургууль хийж байсан юм. Би таныг унаагаараа хүргээд өгье, суу! гэв.

	Ольга толгой сэгсрэв.

	Георгий түүний ном дээр нь цэцэг бэлэглэн тавив.

	Цэцгийн сайхан баглаа байлаа. Ольгагийн царай улайсхийж зовоод цэцгийн баглааг нь зам дээр хаячихлаа.

	Георгий ингэнэ гэж санасангүй. Иймд унтууцан хэлсэн нь:

	— Хүүе, та чинь сайхан дуулдаг, хөгжимддөг хүн. Талимаарсан сайхан тунгалаг нүдтэй хүн та. Би таныг гомдоосон зүйлгүй. Гэтэл хүнтэй тан шиг ингэж харьцах ёсгүй гэж би боддог... Тэр байтугай төмөр бетоны мэргэжлийн хүн ч тэгэх ёсгүй гэсэнд Ольга авирласан авираасаа хэрдхийн айж, гэмшингүйгээр хариу хэлэхдээ: 

	— Цэцэг хэрэггүй л дээ. Би... цэцэгтэй цэцэггүй тантай хамт явна гэв.

	Ольгаг арьсан бүрээстэй суудалд суумагц мотоцикл нь ухасхийн хөдлөв. Зам хоёр салахад зуслангийн суурин руу эргэдэг замыг алгасаж, тариалангийн тал дундуур давхилаа.

	— Хүүе, та буруу тийшээ эргэлээ. Бид баруун гар тийшээ явах хэрэгтэй гэж Ольгаг хашхирахад Георгий:

	— Энэ нь дээр зам. Хөгжөөнтэй сайхан зам шүү гэжээ.

	Тэгснээ бас нэг эргэж, одоо тэр хоёр шуугин найгасан шугуй дундуур хурдлав. Сүргийн дэргэдээс нэг нохой гарч тэдний хойноос хуцан хөөсөн боловч яаж гүйцэх вэ. Хол хоцорчээ.

	Угтан зөрсөн ачааны машин том сум шиг шүнгэнэн өнгөрчээ. Түүний бөөн тоосон дотроос Оля, Георгий хоёр суга үсрэн гарвал дор уулын хормойд утаа униар татсан шил төмрөө гялалзуулсан үл таних нэгэн хот харагджээ.

	— Энэ манай завод шүү дээ гэж Георгий Оляд хашхиран хэлээд, — Гурван жилийн өмнө би энэ рүү мөөг гүзээлзгэнэ түүх гэж ирж байсан юм гэлээ.

	Хурдаа саалгүй шахам налан эргэсэнд Оля

	— Чигээрээ яваач! Шууд л гэртээ харья гэжээ.

	Мотоциклийн мотор гэнэт унтарч тэд зогслоо.

	— За байзнаарай, жаахан засвар гарчихлаа гэж хэлүүт Георгий үсрэн буув.

	Мотоциклоо хус модны дор ногоон дээр тавиад цүнхнээс түлхүүрүүд гаргаж, нэг юм эргүүлж, чангалж эхэллээ.

	 

	[image: Image]

	 

	Оля ногоон дээр ойртон суух зуур:

	— Та дуурийнхаа хэний рольд тоглодог вэ? Та юунд нүүр амаа тийм аймаар сүртэй будсан юм бэ? гэж асуусанд Георгий мотоциклтойгоо ноцолдсон хэвээрээ:

	— Тахир татуу өвгөний дүрд тоглоно. Тэр маань урьд партизан явсан хүн. Жаахан ухаан солиотой. Хилийн орчим суудаг... тэгээд дайснууд манайхныг залилж мэхэлж байх шиг түүнд дандаа санагддаг. Өвгөн зөнөсөн боловч их сэрэмжтэй аж. Харин улаан цэргүүд залуу улс харуулд гарч ирээд бөмбөг тоглоно. Тэнд байдаг охид нь янз бүрийн л... Катюша нар гэнэ.

	Георгий хөмсөг зангидан дуулах нь:

	 

	Хар үүлний цаана сар дахиад орчихлоо

	Харуулд гарсан шиг гурван шөнө нойргүй хонолоо 

	Хайрт орон минь сэрэмжил, дайсан чимээгүйд гэтнэ 

	Харин би өвгөрч доройтлоо, ай халаг минь, халаг

	 

	гэж аяархан аялав.

	Тэгснээ Георгий дуу хоолойгоо өөрчилж, найраг дуучдыг дуурайн: 

	— Өвгөн гуай минь тайван... тайван л бай л даа гэж дуулав.

	— Тайван гэдэг нь юу гэсэн үг вэ? гэж Ольга шороо тоос болсон уруулаа алчуураар арчих зуур асуусанд Георгий дугуйны голын холхивчийг түлхүүрээр цохиж үзсээр:

	— Зөнөг хөгшин минь тайван нойрс, дарга байлдагчид хэдийн байраа эзэлсэн шүү дээ гэсэн үг гэж тайлбарласнаа, — Оля, дүү охин чинь надтай уулзсан тухайгаа танд ярьсан уу? гэж асуусанд:

	— Ярьсан. Тэгэхлээр нь би түүнийг аашилсан

	— Дэмий аашилж. Их зугаатай охин байна лээ. Би түүнд а-а гэж хэлсэн чинь тэр надад харин бэ гэж хариулж байна лээ.

	— Тэр зугаатай охинтой чинь зовж үхэх байх аа. Түүнтэй чинь Квакин гэдэг балмад жаалын бүлгийн Төмөр гэж нэг жаал ирж уулзаад салахаа байгаад байна. Би тэр жаалыг нь байшингаасаа холдуулж цөхөөд байгаа гэж Ольга хэлжээ.

	Георгий зовсон байдалтай хоолой засаад:

	— Төмөр... хм... Тэр бүлгийнх гэж үү? Цаадах чинь түүнийг нэг их дагадаггүй шиг л санагддаг. За тэр ч яах вэ. Та санаа бүү зов. Би түүнийг чинь танай байшингаас холдуулна. Оля та яагаад хөгжмийн дээд сургуульд сурдаггүй юм бэ? Инженер сайхан гээ юү? Би өөрөө инженер. Тэгээд юу шалих вэ?

	— Та тийм муу инженер гэж үү? гэж асуусанд Георгий Ольгад ойртон одоо урд дугуйныхаа булын холхивчийг тогшиж:

	— Яагаад муу байх вэ? Ер тийм биш. Гэхдээ л та бол тун сайн хөгжимдөж, дуулдаг хүн шүү дээ гэжээ.

	Ольга сэтгэл нь зовсхийж баахан холдоод:

	— Хүүш ээ, би таны ямар инженер гэдгийг яаж мэдэх вэ. Гэхдээ та машинаа нэг л хачин засаад байх юм.

	Ингэж хэлээд Оля түлхүүрээр заримдаа холхивчийг, заримдаа дугуйн хигээсийг Георгийн хэрхэн цохиж байгааг дуурайн гараар дохин үзүүлж өгчээ.

	— Хачинсах юу байх вэ. Цөмийг хийдэг ёсоор нь л хийж байна гээд Георгий ухасхийн босож түлхүүрээр их бие төмрийг нэгэнтээ дэлдээд, — За бэлэн боллоо. Ольга, аав тань дарга хүн үү? гэсэнд:

	— Тийм ээ.

	— Сайн байна. Би ч бас дарга хүн шүү гэхэд Ольга мөрөө хавчин гайхаж:

	— Хэн мэдэх вэ? Та чинь инженер л гэнэ. Жүжигчин л гэнэ. Дарга л гэнэ. Аягүй бол та бас нисгэгч хүн ч байж магадгүй гэсэнд Георгий инээд алдаж:

	— Биш ээ? Нисгэгч толгой дээрээс бөмбөгөөр нижигнүүлэхэд бид газраас төмөр бетоноор өр зүрх рүү нь цохидог юм гэжээ. Тэгээд тэдний нүдний өмнө дахиад л хар тариа, тариалангийн тал, төгөл, мод, гол горхи жирэлзэн үзэгдэж өнгөрөөд зусландаа хүрч иржээ.

	Мотоциклийн пажигнах дуугаар Женя шилэн нүүртэй сэрүүн асраасаа ухасхийн гарч иржээ. Тэр охин Георгийг үзээд мэгдэж, зовсхийсэн боловч түүнийг давхиад явчихад нь хойноос нь харсаар Ольгад дөхөж ирээд тэврэн авч:

	— Эгч ээ, чи өнөөдөр яасан их баяртай байх юм бэ? гэж атаархах мэт хэлж билээ.

	 

	* * *

	 

	24 дүгээр байшингийн цэцэрлэгээс холгүй газар уулзахаар болзоод жаалууд хэрмэн хашааны араас тарцгаасан билээ.

	Ганцхан Фигур л саатаж үлдэв. Сүмийн дотор чив чимээгүй байгаа нь түүний уурыг хүргэж бас гайхаш төрүүлжээ. Олзлогдогсод нь бархирах ч үгүй, балбаж нүдэх ч үгүй, Фигурийн асуусан хашхирсанд хариу дуугарах ч үгүй байжээ.

	Тэгэхлээр нь Фигур мэх зохиов. Гадаах хаалгыг нээж чулуун хананы завсар ороод энд хүн байхгүй байгаа юм шиг чив чимээгүй зогсов.

	Хаалганы цоожинд чихээ наагаад Фигур тэгж зогсон зогсож байтал гадна талын төмөр хаалгыг дүнзээр балбах мэт пир пар буугаад хаагдаж орхив.

	Уурласан Фигур тэр хаалга руу ухасхийж:

	— Хөе хэн бэ? Битгий маяглаад байгаарай. Зүггүйтээд байвал хүзүүн дундуур чинь байлгана шүү гэж сүрдүүлсэн боловч хариу дуугарсангүй. 

	Гаднаас танихгүй хүний дуу гарч байв. Цонхны төмөр хаалтын цүү хяхнан дуугарч хэн нэг хүн цонхны торын цаанаас олзлогдогсодтой ярилцах шиг боллоо.

	Дараагаар нь сүмийн дотор инээлдэх дуулдлаа. Энэ инээлдэх нь Фигурт нэг л эвгүй сэжигтэй санагдав.

	Адаг сүүлд нь гаднах хаалга нээгдээд Фигурийн өмнө Төмөр, Симаков, Ладыгин гурав ирж зогсоод:

	— Хоёрдугаар хаалганы оньс түгжээг тайл. Чи өөрөө онгойлгохгүй бол тусгүй юм болно шүү, чамд! гэж Төмөр тушаалаа.

	Фигур хаалгыг дуртай дургүй онгойлгосонд дотроос нь Гейка, Коля хоёр гарч ирлээ. Төмөр гараа зангидаж:

	— Эдний оронд ор гэж Фигурт тушаагаад гар зангидан занаж, — [image: Image]Бузар амьтан чи бушуу ор! Чамтай ярих зав алга гэж хашхирчээ. Фигурийг оруулаад дотно гадна хоёр давхар хаалга хоёул хаагдаж түүний гогцоо цүүнд хүнд төмөр хөндөл тэвхдээд бас цоож зүүв.

	Тэгээд Төмөр хуудас цаас авч, хөх будгийн харандаагаар 

	 

	«Кванкин аа! 

	Үүнийг манаад яах вэ? 

	Би үүнийг цоожлоод түлхүүрийг авлаа. 

	Би үдэш өнөөх цэцэрлэг рүү шууд яваад очно» 

	 

	гэж мурий сарий бичээд өлгөжээ.

	Тэгээд бултаар нуугджээ. Таван минутын дараа Квакин хашаа даваад орж ирлээ.

	Квакин зурвасыг уншиж, цоожийг хөдөлгөж үзээд, эргэж хайсан хаалга руу явах үед сүмд хоригдсон Фигур зангидсан гар, хөлийнхөө өсгийгөөр төмөр хаалгыг учир зүггүй балбажээ.

	Хаалганы хайсны тэндээс Квакин эргэж:

	— Гейка, нүдээд бай, нүдээд бай! Дүү минь, чи үдэш болтол балбах болж дээ гэж санаа амарлингуй хэлээд явчихлаа.

	Цаашдаа хэрэг явдал яаж өрнөв гэвэл ийм буюу:

	Нар шингэхийн өмнөхөн Симаков Төмөр хоёр зах гардаг талбайд гүйж иржээ. Тэнд архи дарс, тамхи тариа, ногоо цагаа, ус, сүү зардаг элдэв мухлаг чингэлэг эмх замбараагүй барьсны хамгийн захын нэг үзүүрт нь өөд үзэмжгүй нэг мухлаг шовгор ханхай хоосон байжээ. Зах гарах үеэр тэнд гутал тахлагч ажилладаг билээ.

	Эл шовгор дотор Симаков, Төмөр хоёр түр азнав.

	Бүрий баруй болох үеэр өнөөх саравчны дээврийн хонгил доторх хөлөг онгоцны жолооны хүрдэн залуур эргэлдэж, бөх олсон утаснууд ээлж дараагаар хөвчлөн татагдаж, хаашаа ямар дохио өгөх хэрэгтэй байна түүнийг өгч байжээ.

	Туслах хүчин ч хүрэлцэн ирцгээлээ. Хорь гучин жаал хөвгүүд аль хэдийн цугларсан боловч хашааны завсар заалхайгаар шинэ шинэ хүүхдүүд чимээ амиагүй нэвтрэн орж ирсээр л байв.

	Таня, Нюрка хоёрыг гэрт нь буцаав. Женя гэртээ байж, Оляг гэрээс гаргаж цэцэрлэгт оруулахгүй саатуулж байх үүрэгтэй байжээ. Саравчны дээврийн хонгилд хүрдэн жолооны дэргэд Төмөр

	— Зургаадугаар утсаар дохиогоо давтаж өгөөч гэж Симаков цонхоор цухуйн бодлогоширсон байдалтай гуйж, — Тэндээс хариу ирэхгүй байна гэжээ.

	 

	 

	 

	Хоёр жаал хүү наамал банзан дээр ямар нэг ухуулах хуудас бичиж авай. Ладыгины салаа хүрэлцэн ирлээ.

	Адаг сүүлд нь тагнуулууд ч эргэж ирлээ. Квакины бүлэг 24 дүгээр байшингийн цэцэрлэгийн орчим чөлөөнд цугларч байжээ.

	— За бултаараа бэлтгэх цаг боллоо гэж Төмөр хэлээд түүний бие хүрдэн жолоогоо орхиж, олсноос татаж гарлаа. Тэгэхэд хуучин муу саравчны орой дээр үүлний чөлөөгөөр хөвөлзөн сүүмэлзэх сарны бүүдгэр гэрэлд командын туг тулалдаанд орохын тэмдэг болж алгуурхнаар дээшээ өргөгдөж намилзан хийсжээ.

	 

	* * *

	 

	24 дүгээр байшингийн хашааны дагуу арваад жаалууд сэмхэн цувж явав. 

	Квакин сүүдэрт хоргодон үлдээд хэлэв:

	— Цөмөөрөө цуглаад байхад Фигура л алга.

	— Цаадах чинь зальтай. Өдийд цэцэрлэгт орчихсон байгаа л даа. Дандаа түрүүлж ордог юм чинь гэж хэн нэг нь хариу хэлжээ.

	Квакин урьдаар хадаасыг сугалж орхисон хашааны хоёр банзыг хажуу тийш нь болгоод, нүхээр нь шурган цэцэрлэгт орлоо. Түүний хойноос бусад нь ч орцгоожээ. Гудамжинд тэр онгорхой банзны дэргэд ганцхан Алёшка л харуулд үлджээ.

	Гудамжны нөгөө талын шарилж халгай ургасан суваг дотроос таван хүүхдийн толгой шоволзоод харагдав. Дөрөв нь даруй алга болж тав дахь нь болох Колокольчикийн Колягийн толгой шовойж үлдтэл хэн нэгний алга зулай дээрээс нь дарж далд орууллаа.

	Алёшка харуул ийш тийш харлаа. Чив чимээгүй тайван байна. Иймд Алёшка хашаан дотор юу болж байгааг сонсох гэж өнөөх банзны нүхээр толгойгоо дотогш шургуулав.

	Суваг дотроос гурав нь гарч ухасхийв. Хоромхны дараагаар бахим чийрэг гарын хүч хөл гараас нь шүүрч аваад харуулын жаал хашхирч ч амжаагүй байтал нь хашаанаас ховх татан салгахыг мэдлээ.

	— Гейка, чи хаачиж яваа юм бэ? гэж тэр нүдээ дээш харангуут амандаа бөвтнөв.

	— Тэндээс гэж Гейка шивнээд, — Дуугүй байгаарай! Дуугарвал чиний намайг өмөөрч байсны чинь бодохгүй шүү гэж хэлэв.

	— За за, дуугүй байя гэж Алёшка зөвшөөрсөн боловч гэнэт тасхийтэл шүгэлдэн исгэрэв.

	Тэгэнгүүт ч Гейкагийн палигар алга түүний амыг дараад авчээ. Хэн нэгний гар түүний мөр, хөл хоёроос нь шүүрч аваад чирээд зайлууллаа.

	Шүгэлдэн исгэрэхийг дуулаад Квакин эргэж чагнасан боловч дахиад дуулдсангүй. Квакин эргэн тойрноо анхааралтай ажиглаж байв. Цэцэрлэгийн булангийн бут сөөг хөдлөх шиг түүнд санагдаад иржээ. 

	Квакин аяархнаар:

	— Фигур ээ?! гэж дуудаад, — Тэнэг минь чи тэнд юу гэж нуугда аа вэ?

	— Мишка галлаад! Эзэд нь ирж явна гэж хэн нэг нь хариу хашхирчээ. 

	Гэтэл цэцэрлэгийн эзэн биш байжээ.

	Ар талд нь өтгөн навчсын дундаас арав гаруй гар чийдэн гэнэт гялбаалан асав. Тэгж нүдийг гялбуулаад, тэд сандарсан халдан дээрэмдэгчид рүү хурдан давшиж эхэлжээ.

	Квакин өврөөсөө алим гарган авч, чийдэнгийн гэрэл рүү шидлээд:

	— Цохиод! Бүү ухар. Хааг нь ханз татаад ч гэсэн чийдэнг нь булаа! Энэ чинь Төмөр ирж яваа юм байна гэж хашхирлаа.

	— Тэнд Төмөр байна. Энд Симка байна гэж огцомхон бархираад Симаков бутны цаанаас ухасхийн гарч ирэв.

	Ар хударга, хажуу талаас нь бас арваад жаал хөвгүүд зэрэг ухасхийжээ.

	— Аа-ха! Эд нар чинь олуулаа байна. Хашаан дээгүүр харайж гарцгаа багачууд аа! гэж Квакин бархирав.

	Бүслэлтэд орсон бүлэг дээрэмчид санд мэнд хашаа руу чавхдав. Тэр жаалууд түлхэлдэн духаараа мөргөлдөж гудамжинд гүйж гараад Ладыгины болон Гейкагийн гарт орж байв. Үүлний цаагуур ороод сар бүрмөсөн бөөдийв. Гагцхүү:

	— Тавь л даа

	— Боль л доо.

	— Битгий асаад бай. Гар бүү хүр гэж хашхиралдах дуу л сонстож байлаа.

	— Бултаараа чимээгүй бай! Олзлогдогсдыг бүү зод! Гейка хаа байна? гэж харанхуй дундаас Төмөрийн дуу дуулдав.

	— Гейка энд байна?! гэхэд

	— Цөмийг нь өнөөх газар луугаа аваад яв.

	— Хэрэв зарим нь явж өгөхгүй бол яах вэ?

	— Гар хөлөөс нь шүүрч аваад, эх дагинын хөрөг шиг л залахгүй юу!

	— Чөтгөрүүд минь тавигтун! гэж хэн нэгний уйлагнан хашхирах сонстов. 

	Үүнд Төмөр:

	— Хэн хашхичаад байна? гэж ууртай зандран асуугаад, — Балмад зан гаргахдаа гарамгай байж хариуцах болохоороо айна аа!? Гейка команд өгөөд эднийг хөдөлгө!

	Олзлогдсон дээрэмчдийг зах гардаг талбайн захын хоосон шовгор пинд тууж аваачив. Тэгээд тэднийг ээлж дараагаар нь тэр пинд түлхэн оруулав.

	Квакины Михайлыг над уруу явуул гэж Төмөр хэлэв.

	Квакиныг аваад ирлээ.

	— Бэлэн үү? гэж Төмөр асуухад

	— Цөм бэлэн! гэжээ.

	Олзлогдсон сүүлчийн жаалыг шовгор пинд түлхэн оруулж хаалганы түгжээг оньслоод, цүүнд нь том цоож зүүж орхилоо.

	Тэгэхлээр Төмөр Квакинд:

	— За яв! Чи элэг доог болжээ. Чи одоо хэнийг ч айлгахаас өнгөрч, хэнд ч хэрэггүй хүн болжээ. Яв, яв! гэж хэлэв.

	Квакин зодно байх гэж бодож байсан тул юу ч ойлгохгүй алмайран дэмий л толгой унжуулан урвайн зогсож байв.

	— Чи энэ түлхүүрийг аваад найз Фигурийнхээ сууж байгаа сүмийг очиж онгойлго. За яв! гэж Төмөр давтан хэллээ.

	Квакин явсангүй.

	— Хүүхдүүдийг суллаж гарга. Эсвэл намайг тэдэнтэй хамт хорь гэж Квакин дүнсгэр байдалтай гуйлаа.

	— Үгүй ээ! Чиний явдал чинь өнгөрсөн. Тэд чамтай, чи тэдэнтэй ярих хийх юм алга гэж Төмөр татгалзлаа.

	Ингээд Квакин хугжийж нүүрээ нуугаад хүүхдүүдийн элэглэх, шүгэлдэх, шуугиан чимээн дундуур алгуурхан зайлан одов. Арван алхам холдоод тэр хүү эргэн зогсож биеэ цэх болгоод:

	— Зодно доо! гэж Төмөрт хандаж: — Чамайг ганцаараа явахад чинь зодох болно. Халз ганцаараа үзнэ. Үхтэл чинь зодно гэж занаад хажуу тийшээ гэнэт булт үсрэн харанхуйд далд оржээ.

	— Ладыгин, түүний салааны таван хүн явж болно. Чи юутай бил ээ? гэж Төмөрийн асуухад Ладыгин:

	— Хорин хоёрдугаар байшинд их Васильковын гудамжаар дүнз өнхрүүлэх л байна даа гэвэл

	— Сайн байна. Тэгвэл ажилдаа ор гэжээ.

	Зэргэлдээх буудал дээр галт тэрэгний дохио уянгалав. Зуслангийн галт тэрэг ирж байгаа ажээ. Зорчигсод нь бууж байлаа. Үүнд Төмөр яарч:

	— Симаков, чиний тавт юутай бил ээ? гэхэд

	— Бага Тетраковскийн хуучин гудамжны гучин наймдугаар байшинд... гэж Сима инээгээд, — Манай ажил хойно яах вэ, хувин, агар, ган, ус мус л биз. Тов Тов! За баяртай, гэхэд

	— За яамай. Ажилла! Одоо үүгээр улс амьтан ирнэ. Бусад нь цөм гэр гэртээ харьцгаа, аль вэ бушуул гэжээ.

	 

	* * *

	 

	Зах гардаг талбай дээр балбах, шуугилдах чимээ гарлаа. Галт тэрэгнээс буусан явуулын хүмүүс гайхан хуйрнаж зогсоцгоов. Өнөөх орилоон, шуугиан, балбах нүдэх чимээ дахиад гарлаа. Зэргэлдээгийн зуслангийн айлуудын гэрэл аслаа. Бас хэн нэг хүн өнөөх мухлагийн шовгорын дээрх гэрлийг ч асаав. Тэгтэл түүний гэрэлд цугларсан олон тэр мухлагийн дээр:

	 

	«Зорчигсод оо бүү өрөвдөгтүн!

	Энд амгалан тайван оршин суугчдын цэцэрлэгийг шөнийн цагаар цөлмөдөг хулчгар хүмүүс хоригдож байгаа юм. Хаалганы цоожны түлхүүр нь энэ мухлагийн ар талд өлгөөстэй байгаа. Энэ баривчлагдсан хүмүүст хаалгыг онгойлгож өгөх хүн тэдний дотор өөрийн чинь ураг төрлийн буюу эсвэл танил талын улс чинь байгаа эсэхийг сайтар хараарай!» 

	 

	гэсэн ухуулах хуудас байхыг үзжээ.

	 

	* * *

	 

	Шөнө дүл болсон тул хаалган дээрх хүрэн улаан таван хошуу тэмдэг байвч яахин даруй харагдана.

	Бяцхан охины суудаг байшингийн цэцэрлэгт бөлгөө. Нэг саглагар том модны мөчрөөс олс унжиж ирэв. Тэгснээ түүний араас хөрзгөр холтост иш рүү нь нэг жаал бууж ирлээ. Тэр хүү олсон гогцоондоо шинэ дүүжин савлуур банз бэхэлж хэр бөх болсныг нь өөрөө сууж шалгаж үзэж байв. Модны бүдүүн гишүү чахарсхийж, навчис найлзуур нь шар шурхийж, чичирнэ. Цочиж үргэсэн шувуу дэрхийж, час час дуугарлаа.

	Шөнө орой болсон тулд Ольга аль түрүүн унтжээ. Женя ч бас унтаж байлаа. Энэ жаалын нөхөд хөгжөөнтэй Симаков, дуугүй Ладыгин, инээдэмтэй Коля цөм унтаж байжээ. Зоригт Гейка л эргэж хөрвөж, зүүдэн дундаа үглэн бөвтнөж байгаа биз ээ.

	Ханын санжлуурт цаг л өдөр өнгөрлөө, ажил өнгөрлөө гэх мэт дин дон, нэг хоёр гэсээр мөчийн хонх цохиж байв.

	Үнэхээр ч шөнө орой болжээ.

	Жаал хүү босож, гараар ногоон дээгүүр тэмтчиж нуга талын сайхан цэцгийн багсайсан баглаа өргөж авав. Энэ цэцгийг Женя түүсэн юм.

	Саях хүү унтаж байгаа улсыг цочоож сэрээхгүйг их л болгоомжлон хичээж саранд гиймэл үүдний шат өөд өгсөж, цэцгийн баглааг үүдний шатны дээд гишгүүр дээр нь тавилаа. 

	Энэ бол Төмөр ажээ.

	 

	* * *

	 

	Бүтэн сайн өдрийн өглөө байлаа. Хасаа нуурын хавьд улаан цэргийн ялалт хийсний нэгэн жилийн ойг тохиолдуулж зуслангийн суурины комсомол (Коммунист залуучуудын холбоо)-ын гишүүд их цэцэрлэгт өргөн их багт наадам, концерт, зугаалга зохиожээ.

	Охид хар өглөөгүүр босоод төгөл шугуйд гүйж одоцгоожээ. Ольга гоёлын хувцсаа гарган индүүдэж дуусаж байлаа. Хувцас хунир янзалж ялгаж байгаад Ольга Женягийн даашинзыг сэгсэртэл түүний халаасан өврөөс бичиг зурвас уналаа..

	Түүнийг авч уншвал:

	 

	«Охин чи гэрийнхнээсээ бүү ай! 

	Цөм зүгээр бөгөөд надаас хэн ч юу ч олж мэдэхгүй. 

	Төмөр» 

	 

	гэсэн байв.

	Юу олж мэдэхгүй гээ юм? Яагаад бүү ай гээв. Энэ нуумтгай, зальтай охинд бас юун нууц байдаг бол? Үгүй, үүнийг эцэс болгох хэрэгтэй! Аав явахдаа надад даалгасан... Даруй шийдвэртэй хөдлөхгүй бол болохгүй нь гэж Ольга бодож байв.

	Тэгтэл Георгий цонхыг нь тогшив. 

	Тэр залуу хэлэхдээ:

	— Оля минь авран тусалж үз! Надад төлөөлөгчид ирлээ. Эстрадын ямар нэг юм дуулж тоглуулж үзээч гэнэ. Өнөөдөр тийм юманд татгалзахын аргагүй өдөр байна. Чи найраг баян хуураар надад туслалцаач! гэж гуйсанд Ольга гайхаж:

	— Мө-өн. Үүнийг танд төгөлдөр хуурч чинь хийгээд өгнө биз. Заавал найраг баян хуураар яах нь вэ? гэж арцсанд

	— Оля минь, би төгөлдөр хуурчтай биш, тантай л тогломоор байна. Бид хоёрын тоглолт сайхан нийлдэг шүү дээ. Би танай цонхоор чинь харайгаад орвол болох уу? Индүүгээ орхи, найраг баян хуураа гарга. Би түүнийг чинь өөрөө гаргаад ирлээ. Та ганцхан аянд нь тааруулаад хуруугаа дараад өгөх л үлдэж дээ. Харин би өөрөө дуулна гэсэнд Ольга гомдол мэдүүлж:

	— Хүүе Георгий минь. Хаалга үүд байсаар байтал цонхоор битгий харайж бай л даа гэжээ.

	Их цэцэрлэгт үймээн аймаан төгс авай. Амрагчдыг суулгасан ачааны машинууд тасралтгүй цувж байлаа. Хачиртай зүсмэл талх, загасан талх, ундаатай шил сав, хиам, цаастай чихэр, саран боорцог тэргүүтэн ачсан машин ч цувж байлаа. Дамнуургын болон тэргэнцэртэй мөхөөлдөс худалдагчдын цэнхэр халаадтаны отряд сүртэйеэ хүрч ирлээ. Ойн цоорхой талбайгаар патефон хэмээх эгшигт хайрцаг өнгө өнгийн хоолойгоор дуулж байсны ойр тойронд явуулын болон тэр хавийн зуслангийнхаа идэж уух зууш ундтайгаа тархан байрласан байлаа.

	Хөгжим уянгалж байв. Эстрадын театрын хашааны хаалганы дэргэд жогжгор өвгөн жижүүрт зогсож, хайсан хаалгаар түлхүүр олом, модонд авирах «муурын төмөр хумс12» тэргүүтэнтэйгээ нэвтрэх гэсэн цахилгаан засварчныг загнаж байлаа.

	— Хонгор минь багаж сэлттэй чинь ийш нь оруулахгүй. Өнөөдөр чинь баярын өдөр. Эхлээд чи гэртээ харьж, гар нүүрээ угааж арчаад, хувцсаа солиод ир!

	— Өвгөн гуай минь, энд чинь билетгүй, үнэ төлбөргүй оруулдаг юм биш үү?

	— Тэгсэн ч ялгаагүй шүү. Энд чинь дуулж байна. Чи бас цахилгаан утасныхаа шонг үүрээд чирээд ирдэг байж гэм. 

	Иргэн гуай минь гэж өөр нэг хүнд хэлэхдээ

	— Та ч бас цаашаа. Энд хүн дуулж... хөгжимдөж байна. Тэгтэл чиний өврөөс архины лонх цухуйж байна.

	— Гэхдээ гэж цаад хүн ээрч арцахыг13 завдан, — Би орох хэрэгтэй байна. Би тенор (цээл) хоолойт дуучин хүн шүү гэсэнд

	— Цээл хоолойт хойшоо хойшоо! гэж өвгөн цахилгаан засварчныг (монтёрыг) зааж: — Энэ баргил хоолойт арцалдахгүй байна. Цээл хоолойт минь, чи ч гэсэн бас бүү арцалд гэжээ.

	Ольга найраг баян хуураа аваад хөшигний цаана гарсан гэдгийг жаалууд Женяд хэлсэн тул тэр охин урт сандал дээр хавчиж байжээ.

	Адаг сүүлд нь Георгий, Ольга хоёр ч ашгүй гараад ирлээ.

	Улс амьтан Ольгаг юу юугүй шоолж инээлдэх гэж байх шиг Женяд санагдаад яс нь хавталзаж байжээ.

	Гэтэл хэн ч шоолж инээсэнгүй.

	Георгий, Женя хоёр тайзны тавцан дээр их л энгийн, хөгжилтэй, цэл залуу харагдах тул Женя гэр хоёрыг хоёулыг тэврээд авмаар санагдаж авай.

	Ольгаг хөгжмийн оосрыг мөрөндөө углахад Георгий гэнэт духанд нь гүн үрчлээ тодроод, бие нь бөгтийн толгойгоо дунхайлгаад яг л өвгөн болж хувирлаа. Тэгээд доргилуун баргил хоолойгоор:

	 

	Нам гүмд хөл хөдөлгөөн дэгдэх шиг санагдаад 

	Намайг гурав хоног нойргүй хонуулж зовоогоод 

	Хорин жилийн өмнөх дайны шөнийн адилаар 

	Хурдан буу гар хайрч сэтгэл түгшээнэм.

	 

	Хартан дайсны хөлсний цэрэг чамтай 

	Харин би одоо дахин учран золговол 

	Хорин жилийн тэртээх шигээ тайван сүрлэгээр 

	Халуун тулаанд ороход өвгөн буурал би бэлхэн!

	 

	гэж дуулжээ.

	— Юутай сайхан! Бас энэ зоригтой хазгар өвгөнийг юутай өрөвдмөөр вэ? Яамай, яамай! Оля минь тэгээд хөгжимд хөгжимд! Даан ч чиний минь наадахыг аав сонсохгүй нь харамсалтай гэж Женя амандаа үглэж суужээ.

	Концертын дараагаар Георгий, Ольга хоёр найрсаг дотноор хөтлөлцөн таримал модон хэжлүүртэй замаар алхалж явлаа.

	— Женя маань дандаа ингээд алга болчих юм. Хаана яваа юм. Бүү мэд гэж Оляг хэлэхэд:

	— Тэр чинь урт сандал дээр зогсоод биднийг "Уухай, уухай" гэж дэмжин хашхирч байсан шүү. Дараа нь түүн дээр нэг... гэж Георгий баахан түгдрээд, ... тийм жаал хүрээд очиж байсан .. Тэгснээ л алга болчихлоо гэсэнд

	— Ямар жаал? гэж Ольга сандраад, — Георгий та ахмад хүн байна энэ охиныг би яавал таарахыг хэлж аль! Өнөө өглөө түүнээс ийм бичиг олсон гэлээ.

	Георгий тэр зурвасыг уншив. Тэгээд одоо инженер өөрөө бодол бодон хөмсөг зангидав.

	«Бүү ай» гэдэг чинь үгэнд нь битгий ор! гэсэн үг биз! дээ. Хэрэв би энэ хүүтэй нэг нүүр учирвал нэг сайн ярилцах сан гэж Ольга зурвасыг далд хийлээ.

	Нэгэн зуурамд тэр хоёр дув дуугүй байцгаалаа. Гэтэл баясгалант хөгжим эгшиглэж, эргэн тойронд инээлдэн баясалцаж байсан тул тэр хоёр дахин хөтлөлцөж аваад таримал модон эмжээртэй замаар цаашаа явжээ.

	Тэр хоёр замын уулзвар зөрлөг дээр гэнэт нөхөрсөг дотноор хөтлөлцөн ирж яваа өөр нэгэн хос хоёртой халз тулгарчээ. Тэр хоёр нь Төмөр, Женя хоёр байлаа.

	Хоёр хос сандран мэлрээд дэмий л явуут дундаа найрсгаар мэхийлцэн ёсолж өнгөрлөө. Ольга цухалдан Георгийн ханцуйнаас таталж:

	— Өнөөх жаал чинь энэ шүү дээ, харав уу? гэж хэлэхэд

	— Тийм үү! гэж Георгий зовсхийгээд, — Хамгийн гол нь энэ чинь миний гайхал ач дүү Төмөр байна шүү дээ гэтэл

	— Тэгээд чи... Үгүй та мэдсээр байж... гэж Ольга уурлаад, — Яагаад надад юу ч хэлдэггүй юм бэ? гэж Георгийн суганаас гараа шувт татаж аваад модот замаар цааш гүйжээ. 

	Гэтэл Төмөр, Женя хоёрын хэн аль нь ч үзэгдэхгүй болсон байв. Ольга нарийхан мурий зөргөөр эргэтэл Фигур, Квакин хоёрын урд зогсож байсан Төмөртэй дайралдсан ажээ. 

	Ольга тэр хүүд тулж очоод:

	— Хүүш жаал аа, чи хөгшин эмгэн, тэр байтугай өнчирсөн охины хүртэл бүх цэцэрлэгийг цөлмөж, мөчрийг хугалахаар барахгүй чамаас нохой хүртэл зугтдаг. Тэр битгий хэл чи дүү охины минь хүртэл уруу татаж миний эсрэг өдөөн хатгаж байна. Чиний хүзүүнд чинь пионерын улаан бүч байгаа боловч чи ёстой өөдгүй новш гэж загнав.

	Төмөрийн царай хувхай цагаан болж:

	— Энэ чинь худлаа! Та юу ч мэдэхгүй байна гэсэнд Ольга гар цэрвэн голоод Женяг эрэхээр цаашаа гүйжээ.

	Төмөр дуугүй зогсож байв.

	Бодол болсон Фигур, Квакин хоёр ч бас дуугүй л байв.

	— За ямар байна, Комиссар аа? Миний үзэхэд чамд ч гэсэн бузгайгүй явдал байдаг юм шив дээ гэж Квакины асуухад Төмөр харцаа алгуурхан дээш болгож:

	— Тийм ээ, атаман! Надад ч гэсэн одоо бузгай биш, хүнд л байна. Та нарын өмнөөс би ийм үг дуулсанд орвол та нарт баригдаж зодуулж балбуулсан минь дээр юм сан даа гэсэнд

	— Тэгвэл чи юу гэж дуугүй байсан юм гэж Квакин инээвхийлээд, — Тэр чинь би биш, эд гээд хэлэхгүй дээ. Бид дэргэд чинь зогсож байсан шүү дээ.

	— Ёстой доо! Чи тэгж хэлэх байсан юм. Тэгсэн бол тэрний чинь төлөө бид чамайг өгчилгөх байж гэж баярласан Фигура үг ивж хэлжээ.

	Тийм дэмжлэг үзүүлнэ гэж хүлээж байгаагүй Квакин, найзыгаа хүйтэн бөгөөд дув дуугүй ширтэж байлаа. Харин Төмөр модны ишний холтос гараараа оролдсоор алгуурхан холдож оджээ.

	— Омог бардам эд юм. Уйлмаар байгаа хэр нь дуугүй л байх юм гэж Квакин аяархан хэлж билээ.

	— Нэг нэг өгчилгөөд авъя, тэгвэл уйлна даа гэж Фигур хэлээд Төмөрийн хойноос гацуурын боргоцой шидэв.

	— Цаадах чинь омог бардам аа... гэж Квакин сөөнгөтөн давтаж хэлээд, — Харин чи... чи ч өөдгүй новш юм аа гээд эргэж Фигурийн духан дунд зангидсан гараар наажээ.

	Фигур мэгдэн дараагаар нь хэнгэнээд зугтаав. 

	Квакин хоёр ч удаа түүнийг гүйцэн очиж нуруу руу нь түншиж авав.

	Адаг сүүлд нь Квакин газар унагасан босоо саравчит малгайгаа өөд нь аваад сэгсэрч, өвдөг дээрээ цохиж гүвээд мөхөөлдөс зарагч авгайд очиж, нэгийг аваад ургаа мод түшиж зогсоод уухилан амьсгаадаж, том том хазан долгомцгоор иджээ.

	 

	* * *

	 

	Төмөр явсаар буудлагын уралдааны газар очиж, Сима Гейка хоёртой уулзав.

	— Авга ах чинь их ууртай бололтой, чамайг эрж явдаг шүү гэж сэргэмжлүүлэн Сима хэлсэнд:

	— Тийм ээ, би мэдсэн. Одоо очлоо!

	— Чи эргэж ирэх үү?

	— Бүү мэд гэжээ.

	— Төмөр өө, энэ чинь юу болж байна? Бид хэнд ч гэмтэй муу юм ер хийгээгүй биш үү? Хэрэв хүн буруу юмгүй бол... чи мэднэ биз дээ... гэж Гейка Төмөрийн гарыг барьж гэнэт их аядуу зөөлөн хэлсэнд:

	— Мэднэ ээ. Тэр хүн юунаас ч айх ёсгүй л дээ. Гэвч авга ахад... Тэглээ ч гэсэн тэр хүнд хэцүү л байх л даа гээд Төмөр яваад өглөө.

	Найраг баян хуураа гэртээ аваачиж явсан Ольгад Женя тулж очоод:

	— Оля гэж дуудсанд Ольга эгч нь дүүгээ эргэж ч харалгүй

	— Тонил! Би чамтай үүнээс хойш ярихгүй. Би өнөөдөр Москва буцна. Тэгээд чи намайг байхгүйд дуртай хүнтэйгээ үүр цайтал ч хамаагүй зугаалж л байхгүй юу?

	— Гэвч Оля минь!..

	— Би чамтай ярихгүй гэсэн шүү. Нөгөөдөр бид Москвадаа буцаж орно. Тэгээд тэнд аавыг хүлээнэ гэсэнд:

	— Тэгнэ. Аав ямар чи биш, бүгдийг мэднэ л дээ гэж Женя уурлан уйлагнаж хашхирч хэлээд Төмөрийг эрж олохоор гүйжээ.

	Охин Гейка Сима хоёрыг олж уулзаад Төмөр хаана байгааг нь асуусанд:

	— Гэрээс нь дуудаад явчихсан. Чамаас болж авга ах нь түүнд яалаа ч гэсэн юм, их ууртай байна лээ гэж Гейкаг хэлэхэд, галзуутай уурласан Женя газар дэвсэлж нударга зангидан:

	— Аа тийм бий... Яагаа ч үгүй байхад хүнийг баллаж байх! гэж хашхичаад хус модны иш тэврэн авч уйлсанд Таня Нюрка хоёр гүйн очиж Таня нь:

	— Женька! Чи юу болов? Женя гүйцгээе! Тэнд баян хуурч ирээд танц эхэлж, охид бүжиж байна гэж хашхирав.

	Тэгээд тэд Женяг барьж аваад татаж чангааж, дугуйран зогссон улс дээр аваачсан бөгөөд тэдний дунд охидын цэцэг мэт өнгө өнгийн даашинз, бошинз, хормой хот гялбалзан харагдаж байсан ажээ.

	Тэр хоёр Женяг хөтлөн татлан гүйж, эрээн мяраан хувцастай бүжиж байгаа хүмүүсийн дунд гүйж орлоо.

	— Женя уйлаад хэрэггүй. Эмээ маань намайг зодоход нь би уйлдаггүй шүү дээ! Охид минь бүжгийн энэ хүрээлэн дунд харайгаад оръё гэж Нюрка сурсан зангаараа шүднийхээ завсраар сийгүүлэн дуржигнуулж хэлсэнд,

	— Харайгаад оръё гэж Женя Нюркаг элэглэн дуурайв.

	Тэгээд тэд хэлхэлдэн зогссон бүжгийн хүрээлэнг тас дайран туйлын хөгжөөн баясгалант бүжгийн хүрээлэн дунд орж эргэлдэн дэвхцэн бүжиглэжээ.

	 

	* * *

	 

	Төмөрийг харьж ирэхэд авга ах нь дуудаж ярилцав.

	— Чиний шөнийн цагаар хийдэг ажил явдал чинь хар яршиг болж байна. Энэ дохио шүгэл, олс хонхоо орхивол таарна. Бас хүний хөнжлийг яасан яасан гэнэ вэ, тэр чинь одоо яаж байгаа юм? гэж Георгийг хэлсэнд Төмөр

	— Би андуурсан юм.

	— За андуурсан байж! Тэгсэн ч чи тэр охинд дахиад бүү ойрт. Эгч нь чамд дургүй юм.

	— Яалаа гэж тэр вэ?

	— Бүү мэд! Чи шалтгаан гаргаад л тэр байх даа. Чиний тэр зурвас нь бас юу юм бэ? Үүрээр цэцэрлэг дотор уулздаг хачин уулзалт чинь бас юу юм? Чи охиныг уруу татаж балмад зам зааж өгч байна гэж Ольга хэлж байна.

	— Тэр чинь худлаа хэлж байна. Бас тэгээд комсомолын гишүүн гээд байгаа! Учир нь олдохгүй юм гарсан бол намайг дуудаад асуувал болно шүү дээ. Тэгсэн бол би түүнд бултыг ярих байсан юм.

	— Тийм байж. Тэгэхдээ чи түүнд одоогоор юу ч хариулаагүй л биз дээ. Тэдний зуслан руу очихыг чинь би хориглож байна. Ер нь тэгээд чамайг ингэж дураараа дунгинаад байвал гэр лүү чин,  ээжид чинь буцаагаад явуулна шүү гэж хэлээд Георгий гарахыг завдав.

	— Ах аа! гэж түүнийг Төмөр төдөөн саатуулаад, — Та жаахан хүүхэд байхдаа юу хийж байв? Яаж тоглож байсан бэ? гэж асуусанд:

	— Бид үү? Бид гүйж, харайж, дээвэр дээгүүр авирч гарч байсан. Заримдаа зодолдож ч байсан. Гэхдээ бидний тоглоом хэнд ч ойлгомжтой энгийн байсан юм даа гэжээ.

	 

	* * *

	 

	Ольга Женяг хашраах гэж дүүдээ нэг ч үг дурсалгүй үдэш Москва руу яваад өгчээ.

	Очоод хийх юмгүй тул гэрээрээ орсонгүй, үерхдэг бүсгүйндээ очиж харанхуй болтол суугаад шөнийн арван цагийн үеэр хотын байрандаа харьжээ. Хаалгаа онгойлгож ороод гэрлээ асааж хараад зогтуссан нь байрны нь хаалганд цахилгаан мэдээ хадсаныг харсан хэрэг ажээ.

	Ольга түүнийг авч задлан уншвал эцгээс нь ирсэн цахилгаан байв.

	 

	* * *

	 

	Орой цэцэрлэгээс бүх машин тарж явсны дараа Таня, Женя хоёр зуслан руугаа очив. Тэнд гар бөмбөгөөр тоглохоор болжээ. Женя өсгийтэй гутлаа тайлж улавч сольж өмсөх ёстой болжээ. Женя гутлаа солиод үдээсийг уяж байтал хонгор үст охины эх бүсгүй ороод иржээ. Түүний гар дээр охин нь үүрэглэж байв.

	Ольгагийн гэртээ байхгүй байгааг мэдээд тэр бүсгүй урам хугарч:

	— Би танайд охиноо орхих гэсэн юм. Эгчийн чинь байхгүйг мэдсэнгүй... Өнөө шөнө галт тэрэг ирэх юм. Би Москва орж эхийгээ угтах гэсэн юм сан! гэхэд нь Женя

	— Охиноо орхи л доо. Ольга байхгүйдээ яах вэ... Би хүн биш юм уу? Миний орон дээр тавьчих. Би нөгөө орон дээр нь хэвтэмз гэхэд нь тэр эмэгтэй баярлаж:

	— Охин минь сайхан унтаж байна. Өглөө болохоос нааш сэрэхгүй байх аа. Хааяа нэг очиж үзээд дэрийг нь засаж байгаарай гээд хувцсыг тайлан орон дээр тавиад явчихжээ.

	Женя цонхоороо охиныг харж байх гэж цонхныхоо хөшгийг өөд нь сөхөөд шилэн нүүртэй асрынхаа үүдийг хааж, тоглолт бүрийн завсарт Танятай ээлжлэн охины хэрхэн унтаж байгааг харж байхаар хэлэлцэн тохироод бөмбөг тоглохоор гүйгээд явжээ.

	Тэднийг гүйж одсон дор шуудан зөөгч үүдэнд нь иржээ. Удтал хаалгыг нь балбаж ядаад эргэж хашааны гадаа гараад айлын хүнээс нь:

	— Эднийхэн хот ороогүй биз? гэж асуусанд тэр хөрш нь:

	— Үгүй! Охин нь саяхан байсан. Аль вэ, цахилгаан утсыг нь би авъя гээд гарын үсэг зурж хүлээж аваад цахилгааныг халаасан өвөртөө хийгээд урт сандал дээр тамхи татан Женяг удтал хүлээжээ.

	Цаг хагас хэртэй хүлээгээд байтал шуудан зөөгч тэр хүн дээр ирж:

	— Гал түймэр гарсан юм шиг юун ч яаруу давчуу юм билээ. Хоёр дахь цахилгааныг нь та авч үз дээ! гэж хэлсэнд хөршийн хүн гарын үсэг зурж хүлээн авчээ.

	Хэдийн харанхуй болжээ. Тэр хүн хашаанд нь орж, шилэн нүүртэй үүдний асрын шатаар нь өгсөж цонхоор нь шагайж харлаа. Жаахан охин унтаж байна. Түүний толгойн дэргэд дэрэн дээр нь шар муурын зулзага цагариглажээ. Ингэхлээр гэрийн эзэд нь холдоогүй биз гэж боджээ.

	Айлын хүн цонхны салхивчийг онгойлгож, түүгээр хоёр цахилгаан утсыг нь орхив. Уг цахилгаан утаснууд цонхны тавиур модон дээр аятайхан унасан тулд Женя эргэж ирээд түүнийг даруй харах ёстой байжээ.

	Гэтэл Женя харсангүй. Эргэж ирээд сарны гэрэлд охины дэрийг засаж, муурыг зайлуулаад хувцсаа тайчиж унтахаар хэвтсэн байлаа.

	— Аж төрөл гэдэг хачин юм даа. Өөрөө ч буруугүй шиг. Ольга ч бас буруугүй шиг. Тэгсэн байтлаа хоёулаа анх удаа сүрхий хэрэлдсэн байдаг гэж Женя элдвийг бодон удтал хэвтжээ.

	Их л гомдолтой санагдах тул унтъя гэвч унтаж чадсангүй. Зөөлөн талх, чанамал жимстэй идмээр санагдах тул босон харайж, хоолны шүүгээ рүү очиж, гэрэл асаатал цонхны тавиур дээр цахилгаан утас байхыг үзэв.

	Женя айх шиг болж, чичирхийлсэн гараар наалтыг задалж уншвал эхний цахилгаанд:

	 

	«Шөнийн арван хоёроос өглөөний гурван цагийн хооронд дайрч гарна цг

	Хотын байрандаа ирж хүлээгтүн. 

	Аав чинь» 

	 

	гэжээ. Нөгөө цахилгаан утсанд нь:

	 

	«Өнөө шөнө аав хотод ирэх тул даруй яваад ир.

	Ольга эгч чинь» 

	 

	гэжээ.

	Женя хирдхийн цочиж цагаа харвал шөнийн арван хоёрт мөчийн төдий дутуу байжээ. Платье шүүрч углаад унтаж байгаа охиныг шүүрэн авч Женя хагас ухаантай юм шиг үүдний шат руу ухасхийснээ больж, жаалыг орон дээрээ тавилаа. Тэгээд гүйн гарч сүү зардаг авгайнх руу хурдалж очжээ. Үүдийг гар хөл хоёроор пижигнэтэл балбаж гарсанд тэдний хөрш айлын авгайн толгой цонхоор үзэгдэж:

	— Юу гэж балбаад төрхгүйтээд байна? гэж нойрмог дуугаар асууж байна.

	— Төрхгүйтсэн юм биш ээ. Надад сүү зардаг Маша эгч хэрэгтэй байна. Би түүнд жаахан хүүхэд захиж орхих гэсэн юм гэж царайчилсан янзтай дуугарав.

	— Юугаа ярина вэ, чи! Тэр эзэгтэй чинь аль өглөө л ахындаа айлчлаад тосгон руу явсан шүү дээ гэж хариулаад цонхоо хаав.

	Буудлын зүгээс, ойртон ирж яваа галт тэрэгний яндангийн дохионы дуу сонстож байв. Женя гудамжинд гүйж гартал эрхэмсэг цэмцгэр буурал доктортой тулгарав.

	— Уучлаарай, та энэ ямар галт тэрэгний дохио болохыг мэдэхгүй биз? гэж Женя амандаа бөвтнөлөө.

	Цэмцгэр өвгөн цагаа гаргаж хараад

	— Хорин гурван цаг, тавин таван минут болж байна. Тэгэхлээр өнөөдөр Москва явах сүүлчийн галт тэрэг энэ дээ гэсэнд:

	— Яагаад сүүлчийн гэж? гэж Женя шуухитнан уйлж, — Дараачийнх нь хэзээ явах вэ?

	— Дараачийнх өглөө гурав дөчид л явна даа. Охин минь, чи юу бол оо вэ? гэж тэр хүн салганан чичирч байгаа Женягийн мөрөн дээр гараа тавьж:

	— Чи уйлж байна уу? Би чамд тус болж чадах юм биш байгаа? гэж өрөвдөнгүй асуужээ. 

	Женя:

	— Үгүй ээ. Одоо надад хэн ч тусалж чадахаас өнгөрчээ! гэж хэлээд цурхиран орилохын даваан дээр гүйгээд явчихжээ.

	 

	* * *

	 

	Гэртээ харьж дэрэнд нүүрээ нааж, түрүүлгээ харан унаснаа Женя тэр дороо босон харайж, унтаж байгаа охиныг хилэгнэн ширтлээ. Тэгснээ сэхээ орж, хүүхдийн хөнжлийг засаж муурыг дэрнээс нь зайлуулав.

	Шилэн нүүртэй асар, гал тогоо, бүх өрөөнийхөө гэрлийг асаагаад диван дээр сууж толгойгоо сэжлэн ганхуулав. Тийнхүү юу ч бодолгүй удтал суусан  шиг. Тэгтэл тэнд байсан найраг баян хуурт санамсаргүй гар нь хүрсэнд түүнийг авч даруулыг дэмий л дарж үзлээ. Баяр гуниг хосолсон аялгуу уянгаллаа. Женя хөгжимдөхөө гэнэт больж цонх руугаа очив. Мөр нь чичрэн уйлж байжээ.

	Үгүй ээ, гав ганцаараа хоцроод тийм зовлон шаналанг эдлэн суухын тэнхэл алга. Женя лаа асааж бариад, цэцэрлэг дундуур бүдчин түгдчин саравчны зүг явлаа.

	Тэгээд дээврийн хонгилд нь гарвал утас олс, газрын зураг, шуудай, далбаа нь цөм байна. Охин дэнлүүг асааж, хүрдэн залуурын дугуйн дэргэд очиж, өөрт нь хэрэгтэй утсыг олж аваад, хүрдний дэгээнд үзүүрийг углаад уул хүрдийг огцомхон эргүүллээ.

	 

	* * *

	 

	Рита нохой нь тавхайгаараа мөрөнд нь хүрэх үед Төмөр бөх унтаж байсан тул нохойн түлхэхийг мэдсэнгүй. Тэгэхлээр нь Рита нохой хөнжлийн нь сэжүүрээс зуугаад татаж хөнжлийг нь хуулж шалан дээр унагав.

	Төмөр цочин ухасхийж өндийгөөд:

	— Чи яав? Юу болов? гэж дэмий л гайхан асуужээ.

	Нохой нь хүүгийн нүдийг ширтэн хоншоороо сэжлэн сүүлээ шарвалзуулав. Тэгтэл Төмөр хүрэл хонхныхоо жингэнэх дууг сая сонсов.

	Ийм шөнө дүл болсон хойно хэнд, юун хэрэг гардаг юм бол гэж гайхан мэдэрсээр үүдний сэрүүн асартаа гарч, утасны чагнуурыг авч чагнав.

	— За би Төмөр байна аа. Хэн бэ? Чи Женя юу? гэж асуужээ. 

	Төмөр эхлээд яриаг тайван сонсож байлаа. Тэгснээ уруул нь хөдөлж, царай нь улайгаад, амьсгаа нь давхцаж иржээ.

	— Зөвхөн гурван цагт л явна аа? гэж тэр хүүгийн сэтгэл догдлон асуугаад, — Женя чи уйлж байна уу? Би сонсож байна... Чи уйлж байна. Бүү уйл! Хэрэггүй. Би хурдан очъё... 

	Төмөр харилцуурыг өлгөж, тавиур дээрээс галт тэрэгний хуваарь шүүрч авлаа.

	— За тийм байна. Энэ чинь сүүлчийнх юм... хорин гурав, тавин тав юм байна. Дараачийнх нь ганцхан гурав дөчид юм байна гэж хөмхий зуун бодол болж зогссоноо, — Хожимджээ. Тэгээд яах ч аргагүй гэж үү дээ? Арга алга аа! Оройтож! гэж үглэнэ.

	Гэтэл Женягийн байшингийн хашааны хаалган дээр улаан таван хошуу өдөр шөнөгүй гэрэлтэж байдаг. Төмөр түүнийг өөрийн гараар асаасан тулд тэр таван хошууны хурц эгц үзүүрүүд нүдний нь өмнө улалзан сүүмэлзэн харагдаад байх шиг байлаа.

	Даргын охинд гай зовлон тохиолджээ. Даргын охин санаандгүй мухардалд ороод байгаа аж.

	Төмөр яаран хувцаслаж, гудамжинд харайж гараад хэдхэн хувийн төдий хугацаа өнгөрөхөд энэ хүү цэмцгэр буурал өвгөний зуслангийн байшингийн үүдний шатан дээр зогсож байсан агаад докторын ажлын өрөөний гэрэл асаалттай байжээ. 

	Төмөр үүдийг тогштол хаалга тайлж өгч тэр эрхэмсэг хүн

	— Чи хэнтэй уулзах гээ вэ? гэж гайхан цэрвүүхэн асуувал

	— Тантай л гэж Төмөрийг хариулахад

	— Надтай юу? гэж цэмцгэр өвгөн бодосхийснээ огцомхон хөдөлгөөнөөр хаалгаа цэлийтэл нээгээд, — Тэгвэл орж ирэгтүн... гэжээ.

	Тэр хоёр ярилцаж удсангүй.

	— Бидний хийдэг ажил маань энэ байгаа... юм гэж Төмөрийн нүд нь гялалзан яриагаа дуусгахдаа, — Бидний хийдэг ажил, эрхэлдэг тоглоом маань энэ дээ. Одоо бас ингээд надад танай Коля хэрэг болоод байна гэв.

	Өвгөн дув дуугүй босож, Төмөрийн эрүүн дээрээс огцомхон атгаж өлийлгөж нүдийг нь ширтэн харснаа гараад явчихлаа.

	Өвгөн Колягийн унтаж байгаа тасалгаанд орж түүний мөрнөөс нь угзчиж:

	— Бос, бос! Чамайг дуудаж байна гэсэнд Коля цочин хирдхийж нүдээ бүлтийлгээд:

	— Харин би юу ч мэдэхгүй. Өвөө минь, үнэндээ, би юу ч мэдэхгүй, мэдээгүй шүү дээ гэж нойрмоглон дуугарчээ.

	— За бос оо! Чамайг аваачихаар найз чинь ирээд байна гэж тэр цэмцгэр өвгөн түүнд давтан хэлжээ.

	 

	* * *

	 

	Саравчны дээврийн хонгилд тэвэр сүрэл дээр Женя өвдгөө тэврэн сууж байлаа. Төмөрийг хүлээж байгаа ажээ. Гэтэл түүний оронд цонхны онгорхойгоор Колокольчиков Колягийн зараа шиг өрвөгөр үстэй толгой цухуйсанд:

	— Коля юу? Чамд юу хэрэгтэй вэ? гэж Женя гайхан асуувал

	— Бүү мэд гэж Коля цочин гайхсан мэт аяархан хариулахдаа, — Би унтаж байтал цаадах чинь ирсэн юм. Би бостол намайг явууллаа. Тэгээд чи бид хоёрыг буугаад хашааны хаалга дээр оч гэж байна.

	— Яах юм бэ?

	— Бүү мэд! Миний өөрийн толгойг бүр эргэчхээд байна. Женя минь, би өөрөө юу ч ойлгоогүй л байна гэжээ.

	 

	* * *

	 

	Авга ах нь Москва орж хоносон болохоор хэнээсээ зөвшөөрөл авах билээ. Төмөр дэнлүү асааж, сүх аваад Рита нохойгоо дуудаад гадаа гарч цэцэрлэгтээ орлоо. Тэгээд саравчныхаа цоожтой хаалганы дэргэд очиж зогслоо. Харцаа сүхнээс цоожинд шилжүүлэв. Тэр жаал, ингэж болохгүй гэж мэдэж байсан боловч өөр арга байсангүй. Сүхээр хүчтэй цохиж цоожийг эвдээд саравчнаас мотоцикл гаргаж ирлээ.

	— Рита минь! гэж Төмөр нохойнхоо өмнө бохирон сууж, хоншоор хошууг үнсэж, — Чи бүү уурла. Ингэхээс өөр аргагүй байна даа гэжээ.

	Женя, Коля хоёр хашааны хайсан хаалганы дэргэд зогсож байлаа. Алсаас түргэн ойртон ирж яваа мотоциклийн чийдэнгийн гэрэл харагдав. Тэр гал тэр хоёрыг халз чиглэн давхиж моторын дуу парчигнан сонсогдлоо. Түүний гэрэлд нүд нь гялбаж цавчилсан өнөө хоёр хашаа руу ухарсхийтэл мотоциклийн гэрэл мотор унтраад Төмөр тэдний өмнө ирж зогсов.

	Төмөр тэдэнтэй мэндэлж, юу ч асуулгүй шууд л:

	— Коля, чи энд үлдээд унтаж байгаа охиныг харж хамгаалж бай! Чи манай бүх командын өмнөөс түүнийг хариуцна шүү. Женя суу. Урагшаа! Москва уруу хөдөлцгөөе!

	Женя дуу алдан баярлаж, Төмөрийг байдаг чадлаараа чанга тэврэн авч үнсэв.

	— Женя суу, суу! Араас минь сайн барьж яваарай! Явлаа урагшаа гэж Төмөр аль болохоор сүртэй харагдахыг хичээн хашхирчээ.

	Мотор пижигнэн, сигнал нь жууд дууд гээд хөдөлж, арын улаан гэрэл дохио нь алмайран гайхсан Колягийн нүднээс даруй далд орж билээ.

	Коля баахан зогссоноо саваа модоо өөд нь авч буу шиг хөндлөн бариад, хурц гэрэл бадарсан зуслангийн байшинг эргэн ихэмсгээр, маадгар алхалж:

	— Ай даа, цэргийн алба гэдэг ч мөн хатуу юм даа. Өдөр ч, шөнө ч тайван байхын тавилангүй юм даа! гэж амандаа үглэж билээ.

	 

	 

	... Шөнийн гурван цаг болох дөхөж байлаа. Хурандаа Александров хөрсөн данхтай цай, зүссэн хиам, бяслаг, зөөлөн талх тавиастай ширээний дэргэд сууж байлаа.

	— Хагас цагийн дараагаар би явна. Би Женятайгаа уулзаж чадалгүй явах болж байгаа минь харамсалтай. Оля чи уйлж байна уу даа? гэж хурандаа охиноосоо асуухад:

	— Женя яагаад ирэхгүй байгааг би мэдэхгүй байна. Таныг дүү минь даанч их санаж хүлээж байсан юм сан. Хөөрхий минь, өрөвдөлтэй. Одоо ч бүр галзуурна байх даа. Тэр минь угаасаа ч жаахан галзуу амьтан шүү дээ гэхэд хурандаа босож:

	— Оля минь, за бүү мэд дээ. Би түүнийг өөдгүй улстай нийлж, уруу татагдаж эвдэрнэ, түүнийг хүн уруу татаж дагуулж чадна гэж ер итгэхгүй байна. Тийм ч үгүй байх аа. Тийм зан авиртай биш сэн дээ гэсэнд Оля эгдүүцэж:

	— За тэр! Та түүнд ингээд дурсаадхаарай. Цаадах чинь тантай адилхан зан байдалтай гээд сүйд болдог юм. Гэтэл тийм юм юу байх вэ? Цаадах чинь дээвэр дээр авирч гараад яндангаар олс унжуулдаг. Тэгээд би индүүгээ авах гэхээр индүү маань дээшээ дэвхэцнэ гээч. Аав минь таныг явахад түүнд чинь дөрвөн бошинз байсан. Хоёр нь урагдаад салбайчихлаа. Гурав дахь нь түүнд багадаж орхилоо. Дөрөвдөхийг нь би түүнд өмсүүлээгүй л байгаа. Би өөрөө гурвыг шинээр оёод өгсөн. Өмссөн бүхнээ урна гэдэг нь шатаана л гэсэн үг. Цаадах чинь дандаа л хөх булуу, шалбархай болчхоод байх юм. Уруул амаа мурийлгана. Цэнхэр нүдээ бүлтийлгэнэ. Бултаараа л түүнийг охин биш, цэцэг л гэж санадаг байх. Ойртоод очихоор, ёстой цэцэг биш халгай л гэсэн үг. Аав, та түүний зан аашийг өөрийнх шигээ гэж дэмий юм бүү бод. Үүнийгээ та түүнд дуулгаадхаарай. Цаадах чинь гурван өдөр л ёстой нэг толгой дээгүүр бүжиж гарна даа!

	— За яах вэ гэж хурандаа Ольгатай санал нийлж, түүнийг тэврээд, — Би түүнд хэлье. Захиа бичье. Чи ч гэсэн Оля түүнд битгий л ширүүлээрэй. Чи түүнд аав чинь чамд хайртай бөгөөд дурсаж санаж байна, удахгүй эргэж ирнэ, намайг санаж битгий уйлаарай, цэргийн даргын охин уйлдаггүй гэсэн гээрэй.

	— Тэгсэн ч уйлна. Би ч бас даргын охин. Гэвч би ч бас уйлна гэж хэлээд эцгийнхээ цээжинд наалдаж билээ.

	Аав нь цагаа харж, толинд очиж суран бүсээ бүслээд, гимнастерка14 цамцаа янзлан засав. Гэнэт гадаад хаалга онгойж хаалганы зузаан хөшиг ярагдаад Женя үсрэхээр бэлтгэсэн мэт мөрөө урагш нь түрсээр орж иржээ.

	Гэхдээ дуу алдаж, гүйж харайж орж ирэхийн оронд чимээгүй, дуугүй, хурдан ойртож очоод эцгийнхээ цээжинд нүүрээ наажээ. Түүний нүүр шавар шавхай болж, үрчийж хорчийсон бошинз нь хар толбо болсныг үзээд Ольга хирдхийн айж:

	— Женя чи хаанаас гараад ирэв? Чи яаж наашаа ирэв? гэж асуусанд Женя толгойгоо ч эргүүлж харалгүй, гарынхаа царвуугаар зангаж дохисон нь "Байз, боль, бүү асуу" гэсэн үг ажээ.

	Эцэг нь Женяг гар дээрээ өргөж, диван дээр сууж, түүнийг өвдөг дээрээ суулгаад, нүүр царай руу нь ширтэж, шавар болсон духыг нь алгаараа арчив.

	— За яамай! Женя чи сүрхий хүн юм гэсэнд

	— Гэхдээ чи нуль шавар болжээ. Царай чинь хав хар! Чи наашаа яаж ир ээ вэ? гэж Ольга дахиад асуужээ.

	Женя хаалганы хөшигний зүг заасанд Ольга сая Төмөрийг олж үзэв.

	Тэр хүү жолоо барих урт бугуйтай бээлийгээ тайлж байв. Шанаа дээр нь шар өнгийн тос үсэрсэн байв. Хийх юмаа нэр төртэй хийсэн ажилчин хүний хөлс алдсан ядранги царайтай зогсож байсан тэр жаал цөмтэй нь мэндэлж толгой мэхийлгэв.

	Женя аавынхаа өвдөг дээрээс үсрэн босож, Төмөр лүү гүйж очоод, 

	— Аав аа, чи хэнд ч битгий итгэ. Тэд юу ч мэдэхгүй улс. Энэ бол миний туйлын сайн нөхөр Төмөр гэжээ.

	Эцэг нь босож эргэлзэн бодолгүй шууд Төмөрийн гарыг атгав.

	Женягийн нүүрэнд ялан дийлсэн хүний инээвхийлэл зэрвэс үзэгдээд тэр охин Оляг хормын төдий турших мэт харж билээ. 

	Харин Оля нь тулгамдан сандраад аанай л учрыг олохгүй байгаа янзтай Төмөрт ойртон очиж:

	— За... тэгвэл сайн байна уу?.. гэжээ.

	Удалгүй гурван цаг боллоо.

	— Аав аа! гэж Женя цочин хирдхийж, — Явахаар босож байна уу? Манай цаг түрүүлж яваа шүү гэж сандран хэлэхэд:

	— Үгүй ээ. Женя минь, яг таарч явна гэхэд

	— Аав аа! Таны цаг бас түрүүлж явна гэж хэлээд Женя харилцуурын утасны чагнуур авч цаг асуусанд цаанаас нь чагнуураар жингэнэсэн амгалан дуу:

	— Гурван цаг дөрвөн минут болж байна гэж хэлэх нь сонстов.

	Женя ханын цагаа харж санаа алдаад:

	— Манай цаг түрүүлж яваа боловч ганцхан минутаар л түрүүлж явна л даа. Аав аа, та биднийг буудал руу аваад яваач. Таныг бид галт тэргэнд хүртэл үдэж гаргая! гэсэнд хурандаа:

	— Үгүй болохгүй, Женя минь. Тэнд би тэгэх зав алга!

	— Яагаад? Аав аа, танд билет байгаа биз дээ?

	— Байна.

	— Зөөлөн суудалд уу?

	— Тийм ээ, зөөлөнд

	— Хээ, би тантай зөөлөн суудалд суугаад холоос хол явах сан! гэжээ.

	Буудал ч гэж үнэндээ Москвагийн дэргэдэх нэг бараа товар ангилан дугаарлах газар гэмээр өртөө ажээ. Энд олон зам, сум, цуваа, вагон л байхаас биш, хүн үзэгдэхгүй аж. Шугамд хуягт галт тэрэг зогсож байлаа. Төмөр цонх цонж нээгдэж галын дөлөнд гэрэлтсэн машинчийн царай зэрвэс үзэгдээд далд орлоо. Буулгах суулгах тавцан дээр Женягийн аав хурандаа Александров савхин дээлтэй зогсож байв. Нэг дэслэгч ирж гар өргөн ёслоод:

	— Нөхөр дарга аа, хөдлөхийн зөвшөөрөл олгоно уу? гэж асуужээ.

	— Зөвшөөрье! гэж хурандаа цагаа хараад гурван цаг тавин гурван минут болж байна. Гурван цаг тавин гурван минутад хөдлөх тушаалтай билээ гэв.

	Хурандаа Александров вагонд ойртож очоод ийш тийш харлаа. Хар үүлтэй боловч үүр гэгээрч байлаа. Хурандаа зэврүүн чийгтэй бариулаас барилаа. Өмнө нь хүнд төмөр хаалга нээгдэв. Вагоны шатан дээр хөлөө тавиад хурандаа инээмсэглэж, өөрөөсөө асуусан нь:

	— Зөөлөн суудалд уу?

	— Тийм ээ, зөөлөн суудалд... гэж хариулав.

	Түүний араас хүнд ган хаалга хардхийн хаагдлаа.

	Чахрах, ухасхийх юмгүй, жигдхэнээр энэ бүх хуягт аварга хөдлөөд алгуурхнаа хурд авав. Уурын бух тэрэгнүүд, зэвсгийн цамхгууд урсан өнгөрч Москва хот ард үлдэхэд манан дэгдэж, од мичид шингэн, уур дэгдэж одод бүгдээрээ, үүр цайж байлаа.

	 

	* * *

	 

	Өглөө эргэж ирсэн Георгий гэртээ Төмөр ч алга мотоцикл нь байхгүй байхыг үзээд Төмөрийг даруй эх рүү нь буцаахаар тогтлоо. Георгий захидал бичихээр суусан боловч улаан цэргийн хүн замаар ирж явахыг цонхоор харлаа.

	Улаан цэрэг битүүмжтэй бичиг гаргаж ирээд:

	— Нөхөр Гараев мөн үү? гэсэнд

	— Тийм ээ.

	— Тэгвэл бичгийг аваад гарын үсгээ зур гэлээ.

	Улаан цэрэг гараад явчихлаа. Георгий бичгийг хараад учрыг ухаарсан бололтой исгэрлээ. Тийм ээ, энэ бол түүний эртнээс хүсэн хүлээж байсан зүйл нь байлаа. Тэр залуу битүүмжийг задалж уншаад бичиж эхэлсэн захиагаа хумхиж базлаа. Одоо бол Төмөрийг явуулах биш, харин түүний эхийг утас цахилгаан өгч зусландаа авчрах ёстой болжээ.

	Тасалгаанд Төмөр орж ирсэнд уурласан Георгий нударга зангидан ширээ шааж угтсан боловч Төмөрийн араас Ольга, Женя хоёр орж ирээд:

	— Чимээгүй! Жанчиж балбахын хэрэг алга! Төмөр буруугүй. Харин та бид хоёр л буруутай байна шүү гэж Ольга хэлжээ.

	— Тийм шүү гэж Женя залган аваад, — Та Төмөрт битгий хашхичаарай. Оля чи ширээнд нь битгий хүр! Энэний энэ гар буу аягүй чанга дуутай буудна шүү гэжээ.

	Георгий Женяг харснаа дараа нь гар буугаа харж, тамхины иш тавих ваар тосгуурын булгарсан бариулыг ээлжлэн харлаа. Түүний бие сая нэг юм ойлгож гадарлаж эхлээд:

	— Тэгвэл эртээр шөнө Женя чи манайд байсан хэрэг юм аа? гэж асуувал:

	— Тийм ээ, би байсан юм. Оля чи хамаг учрыг нь сайхан яриад өгөөч. Харин бид керосин, даавуу бөс аваад машиныг нь цэвэрлэхээр гаръя гэжээ.

	 

	* * *

	 

	Дараачийн өдөр нь Ольгаг шилэн нүүртэй сэрүүн асартаа сууж байтал цэргийн дарга хүн хашааны нь хаалгаар орж иржээ. Тэр хүн гэртээ ирж байгаа юм шиг зоримог шулуухан алхалж ирсэнд Ольга түүнийг угтаад бослоо. 

	Түүний өмнө танкны цэргийн ахмадын хувцастай Георгий зогсож байв.

	— Энэ чинь одоо юу бэ? Энэ чинь дахиад л дуурийн шинэ дүрд тоглох нь энэ үү? гэж Ольга аяархан асуув.

	— Үгүй шүү! Би салах ёс гүйцэтгэх гэж минутын төдий ирлээ. Шинэ роль биш, харин ерөөсөө л цэргийн шинэ хувцас байхгүй юу гэж Георгий хариулав. 

	Ольга түүний хадсан тэмдгийг зааж царай нь улайсхийгээд:

	— Энэ чинь өнөөх «бид газраас төмөр бетоноор өр зүрх рүү нь цохидог» гэдэг чинь үү?

	— Тийм ээ, тэр чинь ёсоороо мөн. Алс холын замд гарахад минь Оля чи надад нэг юм дуулж хөгжимдөж өг дөө гэжээ.

	Георгий сууж, Ольга найраг баян хуураа аваад:

	 

	Нисгэгч нар бөмбөг пулемётоо зэхээд

	Нэг тийшээ алсад нислээ.

	Хэзээ тэгээд эргэж ирэхийг чинь

	Хэлж би ер мэдэхгүй юм.

	Эрт орой нэг л цагт

	Эргээд ирэхийг чинь л ерөөс

	— Аяа! Газар тэнгэрийн алин дээр ч

	Гадаад улсын нутаг дээр ч бай 

	Хонгор болоод сүрлэг

	Хос жигүүр далавчийг чинь

	Улаан таван хошуутай нь

	Урьдын адил харуулдан хүлээнэ би

	 

	— За энэ дээ. Гэхдээ энэ бол нисгэгчийн тухай юм. Харин танкчны тухай ийм сайхан дуу би мэдэхгүй гэж Ольгаг хэлэхэд:

	— Тэр яах вэ! Дуутай дуугүй та надад аятай сайхан үг олоод хэлчхэж чадна шүү дээ гэr Георгий хүсэв.

	Ольга аятай сайхан үг эрж, бодол болоод, Георгийн инээмсэглэл нь арилж төв болсон бор нүдийг анхааралтай ширтэн дув дуугүй сууж билээ.

	 

	* * *

	 

	Женя, Төмөр, Таня гурав цэцэрлэгт байж байв. Тэгтэл Женя

	— Георгий одоо явна. Түүнийг үдэж мордуулахаар бүх командад дохиогоо өгье. Тэр маань түргэний15 дохио болог гэж санал гаргасанд Төмөр:

	— Хэрэггүй гэж татгалзав.

	— Яагаад? гэсэнд

	— Хэрэггүй ээ! Бид бусдыг нь тэгж үдэж байгаагүй.

	— За хэрэггүй бол хэрэггүй гэж Женя зөвшөөрөөд, — Та нар эндээ сууж бай. Би явж ус уугаад ирье гээд яваад өгөхөд Таня инээд алдав. Учрыг олоогүй Төмөр:

	— Чи яав? гэхэд Таня улам чангаар инээж:

	— Манай Женя мөн ч зальтай ухаантай охин шүү. «Би явж ус уугаад ирье» гэнэ шүү гэжээ.

	Саравчны дээврийн хонгилоос Женягийн хангинасан цовоо цолгин дуу

	— Анхаараарай! Нийтийг дуудан цуглуулах ерөнхий мэдээний нэгдүгээр маягтаар дохио өглөө! гэж хангинасанд:

	— Солиотой амьтан! Одоо зуугаад хүн гүйгээд ирнэ дээ. Хүүе чи чинь яаж байгаа юм бэ!? гэж Төмөр ухасхийв.

	Гэтэл хүнд том хүрдэн залуур хэдийн чахран эргэлдэж хөвч утаснуудыг чичгэнүүлэн таталсанд «нэг, хоёр, гурав зогсолт», «нэг, хоёр, гурав, зогсолт» гэсэн дохио дуугарчээ. Тэгээд саравч, пүнз, тахианы хоргомж бүхэнд байгаа дохионы хонх, шигшрэг, төмөр лааз, шил цөм хангир жингэр дуугарчээ. Тэгээд зуу эс бол тавь гаруй хүүхэд мэддэг дуудлагын дохиогоо сонсоод дорхноо гүйгээд иржээ.

	Женя шилэн нүүртэй үүдний өрөөндөө гүйн орж ирээд

	— Оля бид бас үдэж гаргахаар явна. Бид олуулаа шүү. Цонхоор хар даа гэжээ.

	— Үгүй ер өө! гээд цонхны хөшиг ярж харсан Георгий гайхаж, — Танай командынхан ч олон юм байна шүү. Эднийг чинь цуваа болгоод фронт руу явуулж ч болох юм байна гэсэнд,

	— Болохгүй! гэж Женя Төмөрийн хэлдгийг давтан хэлж

	— Тэндээс чинь манай бүх хүүхдүүдийг шилэн дундуур нь татаад хөөж бай гэж цэргийн’ бүх дарга нарт хатуу тушаасан юм. Харамсалтай шүү! Тэгээгүй бол би өдийд дайран орох тулалдааны газар л байх байсан юм. Галын шугаман дээр пулемётоор хамгийн түрүүнд шүршиж байх байсан даа.

	— Шүрших байх байсан даа... байх байсан даа... Чи ч ертөнцөд байхгүй онгироо сагсуу биеэ магтагч юм даа гэж Ольга дүүгээ элэглэн зэмлээд найраг баян хуурынхаа мөрөвчийг мөрлөж: — За яах вэ, үдэх юм бол тэгээд хөгжилтэй л үдье гэжээ.

	 

	* * *

	 

	Тэд гадаа гарцгааж, Ольга найраг баян хуураа дарлаа. Хүүхдүүд элдэв лонх шил, лааз, саваа модоо ая айзамд нийлүүлэн балбаж, энэ гар хийцийн найрал хөгжмийнхөн урагшлан давшсанд дуу уянгалан нижигнэжээ.

	Тэднийг тийнхүү ногоон гудамжаар алхлан явахад шинэ шинэ хүн ирж нийлэн, үдэгсдийн цуваа өргөжиж байлаа. Хөндлөнгийн хүмүүс анхандаа бол чухам юуны учир хөл хөөрцөг, дуу шуу болж ямар дуу дуулалдаж явааг ойлгохгүй байжээ. Гэвч учрыг мэдмэгц цөм Георгийн аяны зам нь өлзийтэй болохыг ерөөж хэлэх нь хэлж, дотроо хүсэх нь хүсэж байсан аж. Тэднийг галт тэрэгний буух суух тавцанд хүрч очиход цэргийн галт тэрэгний цуваа тасралтгүй цувж байв.

	Эдний галт тэрэгнүүдэд улаан цэргүүд сууж явахад хүмүүс гар сарвалзуулан, баяр хүргэн хашхичиж байлаа. Түүний араас агт морьд ачсан вагонууд явсан бөгөөд морьд нь толгой хаялан, өвс ногоо идэж явна. Цэргийн агт хүлгийг бас урай хашхиран үдэв.

	Адаг сүүлд нь брезент бүтээлэгтэй өнцөг булан бүхий том том юм ачсан галт тэрэгний тэвшин вагонууд жирэлзэн өнгөрч байсны дэргэд харуул манааны цэргүүд галт тэрэгний явдлаар найгалзан зогсож явжээ. Тэр цувааг явж далд ороход дараачийн галт тэрэг хүрч ирлээ. Тэгэхэд Төмөр авга ахтайгаа салах ёс хийв.

	Ольга Георгийд хүрч очоод,

	— За баяртай даа. Удах болов уу? гэж асуусанд Георгий

	— Бүү мэд! гэж толгойгоо сэгсрэн гарыг атгаад, — Хувь заяа л мэдэж дээ гэлээ.

	Яндан дуугарч, улс амьтан шуугилдаад найрал хөгжим нижигнэхэд галт тэрэг ч хөдөллөө. Ольга бодол болон зогсож харин Женягийн нүдэнд үл ойлгогдох баяр хөөрийн оч гялалзаж байжээ.

	Төмөрийн сэтгэл догдолж байсан боловч тэр биеэ барьж, харин дуу нь жаахан хувираад:

	— За ингээд би ч ганцаараа боллоо доо. Гэвч, маргааш ээж минь ирнэ дээ гэж биеэ цэх болгож нэмж дуугарав. 

	Үүнд Женя биеэ зааж,

	— Би яагаа вэ? бас нөхдийгөө зааж, — Эд яагаа вэ? бас улаан таван хошууг хуруугаараа хатгачхаж, — Энэ яагаа вэ? гэж хашхирчээ.

	Ольга гүн бодлоосоо сая сэрсэн мэт:

	— Чи тайван бай! Чи хүн амьтны төлөө дандаа бодож байдаг шүү дээ. Тэгэхлээр тэд ачийг чинь хариулна, гэжээ.

	Төмөр толгойгоо дээш татавч энэ хонгор хөөрхөн ааштай эгэл жаал яахин даруй хариу хэлж чадна.

	Дэмий л нөхдийгөө эргэцүүлэн тойруулан хараад инээмсэглэж,

	— Би энд зогсоод та нарын царайг харлаа. Тэгэхэд та нар цөм золбоотой тайван байна. Тийм болохоор би ч гэсэн тайван л байя гэжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

